Тәүәккәллек һәм рух менән һуғарылған сәйәхәт

Салауат Юлаев эҙҙәре буйлап Журналистар экспедицияһы үткәрелеүгә быйыл 14 июлдә 10 йыл тула. Ошо арауыҡта Крәҫтиәндәр һуғышына  бәйле бөтөн урындарға тиерлек сәфәрҙәр ҡылынды, меңдәрсә саҡырымдар һаналды, өс китап донъя күрҙе (2003 йылда – беренсеһе, 2005 йылда – икенсеһе). Һәм Салауат Юлаевтың тыуыуына 260 йыл тулыу алдынан, экспедиция ойошторолоуҙың 10 йыллығына ҡарата 2005 – 2008 йылдарҙағы сәфәрҙәр материалдары ингән “Сал Уралдан – алыҫ Балтиккаса” тип аталған өсөнсө китап сыҡты. Финанс ҡатмарлыҡтары арҡаһында ул әлегә электрон вариантта ғына, ләкин ваҡыт үтеү менән уның баҫма варианты ла нәшер ителеренә өмөт бар.  

Ошо китап сығыуҙы сәбәп итеп, бер мәл бөтөн республика халҡын туплаусы сараға әүерелеп, бөгөн район кимәлендәге байрам итеп кенә ҡалдырылһа ла үҙенең яңғырауыҡлы Салауат көндәре тигән исемен юғалтмаған байрам уңайынан тарих биттәрен ҡабат аҡтарып, Башҡортостан журналистары акцияһының нисек барлыҡҡа килеүенә күҙ һалайыҡ, булмаһа...

Юлдар сатында тыуған уйҙар...

2003 йыл. Башҡорт халҡының милли геройы Салауат Юлаевтың тыуыуына 250 йыл тула. Уны уҙғарыу тураһында республика Президентының Указы бар. Төрлө министрлыҡтар, ведомстволар үҙҙәренең саралар планын әҙерләй. Ул ваҡыттағы Матбуғат һәм киң мәғлүмәт министрлығы ла план төҙөй, әммә министр Зөфәр Тимербулатовты ғәҙәти саралар: мәҡәләләр, интервьюлар, тарихи материалдар, бәлки, китап сығарыу, ҡәнәғәтләндермәй. Уның күңелен тынғы бирмәй: “Ә үҙенсәлеге ҡайҙа?” – тигән һорау ҡорт кеүек кимереп тик тора. Шундай ғәҙәти яҙғы көндәрҙең береһендә уға Башҡортостан Журналистар союзы рәйесе Марсель Сәлимов шылтыратып, Ҡурған өлкәһенән колегаларыбыҙ килеүе, осрашырға теләүҙәрен белдерә. Ике етәксе ҡурғандарҙы юл сатында көтөп тора. Һүҙ артынан һүҙ сыға, Зөфәр Мөхтәр улы  Марсель Шәйнур улынан яйлап ҡына төпсөнә башлай: Ҡурған журналистары ниндәй маҡсат менән йөрөй, ҡайҙан ҡайтып киләләр һ.б. Баҡтиһәң, улар Ҡурған автомобиль заводының автобустарын рекламалауҙың шундай үҙенсәлекле ысулын уйлап тапҡан икән – үҙҙәренсә маркетинг аҙымы. Автобуста тирә-яҡ өлкәләр, республикалар, губерналар буйлап сәфәр ҡылалар, туҡтаған ерҙәрендә автобустарҙы пропагандалайҙар. Шул саҡ шәп фекер ярала: әгәр беҙ Салауат Юлаевты этап менән алып киткән маршрут буйынса журналистарҙың акция-экспедицияһын ойошторһаҡ? Тиҙҙән юлдар сатында тыуған фекер амбициоз планға әүерелә.

 Аллаһы Тәғәләнең: “Амин!” – тигән сағы...

План ярала, һәм ул тап автобуста Салауатты ғүмерлек каторгаға оҙатҡандағы маршрут буйынса үтергә тейеш! Әммә ҡайҙан автобус талырға? Әлбиттә, “НефАз” автобус заводы директоры Рәиф Маликовҡа мөрәжәғәт итергә. Бында инде ойошманың матбуғат хеҙмәте етәксеһе Вера Харисова ярҙамға килә. Ул директор менән һөйләшеп, осрашыу ваҡытын билдәләй. Матбуғат министрының изге ниәтен автобустар “короле” тиҙ аңлап ала: бында бит бер юлы ике ҡуян атыу мөмкин – батыр рухына ихтирам күрһәтеү ҙә, үҙ продукцияңды рекламалау ҙа. Шулай итеп автобус та, һынаусы-водителдәр ҙә табыла, ә журналистарҙы туплау инде бер ни тормай. Салауат Юлаевтың ижадын һәм уның тормош юлын өйрәнеүсе ғалим, филология фәндәре докторы Мирас Иҙелбаев менән маршрут схемаһы төҙөлә, ҡайҙа туҡтау урындары билдәләнә. Министрлыҡ белгестәре уларҙағы коллегаларыбыҙ, урындағы башҡорттар ҡоролтайҙарының башҡарма комитеттары менән бәйләнешкә инеп, экспедиция барышында ярҙам күрһәтеү, ҡаршы алыу, ҡунаҡханаларға урынлаштырыу һ.б.  мәсьәләләрҙе хәл итә. Хатта виза алыу мәсьәләһе лә бер ниндәй шик тыуҙырмай: сөнки Сит ил эштәре министрлығында Зөфәр Тимербулатовтың дипломатик академияла бергә уҡыған дуҫтары эшләй. Ҡыҫҡаһы, барыһы ла ыңғай бара, әйтерһең дә Аллаһы Тәғәлә ошо план яралғанда үҙе “Амин!” тигән һәм һәр эште башлағанда фәрештәләр ҡанат елпеп ярҙам итеп тора...

Сер ҡапсығы әле асыла...

Тарих 2003 йылдың 14 июлендә әле бер-беребеҙҙе йүнләп тә белмәгән бер төркөм Салауат һәйкәленән Эстонияға – милли геройыбыҙ Салауат Юлаевтың һуңғы төйәгенә юлландыҡ. Барлығы 16 кешебеҙ. Ул ваҡыттағы Башҡортостан Республикаһының матбуғат һәм киң мәғлүмәт министры урынбаҫары Фәнил Ҡоҙаҡаев етәкселегендә министрлыҡтың әйҙәүсе белгесе Фәниә Хәсәнова, БДУ профессоры Мирас Иҙелбаев, “Башҡортостан” гәзитенең баш мөхәррир урынбаҫары Гөлшат Әхмәтҡужина, Башҡортостан “Китап” нәшриәте директоры урынбаҫары Әлфиә Ғимаҙиева, “Ҡызыл таң” гәзитенең бүлек мөдире Фәрит Фәтҡуллин, “Аманат” журналының баш мөхәррире Артур Дәүләтбәков, Салауат ҡалаһының “Выбор” гәзите баш мөхәррире урынбаҫары Наил Фәхриев, “Ошмес” республика удмурт гәзитенең баш мөхәррире Аркадий Миңлеәхмәтов, “Башҡортостан” дәүләт телерадиокомпанияһы хәбәрсеһе Флүрә Солтанова, “Молодежная газета” гәзитенең фотографы Эдуард Лапин, “Республика Башкортостан” гәзитенең Нефтекамалағы үҙ хәбәрсеһе Валентина Тиненева, “НефАЗ” асыҡ акционерҙар йәмғиәте генераль директорының йәмәғәт ойошмалары һәм матбуғат менән эшләү буйынса ярҙамсыһы Вера Харисова, водитель-һынаусылар Шамил Барыев, Ринат Имашев һәм, әлбиттә, ошо юлдарҙы яҙыусы бән фәҡирегеҙ – Зәйтүнә Ниғәмәтйәнова (З. Әйле) оҙон, ауыр, яуаплы юлға ҡуҙғалдыҡ. Бөгөнгө күҙлектән ҡарағанда, ул ысынлап та ентекле, ныҡлы уйланылған акция булды, тип һис шикләнмәй әйтергә мөмкин. Ике аҙна дауамында автобус - тыуған өйөбөҙгә, коллегаларыбыҙ – бер туғандарға әүерелде. Һәр ерҙә, һәр туҡтаған урында “Журналисты Башкортостана” тигән яҙыулы, Салауат Юлаевтың һәйкәленең макеты һәм Башҡортостан гербы төшөрөлгән автобусыбыҙ иғтибарҙы йәлеп итте. 

Ике аҙна тигәндәй төркөм етәксебеҙ Фәнил Шәмсетдин улының йөҙөндә ихлас йылмайыу күрмәнек. Хатта беҙ шарҡылдап көлгәндә лә уның йөҙөндә һаран ғына йылмайыу ишараты күренә ине. Әммә бының серен беҙ сәфәребеҙгә ун йыл тулғас ҡына белдек. Баҡтиһәң, Башҡортостан тарихындағы шундай киң масштаблы Журналистар экспедицияһы йәшерен рәүештә генә әҙерләнгән, уны ойоштороуға һәм  төркөмдө алыҫ юлға сығарып ебәреүгә Башҡортостан Республикаһының ул ваҡыттағы Президенты рөхсәт бирмәгән икән. Уйлап ҡараһаң, Матбуғат һәм киң мәғлүмәт министрлығы етәкселеге, тәү сиратта министр Зөфәр Мөхтәр улы һәм уның урынбаҫары Фәнил Шәмсетдин улы, ул саҡта тәүәккәл эш иткән, хатта вазифаларынан ҡолаҡ ҡағыу ихтималлығын да уйламаған.  Төркөм Салауат Юлаев һәйкәле эргәһенән ҡуҙғалып китеп бер аҙ ваҡыт үткәс, Зөфәр Тимербулатов Мортаза Ғөбәйҙулла улына барып,  аныҡ хәлде һөйләп бирә. Дәүләт башлығы ла, бәлки, бындай ҡыйыулыҡҡа аптырағандыр, бары тик бармаҡ ҡына янай: “Экспедициялағы һәр кеше өсөн башың менән яуап бирәһең!”

...Ике аҙнанан беҙҙе Башҡортостандың символына әйләнгән Ағиҙел ярындағы Салауат Юлаев һәйкәле эргәһендә туған министрлығыбыҙ хҙемәткәрҙәре, коллегаларыбыҙ ҡаршыланы. Автобус туҡтап, ишектәр асылыу менән, баш ҡала тупрағына аяҡ баҫыр алдынан һәр беребеҙ ысын мәғәнәһендә Зөфәр Мөхтәр улының ҡосағына “ҡоланы”. Ул саҡта уның “министр”, ә беҙҙең уның “ҡул аҫтында эшләүселәр”е икәнлегебеҙ бөтөнләй онотолдо, бары тик бәпкәләрен ҡанаты аҫтына йыйған ҡош кеүек, аталарса хәстәрлек тойҙоҡ. Салауат һәйкәленә сәскәләр һалыу, иҫтәлеккә бергәләп фотоға төшөү, Фәнил Ҡоҙаҡаевтың ихлас йылмайыуы, Надежда Шәкүрова етәкселегендә министрлыҡ ҡыҙҙары майҙандағы йәйге кафела әҙерләгән сәй өҫтәле... һәм Зөфәр Тимербулатовтың ҡабаттан  М. Рәхимов алдында “келәм”гә баҫырға йүгереүе... Барыһы ла кисә генә булған кеүек...

Нөктә ҡуйма, ҡуй өтөр...

Ошо урында мәҡәләгә нөктә лә ҡуйырға мөмкин булыр ине, әммә күңел төбөндәге ниндәйҙер бер ҡуҙ “иртәрәк” тип йымылдай. 

10 йыллыҡ һәм “Сал Уралдан – алыҫ Балтиккаса” тигән китаптың электрон варианты сығыу уңайы менән осрашыуҙа акцияны дауам итеү зарурлығы хаҡында һүҙ булды. Сөнки Салауат темаһын инде өйрәнеп, яҙып, энәһенән-ебенәсә тикшереп бөтөлгән кеүек булһа ла, яңы мәғлүмәттәр табылып тора. Был юлы Зөфәр Мөхтәр улы шундай тарих бәйән итте: “Был турала мин бынан өс йылдар элек “Республика Башкортостан” гәзитенә мәҡәлә биргәйнем. Үкенескә күрә, уны дүртенсе биттә, бәләкәй генә итеп ҡыҫҡартып, иғландар һәм ҡотлауҙар араһында баҫтылар һәм ул күптәрҙең иғтибарынан  ситтә ҡалды. Уның йөкмәткеһе шунан ғибәрәт: Бөйөк Ватан һуғышы йылдарында Силәбе өлкәһенең бәләкәй ҡалаларының бер заводына блокадалағы Ленинградтың ҙур китапханаһын эвакуациялайҙар. Китаптар һуғыш бөткәнсе цехта ята. Һуғыш тамамланғас, производствоны киңәйтеү ихтыяжы тыуа һәм дирекция китаптарҙы эшселәргә килограмлап һата башлай. Эшселәрҙең береһенә XVIII быуат һуңында, XIX быуат башында нәшер ителгән “История государевых тюрем России” тигән ике томлы китап та эләгә. Осраҡлыҡмы, әммә ул эшсенең улы вуз тамамлағандан һуң йүнәлтмә буйынса Өфөгә килә. Китап унда була һәм ул уны кемгәлер биреп тора ла, баҫма шулай юғала. Ошо инженерҙың һүҙҙәренсә, китапта Рәсәйҙең билдәле “дошмандары”, тотҡондары, батша самодержавиеһына ҡаршы сығыусыларҙың портреттарынан торған бүлек тә була. Унда Салауат Юлаевтың портреты булыуы ла ихтимал. Беҙ Азат Ибраһимов З. Вәлиди исемендәге Милли китапхана директоры булғанда Ленинград китапханаларына, Рәсәйҙең Яза башҡарыу  музейына сығып ҡараныҡ – һөҙөмтәһеҙ. Әгәр ошо китапты эҙләүгә ныҡлап тотонһаҡ, федераль каналдарҙы йәлеп итһәк, уны табырыбыҙға иманым камил.

Икенсенән, беҙ Палдискиҙа булғанда отставкалағы 1-се ранг капитаны менән оҙаҡ әңгәмәләштек. Ул Рогервик архивының Таллинн универститетына тапшырылыуын, унда  Салауат Юлаевҡа бәйле материалдар булыуы ихтималлығын белдерҙе. Ҡасандыр Таллинн университеты менән Германияның Галле университеты араһында бәйләнештәр булған, шуға күрә архив материалдарының бер өлөш Галле университетына барып юлығыуы ла ихтимал. Шуға күрә мин ошо атап үткән китаптыһәм башҡа архив материалдарын табырға тырышайыҡ, тимәксемен”. 

Йыйылыусылар был тәҡдимде ҡуш ҡуллап хупланы, ә Мирас Иҙелбаев хатта  күңелдәргә өмөт осҡоно ла һалып ҡуйҙы: “Салауат Юлаев тураһында тәүге тапҡыр 1774 йылда, ул үҙе тере саҡта яҙыла. Немец телендә Пугачев ихтилалы тураһында ике томлы китап сыға һәм унда 10 бит Салауатҡа арналған. Был китап Галле университетында һаҡлана”. 

Тимәк, беҙ бары тик үҙебеҙ аңлаған, үҙебеҙ уҡый алған телдәрҙә генә материалдар эҙләйбеҙ, табабыҙ. Ә ҡоласты киңерәк ташлап, был эшкә башҡа телдәрҙе белеүсе белгестәрҙе лә йәлеп итеү – өлгөрөп еткән мәсьәлә һәм темаға нөктә ҡуйырға иртә, өтөр менән генә мөрхәтһенергә кәрәк әлегә...

Тарих ҡабатлана, тиҙәр...

 “2003 йылда мин Зөфәр Мөхтәр улынанмы, Фәнил Шәмсетдин улынанмы акция тигән һүҙ ишеттем. Мәҙәниәт кешеләре проект, ти. Айырма нимәлә: проект – бер тапҡыр ғына була, ә акцияны дауам итергә мөмкин. Акция тигәс, уны мотлаҡ дауам итергә кәрәк һәм был хаҡта һорауҙың булыуы ла мөмкин түгел.  Салауат тураһында күпме генә өйрәнһәң дә, күпме генә материал туплап йөрөһәң дә, күпме генә тапһаң да бер ваҡытта ла табып бөтөрлөк түгел. Ул сикһеҙ, тип әйтергә кәрәк. Шуға күрә, әгәр ҙә мөмкинлек була икән, рәхәтләнеп ултырып пландар төҙөп, Президентҡа мөрәжәғәткә уларҙы индерергә кәрәк. Сөнки Салауат Юлаевтың  2014 йылда үтәсәк юбилейына аҡса бүленәсәк, шунда эләгеп ҡалыу мөһим”, - тине Мирас Иҙелбаев. Ғөмүмән,  экспедициянан ҡайыу менән төркөм ағзаларынан бер нисә кеше ул ваҡыттағы Хөкүмәт Премьер-министры урынбаҫарына ингәйнек. Экспедиция йомғаҡтары менән таныштырҙыҡ, тәҡдимдәр исемлеген ҡалдырҙыҡ.   Үкенескә күрә, уның буйынса бер нәмә лә тигәндәй эшләнмәне. Осрашыу барышында ла был хаҡта Фәнил Ҡоҙаҡаев әсенеп билдәләне. Бер генә миҫал: Өфө-Палдиски маршруты буйынса туристик маршрут асырға тәҡдим ителгәйне. Бөгөн республика туризмды үҫтереүгә ҙур иғтибар бүлгәндә, был тәҡдимде ҡабат күтәреп сығып, шулай уҡ башҡа тәҡдим-теләктәрҙе лә индереп, республика Президентына мөрәжәғәт итеү идеяһы берҙәм хупланды. 

Юҡҡа ғына, тарих ҡабатлана, тимәйҙәр. Ул был юлы ла ҡабатланып, журналистар акцияһы дауам итһен ине...

Ә шулай ҙа...

Бынан 10 йыл элек ойошторолған экспедиция тәүге мөхәббәт кеүек, унда ҡатнашыусыларҙың һәр береһенең күңелендә яҡты хистәр генә ҡалдырып йәшәйҙер. Тәүге мөхәббәт шуныһы менән ҡәҙерле, унда тойғолар саф, таҙа, ихлас була. Йылдар үтһә лә  ул йөрәк түрендә ғүмерҙең иң матур мәле булып һаҡлана. Ваҡытында унда күҙ йәштәре лә, һағыш та, күңел ҡайтыуҙар ҙа булалыр, бәлки, әммә улар онотола, бары тик яҡты, матур тойғолар ғына ҡала. Башҡортостан Журналистарының тәүге экспедицияһы ла тәүге мөхәббәт кеүек ҡәҙерле. Хәҙер иҫләһәң, унда ла төрлө ҡытыршылыҡтар, аңлашмаусылыҡтар килеп тыуғандыр. Ләкин улар хәтерҙә юҡ. Бары тик бер командаға әүерелгән коллектив, Салауат рухы, һаманғаса күңелдәрҙе йылытып торған дуҫлыҡ тойғоһо ғына ҡалған. Бәлки, ысынлап та, милли геройыбыҙҙың тыуыуына 260 йыл тулғанда Палдискиға тағы ла журналистар экспедицияһы ойошторолор. Бәлки, унда бөтөнләй башҡалар, йәш коллегаларыбыҙ барыр. Әммә беҙ ҡатнашҡан экспедиция – ул тәүгеһе, ул дәүләт етәкселегенең ҡатнашлығынан һәм ярҙамынан тыш ойошторолдо, бәлки, шуның өсөн дә ул рәсмилектән азат булып, ябайлығы менән айырылып та торғандыр; бәлки, шуның өсөн дә унда саҡ ҡына башбаштаҡлыҡ та, тәүәккәллек тә, рух күтәренкелеге лә сағылыш тапҡандыр һәм тарихта шулай булып ҡаласаҡ та. 
2013 йыл.

БАТЫР ЙӘНЕН ДИҢГЕҘ ЙОТҠАН, ТИҘӘР.

ЫШАНМАЙЫМ БЫҒА. БЫЛ  - ЯЛҒАН

Салауат рухы йәшәй күңелдәрҙә
Милли батырыбыҙ Салауат Юлаевтың эҙҙәре буйлап Эстонияға, Палдискиға барыу тәҡдимен ишеткәс, бер аҙ шаңҡып ҡалғандай булдым. Юҡ, ара алыҫлығы ла, маршрутты автобуста үтеү ҙә ҡурҡытманы, бары тик Салауат эҙҙәренән ҡабат сәйәхәткә сығыу яҙмышыма төшкән өлөш булыуы (һәм ул өлөштөң тап миңә төшөүе) бер мәлгә телдән яҙҙырҙы. Хәйер, Салауат  менән “осрашыу”, Салауат рухы менән йәшәү – яҙмышымдың айырылғыһыҙ өлөшө ул. Был саҡта саҡ ҡына һуңыраҡ, ә хәҙергә...
...1986 йылдар ине. Мәктәптең хеҙмәт һәм ял лагерында эшләүсе һәм ял итеүселәрҙе тәрбиәселәребеҙ район буйынса һәм күрше Силәбе өлкәһенә Салауат эҙҙәре буйлап сәйәхәткә алып сыҡты. Юл ыңғайы Ҡалмаҡ ауылы эргәһендәге мәмерйәгә туҡталып, Малаяҙға – Салауат музейына юлланабыҙ. Ул ваҡытта Салауат Юлаевтың музейы 113-сө СПТУ бинаһында урынлашҡайны. Артабанғы маршрут – Әлкә ауылында. Бында музейҙы ойоштороусы, билдәле тарихсы һәм рәссам Трхан ағай Заһиҙуллин (хәҙер мәрхүм инде, урыны йәннәттә булһын) Иҙрискә – Салауаттың икесне мәмерйәһенә алып китте (райондың Салауат мәмерйәһе тип аталған мәмерйәләре ер аҫтынан бер-береһе менән тоташҡан, имеш, тиҙәр). Һуңынан – Ҡатаутамаҡ, Иван-Ҡатау, Йүрүҙән ҡалалары...

...Икенсе тапҡыр Салауат менән “күҙгә-күҙ” Янғантауҙа, уның бюсын асҡанда осраштым. Ҡасандыр Өфөлә, хәҙерге Крупская паркында торғандан һуң ҡапыл юғалған, ике йыл күтәрмә аҫтында саңға ҡапланып ятҡан бюст, ниһайәт, тыуған яғында мәңгелек төйәген тапты, тип ҡыуанғайныҡ ул ваҡытта. Беҙҙән бирегәк автор – Тамара Нечаеваның шатлығының сиге булманы. Ни тиһәң дә, ике генә бөртөк был бюстың береһе Янғантауҙың шифалы быуҙарында наҙланһа, икенсеһе Палдискиҙа – Балтик диңгеҙенең шаулы тулҡындары моңон тыңлап, диңгеҙ ҡояшы нурҙарында йылына хәҙер...

...Өсөнсөгә Салауатты үҙемә өр-яңынан асырға, ул ике ай үткән этап юлынан ике аҙна үтеп, ул кисергәнде йөрәгем менән тойорға ниәтем. Тағы ла шуныһы бар: сәфәрҙәштәрем араһында (улар, нигеҙҙә, Башҡортостандың төрлө матбуғат һәм киң мәғлүмәт сараларында эшләүсе журналист-коллегаларым, ғөмүмән, был – Башҡортостан журналистары сәфәре) мин – Салауаттың яҡташы. Тыуған ауылым Лағырҙы ла заманында Пугачев ихтилалы ваҡытында Салауат Юлаев үҙенең көрәштәштәре менән лагерь ҡороп ятҡан урын булған өсөн Лағыр тип үҙгәрткәндәр, тигән фекер йәшәй (боронғо карталарҙа ауылыбыҙ Васҡын тип аталған).
Батырҙың тыуған ауылы эргәһендәге Әлкә янындағы тауҙа бынан тиҫтә йылдар самаһы элек Салауаттың йәшен һанап, аҡ таштарҙы теҙеп яҙыу кеүек матур йола барлыҡҡа килде, район үҙәгендә Салауат Юлаевтың музейы асылды. Тыуған яғыма ҡайтып, ошо үҙгәрештәрҙе тағы бер байҡап, тыуған еремдең бер ус тупрағын, яҡташтарымдың сәләмен алып килдем һәм ошо аманаттарҙы үҙем менән юлға алдым. Әлбиттә, уй-ниәттәр етерлек, әммә уларҙы сәфәрҙән ҡайтҡас еткерербеҙ. Ә хәҙергә, хуш, Салауат районым, һау бул, Өфөм! Ҡаршы ал беҙҙе, Салауат!

***

Ваҡыт бар әле тип йөрөй торғас, мәшәҡәттәр менән уның үткәне һиҙелмәй ҙә ҡалған икән. Икенсенән, һуңғы көнгәсә оло миссия башҡарыу өсөн сәфәргә сығыусылар араһында тап үҙеңдең булыуыңа бер ни тиклем шик тә бар ине: кем белә, бәлки, иң һуңғы мәлдә икенсе кандидатура табылыр... Әммә өлөшкә төшкән көмөш – тарих 2003 йылдың 14 июлендә әле бер-беребеҙҙе йүнләп тә белмәгән бер төркөм Салауат һәйкәленән Эстонияға – милли геройыбыҙ Салауат Юлаевтың һуңғы төйәгенә юлландыҡ. 
Барлығы 16 кешебеҙ. Башҡортостан Республикаһының матбуғат һәм киң мәғлүмәт министры урынбаҫары Фәнил Ҡоҙаҡаев етәкселегендә министрлыҡтың әйҙәүсе белгесе Фәниә Хәсәнова, БДУ профессоры Мирас Иҙелбаев, “Башҡортостан” гәзитенең баш мөхәррир урынбаҫары Гөлшат Әхмәтҡужина, Башҡортостан “Китап” нәшриәте директоры урынбаҫары Әлфиә Ғимаҙиева, “Ҡызыл таң” гәзитенең бүлек мөдире Фәрит Фәтҡуллин, “Аманат” журналының баш мөхәррире Артур Дәүләтбәков, Салауат ҡалаһының “Выбор” гәзите баш мөхәррире урынбаҫары Наил Фәхриев, “Ошмес” республика удмурт гәзитенең баш мөхәррире Аркадий Миңлеәхмәтов, “Башҡортостан” дәүләт телерадиокомпанияһы хәбәрсеһе Флүрә Солтанова, “Молодежная газета” гәзитенең фотографы Эдуард Лапин, “Республика Башкортостан” гәзитенең Нефтекамалағы үҙ хәбәрсеһе Валентина Тиненева, “НефАЗ” асыҡ акционерҙар йәмғиәте генераль директорының йәмәғәт ойошмалары һәм матбуғат менән эшләү буйынса ярҙамсыһы Вера Харисова, водитель-һынаусылар Шамил Барыев, Ринат Имашев һәм, әлбиттә, ошо юлдарҙы яҙыусы бән фәҡирегеҙ оҙон, ауыр, яуаплы юлға ҡуҙғалып, уйҙарға сумдыҡ...

[image: image1.jpg]


 
Тарих мең дә...
...Тарих 1775 йылдың 15 июлендә Рейнсдроп үҙ билдәләмәһе менән Өфө провинция канцелярияһына Салауатҡа, уның атаһы Юлайға тән язаһы бирергә, ә ул тамамланыу менән Рогервикка оҙатырға ҡуша. Текстың аҙағында язалаған ваҡытта “башҡорттар һәм башҡалар юлда ҡотҡара алмаһындар” өсөн, әлбиттә, бөтә һаҡ сараларын күрергә ҡәтғи күрһәтмә бирә. 

22 июлдә тән язаһы биреү тәртибе тураһында провинция канцелярияһының билдәләмәһе сығарыла, унда Салауат, Юлай ҡамсы менән (һәр ҡайһыһына 175-әр тапҡыр) һуҡтырылырға, танауҙары ҡырҡылырға һәм биттәренә хурлыҡ тамғаһы һуғылырға тейеш булған ауылдар һанап сығыла.

Салауат менән Юлайҙың тыуған төбәктәре Шайтан-Көҙөй ерендә төҙөлгән Эҫем заводында рәхимһеҙ язалау процедураһы башлана. Уларҙы, заводты сафҡа индергәндән һуң уҡ, 1762 йылда завод хужалары тарафынан төҙөлгән Изге Дмитрийҙың таш сиркәүе эргәһендәге майҙанға килтерәләр. Һалдаттар уларҙы солғап алып, крәҫтиәндәр төркөмөнән һаҡлай.

Салауатты 25 тапҡыр һуҡтыралар. Тән ғазабына йән ғазабы өҫтәлә: атаһының арҡаһын улы алдында ике тапҡырға тиерлек күберәк – 45 тапҡыр һуҡтыралар. Салауат Ҡатаутамаҡ (Усть-Катав), Иван-Ҡатау (Катав-Ивановск) заводтарында, Орловка ауылында, ҡамсы төшкән һайын, атаһының ҡанға батҡан кәүҙәһенең нисек тартышып ҡуйыуын күреү ғазабын кисерә. Бында Юлай имгәтеүсе язалауға – танау япраҡтарын өҙөүгә һәм штемпель тамғалары “З”, “Б”, “И” – злодей, бунтовщик, изменник тигәнде аңлатҡан тамғалар һуғылыуға дусар ителә. Салауатты Юлай, Лаҡлы ауылдарында, Красноуфимскиҙа, Көнгөрҙә, Усала, Елдәк ҡәлғәһендә язалайҙар. Ләкин ата менән улды аяуһыҙ ғазаплау бының менән генә бөтмәй. Уларҙы провинция канцелярияһында ҡарағанда, язалаусыларҙың эшенең “насар сифатлы” булыуын  күреп, чиновниктарҙың асыуы килә: танауҙарҙағы яралар уңалған, ә Юлайҙың битендәге тамғаларҙың йөйө генә беленеп тора. Канцелярия “хатта улар көтмәгәндә ҡасҡан осраҡта ла, һәр кемгә танылып торһон өсөн” “халыҡ хөкөмө алдында” ҡабаттан танау япраҡтарын өҙөү һәм тамға һалыу тураһында билдәләмә сығара. Был юлы Салауат менән Юлай Өфө ҡалаһында хурлыҡлы язаға тарттырыла. 

Губернаторҙың әмерен үтәгәс, Өфө властары, уларҙы азат итергә тырышасаҡтарынан ҡурҡып, тиҙерәк оҙатырға ашыға. Генерал Фрейман, “енәйәтселәрҙе” Минзәләгә тиклем алып барыу өсөн, поручик И. Бушман етәкселегендә команда бүлә. Өфө канцелярияһы уны махсус инструкция менән тәьмин итә, унда һаҡсыларға һөжүм итмәһендәр, тотҡондар ҡасмаһын йәки үҙ-үҙҙәренә ҡул һалмаһын өсөн юлда, айырыуса төндәрен, “күҙ яҙҙырмай күҙәтеү” һәм “һиҙгер һаҡлау” кәрәклегенә иғтибар ителә. Бушманға ике ылауға юл сығымдары (һәр атҡа саҡырымына бер тин) һәм туҡланыу өсөн 80 тин (кеше башына көнөнә ике тин) бирелә.

2 октябрҙә ылау Өфөнән сығып китә. Салауат, ете ай ярым тикшереү үткәндән һәм ай ярым ғазапланғандан һуң, атаһы менән бергә тыуған Башҡортостанынан мәңгегә айырыла. Ҡаҙан – Түбәнге Новгород – Мәскәү – Тверь – Новгород – Псков – Ревель – Балтик порты – ике ай һуҙымында ошо этап үтелә...
...Автобустың талғын ғына тауышы аҫтында Салауат менән Юлайҙың һәм уларҙың көрәштәштәренең кисергәнен йөрәгем аша үткәреп, бөгөнгөгә баһа биреп барам. Уйҙар арта барған һайын, әйтерһең дә арҡама, минең генә түгел, тотош милләтемдең, Башҡортостанымдың арҡаһына ҡамсы төшә. Бер, ике... Йөрәктәргә ҡан һауа.

Башта бер генә уй ҡайнай: Салауат алдында яуап тотҡанда, нимәләр һөйләргә, әллә күңелдәр генә аңлашырмы? Былар әлегә хыял ғына, ә алда – оҙон һәм ауыр юл.

Моңло Ҡаҙан, йырлы Ҡаҙан? 
Күрше Татарстан Республикаһында беҙҙе башҡаларға ҡарағанда нығыраҡ аңларҙар, сәфәребеҙҙең уң булыуына фатиха бирерҙәр, тигәнерәк тойғолар тыуғайны күңелдә. Ни тиһәң дә, ҡан-ҡәрҙәштәр, ут күршеләрбеҙ бит. Әммә хыялдар, һабын күбегеләй шартлап, юҡҡа сыҡты.

Журналистар йортонда үткән матбуғат конференцияһын асып, етәксебеҙ Фәнил Шәмсетдин улының сәфәрҙең маҡсаты – милли батырыбыҙ Салауат Юлаевтың тыуыуына 250 йыл тулыу алдынан Башҡортостан тарихында беренсе тапҡыр журналистарҙың акцияһы ойошторолоуы, делегацияның бынан ике быуат элек Салауат уҙған эҙҙәр буйлап үтеп, уның һуңғы төйәге – Палдискиҙа бюсына сәскәләр һалырға, музей менән танышырға, халыҡ менән аралашырға тейешлеге тураһындағы сығышы йыйылыусылар араһында артыҡ эмоция тыуҙырманы. Салауат буйынса белгес Мирас Иҙелбаевтың тарих биттәренә байҡау яһауы ла бер ҡолаҡтарынан инеп, икенсеһенән сыҡты, буғай. Уның ҡарауы, Салауат ихтилалының асылы нимәлә, тигән һорау, киреһенсә, Башҡортостан  делегацияһын бер аҙ шаңҡытты. Татарстан энциклопедияһына “татар-башҡорт милли азатлығы өсөн көрәшеүсе” булып ингән Салауаттың көрәшенең асылын сәстәре салланған ағайҙарҙың бөгөн килеп шулай тип һорап ултырыуы ниндәй ҡалыпҡа һыя икән?! 
Шулай уҡ баш ҡалалағы Дуҫлыҡ монументына булған (заманында бындағы сиркәү төрмәһендә Салауат Юлаевты әсирлектә тотҡандар) ҡараш менән дә ҡыҙыҡһынды дуҫтар. Был да үҙенә күрә провокация булыуы бик ихтимал ине. Ни тиһәң дә, башҡорттар, сит ил интеллигенцияһы фекеренсә - үҙенең баҫҡынсыларына һәйкәл ҡуйыусы донъялағы берҙән-бер милләт. Икенсе яҡтан ҡарағанда, әгәр атай-олатайҙарыбыҙҙың аҡыллы сәйәсәте һөҙөмтәһендә беҙ Рус дәүләте составына ирекле рәүештә инмәһәк, бөгөнгәсә беҙҙе ян-яҡтан тартҡылап, бүлгеләп бөтөрҙәр ине, моғайын. [image: image2.jpg]A

Ғөмүмән алғанда, Татарстан матбуғаты вәкилдәренә ҡарағанда татар ижтимағи үҙәгенән күберәк кеше йыйылған аудиторияла аҙым һайын тауыш сығарырға тырышыу ярылып ятты. Мәҫәлән, былтыр ғына Бөтә донъя башҡорттары ҡоролтайына Үзбәкстандан килеп, башҡорттарҙы маҡтай-маҡтай ҡунаҡ булып йөрөгән Айрат әфәнде ярты йыл элек Татарстанға килеп төпләнгән дә, Балтас районында татар мәктәптәре ябыла, тип яр һала. Әммә берәү ҙә Татарстанда башҡорттар өсөн бер нәмә лә эшләнмәгәнлеген күрергә теләмәй. Һәм иң аяныслыһы – рәсми булмаған делегация алдында рәсми органдар хәл итәһе мәсьәләләрҙе күтәреүселәрҙең барыһы ла Башҡортостандан сығыусылар. Һимергән эт эйәһен тешләй, тигәндәре шулдыр, күрәһең.

Татарстан башҡорттары ҡоролтайы башҡарма комитеты рәйесе Фирҙәүес Бәшированың тәҡдимдәре, ысынлап та, сәфәр маҡсатына тап килде. “Башҡортостанда Салауат Юлаевтың тыуыуына 250 йыл тулыуҙы билдәләгәндә Татарстанда ла саралар үткәреү зарур булыр ине, - тине ул. – Икенсенән, Ҡаҙанда бәләкәй генә, ташландыҡ урам исеме Салауат Юлаев исемен йөрөтә. Батырҙың юбилейы алдынан икенсе ҙур урамға уның исемен биреүҙе юлларға (Өфөлә лә шундай эште тормошҡа ашырырға тотонорға ваҡыттыр). Этап менән оҙатылғанда Ҡаҙанда Салауат һәм уның атаһы тотолған бинаға, хәҙер унда ҡала онкология дауаханаһы урынлашҡан, мемориаль таҡтаташ ҡуйырға кәрәк”.
Шундай ҡапма-ҡаршылыҡлы фекерҙәр менән оҙатты беҙҙе Ҡаҙан. Тамаҡҡа ғына түгел, күңелгә лә ни йотолмай, ни китмәй торған бер төйөн төйнәлде лә торҙо. Ә алда ауыр һәм оҙайлы юлдың башы ғына әле...
“Ҡурсалаусы Әсә”

Һыу эсендә урынлашҡан, бер ҡарағанда тажға, икенсе ҡарағанда карапҡа оҡшаған фонтан, байып барған ҡояш нурҙарында ла йәйғор төҫтәрен балҡытырға тырышып, күккә атыла. Ҡаршы яҡ ярҙан, ҡулдарын йәйеп барлыҡ балаларын ҡурсалап ҡосағына йыйырға тырышҡандай һынландырылған “Сыуаш Әсәһе – Ҡурсалаусы Әсә” һәйкәле ошо тамашаны күҙәтә.
Ул быйыл (2003 йыл – Авт.) 9 Май байрамында асылған. Һәйкәл төҙөү идеяһы республика президенты Николай Федоровтан сыҡҡан. Унда һынландырылған ҡатындың йөҙө лә президенттың әсәһенекенә оҡшаған, ти халыҡ. Постамент тексына конкурс иғлан ителһә лә, унда ла Николай әфәнденең: “Балаларым! Дуҫлыҡта, тыныслыҡта һәм татыулыҡта йәшәгеҙ!” – тигән һүҙҙәре беренсе урынға лайыҡ булған. Шуға ла, кешегә ай ҙа, ҡояш та ярамай, юҡ-юҡ та дәүләттәре башлығына бер аҙ үпкә лә белдергән кеүектәр. Әммә был һүҙҙәр ысын мәғәнәһендә Кешелеккә оран булып яңғырағандай, уны яңылыш аҙымдан тыйып торғандай. Икенсе яҡтан, һәйкәл эргәһендәге сиркәүҙән бейегерәк булғаны өсөн, рухани уға фатихаһын бирмәгән. “Бәлки, шуғалыр ҙа һуңғы ваҡытта ҡалаға гел ҡаза килә”, - тип тә һығымта яһай халыҡ. Бәғзеләр иһә тәбиғәттең зыян килтереүен һәйкәлде ҡойоуға төрлө металдарҙың ҡатнашмаһы ҡушылыуы, һөҙөмтәлә уларҙың магнит кеүек бар нәмәне үҙенә тартып тороуы менән аңлата. Әммә, нимә генә тимәһендәр, президент посына Николай Федоров ултырғандан һуң республикала  тормош-көнкүрештең ыңғай яҡҡа үҙгәреүен кире ҡаҡмайҙар. Хатта, президентыбыҙҙы ҡайҙалыр Үҙәккә алырға итәләр, имеш, ул китһә, беҙ нишләрбеҙ, тигәнерәк хәүеф тә һиҙелә аралашҡанда. Бындағы халыҡтың шөбһәләнеүенең тағы бер сәбәбе бар: күрше Татарстандың ҡайһы бер вәкилдәренең Башҡортостан менән булышыуҙары етмәгән, Сыуашстандың тормошона, эске сәйәсәтенә тығылып, үҙҙәренең һүҙен үткәрергә тырыша икән. Тимәк, кемгәлер милли республикаларҙағы милләт-ара татыулыҡ оҡшамай...
Күршеләрҙә ниҙәр бар?
Беҙҙе коллегаларыбыҙҙың тормошо, гәзит-журналдар нәшер итеү мәсьәләһе ҡыҙыҡһындырмай ҡалманы. “Республикала 20 республика ижтимағи-сәйәси, 27 район-ҡала, 36 махсус гәзит, туғыҙ журнал нәшер ителә. Биш телестудия бар, шуларҙың икеһе – дәүләттеке. Радиолар һаны иһә етегә етә, - ти гид ролен башҡарыусы Татьяна Григорьевна Тимирова. – Рәсәй Федерацияһы матбуғатына яҙылыу 78 мең дана булһа, республика матбуғатына 222 мең кеше яҙылған”. Бында шуны ла әйтеп китергә кәрәк: республикала барлығы 500 мең кеше йәшәгәнлеген иҫәпкә алғанда, күрһәткестәр насар түгел. “Районка”лар уртаса 2500 – 3000 дана тираж йыя. Дәүләт баҫмаларының 80 проценты сыуаш телендә донъя күрә. “Ваҡыт” исемле татар телле бер гәзит сыға, әммә уға подписка ойошторолмай. Бынан тыш, татар диаспораһы йәшәгән Батыр (Батырево) ауылында сыуаш һәм татар телендә “Авангард” гәзите донъя күрә. Әммә республика буйынса бер генә баҫма ла төҫлө булып сыҡмай. Башҡортостандан алып барған “күстәнәс” гәзиттәрҙе күреп, коллегаларыбыҙ беҙҙең өсөн шат булыуҙарын йәшермәне. 
Матбуғат конференцияһында ла һүҙ, нигеҙҙә, полиграфия һәм нәшриәт эштәре тирәһендә барҙы. Делегация ағзаларының Башҡортостанда полиграфия базаһын үҫтереү буйынса 2003 – 2006 йылдарға махсус программа ҡабул ителеүе, унда яңы баҫмалар асыу, ваҡытлы матбуғатты төҫлөгә әйләндереү, редакцияларҙың һәм нәшриәт комплекстарының матди-техник базаһын нығытыуҙың өҫтөнлөклө йүнәлеш булып тороуы хаҡындағы мәғлүмәт биреүе ҙур резонанс тыуҙырҙы. Шулай уҡ республикала гәзит-журналдарҙың һигеҙ телдә донъя күреүе лә Сыуашстандағы коллегаларыбыҙҙың иғтибарынан ситтә ҡалманы.
Донъяға объектив ҡараған журналистар икәнлектәрен раҫлап, “Жизнь” гәзите хәбәрсеһе Александр Егоров һуңғы ваҡытта Башҡортостанға, уның Президентына ҡара яғыусы материалдарҙың һәм телеканалдарҙың йышайыуын билдәләп, быны ут менән шаярыуға тиңләне һәм үҙҙәренең Башҡортостандағы хәл-ваҡиғалар менән яҡшы таныш булыуҙарын, ә инде “ҡара пиар” технологтары тыуҙырған уйҙырмаларға ышанмауҙарын белдерҙе. 

Әлбиттә, осрашыуҙа Салауат Юлаев хаҡында ла һүҙ булды. Филология фәндәре докторы Мирас Иҙелбаев бынан мең йыл элек Мәхмүт Ҡашғариҙың башҡорттар менән сыуаштарҙың төрки телле халыҡтар төркөмөнә ҡарауын һәм телдәренең оҡшаш булыуын яҙып ҡалдырыуы хаҡында һөйләп, Сыуашстан яҙыусыларының Салауатты данлаусы әҫәрҙәр ижад итеүенә лә туҡталды. Профессор: “Салауат ошо ерҙәр аша үтеп киткән. Шуға ла был ерҙәр изге”, - тип белдергәс, зал бер аҙға тын ҡалды. Моғайын, һәр кем күңеленән генә үткән быуаттарға ҡайтып урап, Салауаттың тауышын ишеткәндер...
Йыл артынан йыл үтте,

Ҡыш булды ла боҙ китте.

Нисәмә йылдар буйына,

Ҡамыт кейгәндәй муйынға,

Бөркөттәй саңлар заманда

Тыныс тороп ҡараныҡ;

Бай, түрәләр ни ҡушһа,

Шуны эшләп ҡараныҡ;

Ни һораһа бай түрә,

Шуны биреп ҡараныҡ.

Билде бөктөк хеҙмәттә,

Тирҙе лә түктек хеҙмәттә;

Алтын да биреп ҡараныҡ.

Түрәнең тамағы туйманы,

Йәбер-золомон ҡуйманы;

Меңләп малды ҡыуҙылар,
Йөҙәрләп йәнде ҡыйҙылар;

Ил ағаһы ирҙәрҙең
Күҙенә ҡурғаш ҡойҙолар;

Аҫыл да аҫыл ҡыҙҙарҙы,

Ҡол итеп ситкә ҡыуҙылар.

Ҡан һауҙы инде күҙебеҙ,
Бөттө инде түҙемебеҙ!..

Сыуашстан менән Башҡортостанды яҡынайтыусы тағы бер шәхес бар: ул – Василий Чапаев. Сыуаштар үҙҙәренең милләттәшен, ысынлап та, Салауат кеүек милли герой дәрәжәһенә күтәргән һәм ғорурлана. Салауат, Ағиҙелдең бейек ярында арғымағына атланып, әле лә тыуған төйәгенең тыныслығын һаҡлағандай ғорур торһа, Чапаев та атына атланып, сыуаш иленең именлеген күҙәтә. 
Яҡташтары – дүртенсе космонавт Андриан Николаев менән дә лайыҡлы ғорурлана сыуаш дуҫтар. Уның Шудмалы ауылындағы йорт-музейының Волга буйында берҙән-бер булыуын да айырыуса баҫым яһап билдәләйҙәр. Тормош ҡанундары шулай инде: шәхестәрҙе халыҡ тыуҙыра, шәхестәре булған халыҡтың киләсәге бар.

“Байдул – сыуаш Салауаты...”
Матбуғат конференцияһынан һуң делегацияның яртыһы яңы ғына (15 июлдә) ойошторолған Элемтә һәм информатизация министрлығының яңы министры менән осрашырға ашыҡты, ә икенсе яртыһы ҡунаҡханаға юлланды. Әммә ишектән инеп, тын алырға ла өлгөрмәнек, урамда торған автобусты күреп, Башҡортостан журналистарын эҙләп, бер уҙаман килеп инде. Баҡтиһәң, ул Сыуашстандың халыҡ яҙыусыһы, тиҫтә самаһы тарихи роман авторы Мишши (Михаил) Юхма икән. Һүҙ артынан һүҙ эйәрә сығып, ул тарихҡа ҡыҫҡа ғына экскурс яһап өлгөрҙө: “XVI быуат урталарында Сыуашстан территорияһында батша Иван Грозныйҙың Ҡаҙанға һөжүмен туҡтатыу өсөн башҡорт ғәскәрҙәре торған. Был урында хәҙер Пушкарт ауылы бар. Сура йылғаһы эргәһендәге Тюмирле тигән ауылға еткәс, уң яҡҡа боролоп дүрт-биш саҡырым эскә инһәгеҙ, ауылды табырһығыҙ. Шул ауылдан үҙен мари кенәзе тип атаусы берәү 20 йыл буйына батша иҙеүенә ҡаршы көрәшкән. Ул Пушкарт ауылындағы әсәһе яҡлап олатаһында тәрбиәләнгән.
Шулай уҡ Солтан исемле батыр хаҡында ла билдәле. Уның ҡыҙҙары күп булған. Бер заман батша ғәскәрҙәре Сура йылғаһы яғынан ҡамап ала башлағас, ҡыҙҙар уҡ-һаҙаҡ алып, яуға ташланған. Баҫҡынсылар уларҙың ҡыйыулығынан ҡурҡып, сигенергә мәжбүр булған. Уларҙы, башҡорттарҙың вариҫтары булғандар, тиҙәр. Әммә хәҙер улар сыуаш булып йөрөй”.

“Ә сыуаштарҙың Салауат кеүек батырҙары бармы?” – тигән һорауҙы бирмәй түҙә алмайбыҙ. “Әлбиттә, - тип яуаплай Юхма әфәнде. – Уның исеме – Байдул. Ул Салауаттан 100 йыл элегерәк йәшәгән. Сыуаш ғәскәрҙәренең етәксеһе (полковник) булған. Хырла йылғаһындағы өс көнлөк һуғышта батша ғәскәрҙәренә көтмәгәндә тылдан һөжүм итеп ҡыйратыуы менән дан ҡаҙанған. Хәҙер был ысул хәрби вуздарҙа көтмәгәндә тылдан һөжүм итеү булараҡ өйрәнелә.

Күптән түгел беҙ Байдулдың ерләнгән урынын таптыҡ һәм киләсәктә ҡалаға уның исемен биреүҙе юлларға ниәтләйбеҙ”.

Күңелдең нескә ҡылдары ҡапыл өҙөлгәндәй. Беҙҙең Салауатыбыҙҙың, исмаһам, ерләнгән урыны ла билдәле түгел. Ғүмеренең һуңғы көндәрен үткәргән Палдискиҙың һәр мөйөшө уның ҡәберелер, күрәһең. Ни тиһәң дә, каторжандарҙы бер кем дә ерләмәгән, бары тик уларҙың аҙым һайын түшәлгән һөйәктәре өҫтөндә ҡала үҫкән...

Мөғжизәгә килә ышанғы

Сыуашстан менән хушлашып, сираттағы пунктҡа – Владимир ҡалаһына юлланабыҙ. Юл оҙон. Ҡасан унда барып етеребеҙҙе бер Хоҙай ғына белә. Икенсе яҡтан, ошо араны нисек үтеүебеҙ водителдәрҙең оҫталығына ла бәйле. Ә әлегә двигателдең тигеҙ генә геүләүе аҫтында, тәҙрәләрҙән төшкән ҡояш нурҙарында иркәләнеп, күңелдәргә тулышҡан хис-тойғоларҙы сайпылтмаҫҡа тырышып, үҙ уйҙарыбыҙға сумып барабыҙ...
Ҡунаҡханаға төн уртаһында ғына килеп еттек. Ә инде иртән өлкә хакимиәтендә командировка таныҡлыҡтарына мисәт һуҡтырып алып, тағы ла юлға сығырға тейешбеҙ. Ошо арала яныбыҙға айыуҙай бурҙай эйәрткән ханым туҡтай. Автобустағы яҙыуҙы күреп килгән икән. Баҙарға китеп бара. Башҡа көндәрҙә икенсе юлдан йөрөһә, бөгөн, ниңәлер, күңеле ошо яҡҡа тартып тик торған. Һөҙөмтәлә – көтөлмәгән осрашыу. Шунан һуң, мөғжизә юҡ тип әйтеп ҡара.
Яңы танышыбыҙ, үҙе әйтеүенсә, Салауат Юлаевтың нәҫеленән, Ҡалмаҡ ауылында тыуып, һуңынан Үрге Ҡыйғыла йәшәгән, милли батырыбыҙ тураһында мәғлүмәттәр йыйыу менән шөғөлләнгән Хәйрулла ағай Ҡөлмөхәмәтовтың ҡыҙы Әлфиә булып сыҡты.

1977 йылдан алып Владимирҙа йәшәй. Бар ғүмерен хәрби хеҙмәткә арнаған, әле хаҡлы ялда. Сәфәребеҙҙең маҡсатын белгәс, былай ҙа йылмайыу китмәгән йөҙө тағы ла яҡтырҙы: “1982 йылда мин дә Эстонияла булдым”.

Мирас ағай Иҙелбаевты иһә ул үҙ туғанылай ҡабул итте: “Һеҙ бит БДУ-ла уҡытаһығыҙ. Салауаттың ижады, тарихы менән шөғөлләнәһегеҙ, - үҙе юлдашыбыҙҙың аптырап ҡалыуын тойоп, тиҙ генә аңлата һала, - миңә атайымдар һөйләгәйне. Һеҙ Үрге Ҡыйғыла беҙҙә йәшәп, материалдар йыйғанһығыҙ ҙа инде...”

Көтөлмәгән осрашыуҙар ваҡыт яғының сикләнгән булыуы менән ҡәҙерлелер, моғайын. Беҙгә юлды дауам итәһе бар. Әлфиә ханым менән хушлашып, иҫтәлеккә китаптар, “Башҡортостан” дәүләт телерадиокомпанияһы биреп ебәргән кассеталар һәм, әлбиттә, башҡорт балын тапшырабыҙ. 
Сит ерҙәрҙә тыуған төйәгеңдә үҫкән кешене осратыу, уның үҙ телен онотмай, әсә телендә һөйләшергә тырышыуы барыбыҙ өсөн дә танһыҡ та, ҡәҙерле лә ине. Шул хистәр шауҡымында юлға ҡуҙғалабыҙ...
...Аяҡтарҙы яҙып алырға, тәндәрҙе киреп-һуҙырға тип туҡтап, автобустың авария фарҙарын  яҡтыртып ҡуйҙы Шамил Барыев. Күп тә үтмәне, үтә барып бер “Газель” туҡтаны. Кабинанан ир менән ҡатын төшөп, беҙгә ыңғайлай. Ханымдың күҙендә йәштәр ялтырап китә. “Башҡортостан номерын күреп туҡтаныҡ. “Аварийка”ла тораһығыҙ, ярҙам кәрәкмәйме?” – тип төпсөнә башланы улар. Баҡтиһәң, сығыштары менән үҙҙәре лә Башҡортостандан икән. Розалия ханым – Нефтекама ҡыҙы, уның хәләл ефете Альфред – Ауырғазынан, БР-ҙың Эске эштәр министры Диваев нәҫеленән. Бынан 25 йыл элек, вуз тамамлағас, йүнәлтмә буйынса Собинка ҡалаһына килеп урынлашҡандар һәм шунда төпләнеп ҡалғандар. Сирек быуат йәшәһәләр ҙә, сит ерҙә үҙ кеше булып бөтһәләр ҙә, юл ситендә туҡтап ултырған “НефАЗ” автобусын күреү тыуған ерҙәренең бер киҫәге булып, күңелдәренең аҫтын-өҫкә килтергән. Ирекһеҙҙән, хәтергә тағы ла маҡсатыбыҙ сәбәпсеһе, беҙҙе юлға әйҙәүсе Салауат килеп баҫа. Ул һағыштарын шиғыр юлдарына юҡҡа ғына һалмаған бит: 
Тыуған-үҫкән еремдән

Яҙмышым йыраҡ ташлаһа,

Һеҙҙе һағынып өлгөрәм,

Төшөмдә һеҙҙе гел күрәм.

Минең тыуған ҡырҙарым,

Балдай татлы һыуҙарым,

Яландарым, урманым,

Һөйгән һылыу Уралым!

Тыуған яҡтан ел иҫһә,

Ул миңә хәбәр килтерә
Тыуған-үҫкән еремдән,

Өҙөлөп һөйгән илемдән, -

Минең тыуған ҡырҙарҙан,

Балдай татлы һыуҙарҙан,

Яландарҙан, урмандан

Күккә ашҡан Уралдан

Миңә хәбәр килтерә.

Моғайын, Балтик буйында ла ошо юлдарҙы меңәр тапҡыр ҡабатлағандыр ул...

· Тыуған яҡ ҡәҙерен ситтә йәшәгәндәр генә ысын мәғәнәһендә беләлер. Бында килгәс, тәүҙә “малосемейка”ла йәшәнек, - ти Розалия Диваева. – Коридорҙа йөрөгәндәме, аш бүлмәһендә булһынмы, радионан башҡортса йырмы, көймө ишетеп ҡалһаҡ, бер-беребеҙҙе эҙләп йүгерә инек. Элегерәк бит магнитофон юҡ, кассеталар ҙа булманы. Хәҙер генә ул, видеокассета аша ла ҡарайһың, аудиокассета ла тыңлайһың. 

Собинкала беҙ белгән 10-лаған башҡорт-татар ғаиләһе бар. Аралашып  торабыҙ. Бына тиҫтә йыл самаһы инде бер хыял менән йәшәйем: бергә йыйылып, милли аштарыбыҙҙы бешереп, һөйләшеп ултырырға ине. Сөнки күптәр урамда үҙ телендә һөйләшергә ояла. Бәлки, бергәләшеп, ошо тойғоно еңер инек. Балаларыбыҙ ҙа бит көнкүреш телен генә белә. Ә үҙҙәре йыр-моңдарыбыҙҙы иҫтәре китеп тыңлай.

Беҙҙең дә ике ҡыҙыбыҙ бар. Уларға “доченька” тип түгел, “ҡыҙым” тип өндәшәбеҙ. Урыҫ телен, бөйөк, ҡеүәтле, тиһәләр ҙә, башҡорт, татар телдәрендә һүҙҙәр моңло, уларҙың синонимдары барыбер күберәк.

Осрашыу һуңында инде һәр кем Диваевтарҙың күңел ихласлығы, күңел байлығы тәьҫирендә тирбәлә ине. Ауырғазынан булған Фәрит Фәтҡуллин менән Альфред әфәнденең, нефтекамаларҙың Розалия ханым менән һөйләшеп һүҙе бөтмәне.”Ә шул кешене беләһеңме? Ә быны?” Яуаптар алынып та өлгөрмәй, икенсе һорау яңғырай.

“Киләсәктә Башҡортостанға ҡайтырға ниәтебеҙ. Нефтекамала йорт һалабыҙ. Алла бойорһа, тағы ла осрашырбыҙ әле”, - тип хәйерле юл теләп оҙатты беҙҙе яҡташтарыбыҙ. Һәр кемдең иғтибарын тартып, ылыҡтырып торған “Журналисты Башҡортостана” тигән яҙыулы, республика гербы, Салауат һәйкәле төшөрөлгән автобусыбыҙ беҙҙе Тверь ҡалаһына алып китте. Эстон еренә юл тағы ла ҡыҫҡара төштө...

Күпте күргән, күпте кисергән...

17 июлдә, ниһайәт, беҙҙе түҙемһеҙлек менән көтөүсе Тверҙәге яҡташтарыбыҙ эргәһенә килеп еттек. Ниһайәт, тимен, сөнки үҙебеҙ ҙә тиҙерәк улар эргәһенә етергә ашҡындыҡ. Түҙемһеҙлек менән тимен, сөнки, дөрөҫөн әйткәндә, ҡаршы алыусы яҡтан башҡа бер генә урында ла тверҙар кеүек көнөнә ҡырҡ шылтыратып, ҡасан килеп етәребеҙҙе, әле ҡайһы тирәлә барыуыбыҙҙы, хәлдәребеҙҙе һорашҡан кеше булманы.

Көтөп алдылар, ҡаршыланылар. Нисегерәк әле: иң тәүҙә мәсет тупһаһын аша атлап үттек. Сәфәребеҙҙең уң булыуы шунан да  күренде – тап киске намаҙ ваҡытына тура килеп, изге  аят тауышын тыңлап, күңелдәребеҙҙе тынысландырҙыҡ, артабанғы юлыбыҙҙың иҫән-имен үтеүен теләп, хәйер һалдыҡ. Бәлки, юлға сыҡҡандан алып беренсе тапҡырҙыр, рухи донъябыҙҙа ниндәйҙер тотороҡлолоҡ урынлашып, еңеллек тойҙоҡ.

Икенсе көн иртән эшебеҙҙе ҡаланың Баш музейы менән танышыуҙан башланыҡ. Алты залдан торған тарих ҡорамында Тверь ҡалаһының һәм өлкәһенең һәр ваҡиғаһы сағылыш тапҡан. Экскурсоводыбыҙ Виктория Гусева, ваҡыт тарлығына ҡарамаҫтан, тулы мәғлүмәт бирергә тырыша. Күҙ алдында тарих терелә...
“Тверь өлкәһе – үҙенсәлекле край, - ти Виктория. – Беренсенән, уның территорияһы ҙур – 84 мең квадрат километр. Унда Дания менән Швеция иркенләп урынлаша ала. Икенсенән, территория көнбайыштан көнсығышҡа һуҙылғанлыҡтан, ике – континенталь һәм тымыҡ континенталь климат хөкөм һөрә. Өсөнсөнән, өлкә Валдай ҡалҡыулығының бер өлөшөнә тура килә һәм бынан Рәсәйҙең бөйөк Төньяҡ Двина, Волга, сик буйынан биш саҡырым алыҫлыҡта Днепр йылғалары башлана. Төньяҡҡа Сна йылғаһы аға. 

Тверь өлкәһе территорияһы дүрт яҡҡа ла асыҡ һәм шуға ла бынан  12 мең йыл элек, бөйөк боҙлоҡ ирегәндән һуң, унда тәүге кешеләр төйәк таба.

Өлкәнең үҙенсәлеге шунда ла сағыла – ул Мәскәү өлкәһе һәм Новгород аша Санкт-Петербург өлкәһе менән сиктәш. Әммә был күршелек, үкенескә күрә, кире йоғонто яһай. Мәҫәлән, Мәскәү ҡалаһында һәм өлкәһендә һыуға ҡытлыҡ булыуы һәр кемгә билдәле. XX быуаттың 30-сы йылдарында төҙөлгән яһалма һыу сығанаҡтары ихтыяжды ҡәнәғәтләндермәй. Һөҙөмтәлә Ржев һыу үҙәген төҙөү планы әҙерләнә. Уны тормошҡа ашырғанда Асташҡа ҡалаһы һәм Силигер күле һыу аҫтында ҡалырға тейеш була. 60-сы йылдарҙа шул маҡсатта урмандарҙы киҫә башлайҙар, әммә проектты оҙайлы йәшниккә һалып ҡуялар. Тик Мәскәү ҡалаһы һәм өлкәһе хакимиәттәре һаман да һыу етмәүен байраҡ итеп, проектты тормошҡа ашырыуҙы талап итә. 

Икенсе минус – Тверь өлкәһе аша тейешле тиҙ йөрөшлө поездарға тимер юл төҙөү. Был территория ЮНЕСКО тарафынан һаҡланған Үҙәк урман ҡурсаулығына  тап килә. Бәхеткә күрә, чиновниктар араһында ҡаҙна аҡсаһына ҡул һуҙыусылар арҡаһында, йәғни ошо маҡсатҡа бүленгән средстволарҙың икенсе йүнәлештә тотонолоуы һөҙөмтәһендә генә тәбиғәтебеҙгә зыян килмәй тора. 

Чиновниктарҙың өсөнсө уйланмаған аҙымы – Бөйөк һыу бүленешендә атом электр станцияһын төҙөүҙәре. Әле дүртенсе энергоблок төҙөлә. Реакторҙың һыуын һыуытыу өсөн тәбиғи йылғаларҙан ике яһалма һыу сығанағы эшләнә.

Бына шундай перспективаһыҙ хәл алдында торабыҙ. Әммә беҙ дәүләттең аҡсаһы булмаҫ һәм Үрге Волга тәбиғәтенә үҙ йоғонтобоҙҙо яһамабыҙ  тип уйлайым”.

Ғөмүмән, Тверҙә музей хеҙмәткәрҙәре генә түгел, һәр граждан үҙенең өлкәһе, ҡалаһы менән ғорурлана. Уның хаҡында сәғәттәр буйы һөйләргә мөмкиндәр. Ысынлап та, Тверь – күпте күреп, күпте кисергән. Иң беренсе тапҡыр ул 1135 – 1136 йылдар менән тарихта теркәлгән. Әммә был датаны тарихсылар һуң билдәләү, тип белдерә. Тимәк, бынан алда ла теркәүҙәр булыуы ихтимал. Археологтар Тверҙың барлыҡҡа килеүен  XI быуаттың аҙағы, XII быуаттың башы менән билдәләй. Әммә 1135 йылдан ғына һанағанда ла, ул Мәскәүҙән бер йәшкә өлкәнерәк булып сыға. 
Ағас ҡәлғә менән уратып алынған ҡала һуғышсан  ғына түгел, бар яҡҡа ла маһир булған. Башҡа ерҙәрҙә күҙәтелмәгәнсә, уларҙа үҙҙәренең аҡсаһы йөрөгән. Был аҡсаларҙың үҙенсәлеге шунда – уларҙа беренсе тапҡыр беҙгә Көнсығыштан килгән ике башлы сәмреғош һүрәтләнгән. Сауҙа менән дә дан тотҡан тверҙәр. Алтын Урҙа, Византия менән сауҙа бәйләнештәре нығынғандан-нығынған. Ә инде XV быуатта Тверь cауҙагәре Афанасий Никитин өс диңгеҙ аръяғына үҙенең билдәле сәфәрен ҡылған.

Шулай уҡ Тверҙә кәзә тиреһен эшкәртеп итек тегеү оҫталарының XV быуат һуңында экспортҡа Чехияға оҙатылған, 40-50 деталдән торған йоҙаҡ эшләүсе тимерселәрҙең эшенә әле лә тиң юҡ.

Төньяҡ-көнсығыш Русь территорияһында, монгол-татар баҫҡынсылығынан һуң беренсе  итеп төҙөлгән Спас-Преображенск Соборы менән хаҡлы рәүештә ғорурлана тверҙәр. Собор булғанлыҡтан түгел, ә беренсе таш бина төҙөлгәнлектән. 
Был ҡорам Тверь кенәзе Михаил Ярославович Тверской иҫтәлегенә һалына. Тап Михаил Ярославовичтан Тверь менән Мәскәү араһында лидерлыҡ өсөн көрәш башлана. Мәскәү кенәзе Юрий Данилович Московскиҙың бернселеккә ынтылырға бер ниндәй хоҡуғы булмаһа ла, сөнки Тверь кенәздәренең идара итеү тарихы оҙайлыраҡ, үҙенең еңеүен нығытыу өсөн Үзбәк хандың һеңлеһе Карсәккә (Агафья) өйләнә. Был ваҡытта Тверь кенәзенең сәйәсәте менән риза булмаған ғәскәр туплана. 1317 йылда тарихи алыш үтә. Ҡаты  яраланған Михаил шунда һәләк була. Шул саҡ Маньжария, хәҙерге Буденновск, ҡалаһында күктә ҡояш нурҙарынан тәре һүрәте барлыҡҡа килә. Нисәмә быуаттан һуң, Шамил Басаевтың хәрбиҙәре Буденновскиҙағы дауахананы баҫып алғас та, халыҡ күктә шундай уҡ тәре күрә. Былтырҙан алып Тверь ҡалаһы менән Буденновск ҡалаһы туғанлашҡан. 
Спас Преображенск Соборын иһә 1935 йылда аяныслы яҙмыш көтә – ул төнөн, хатта күрше-тирә йорттарҙа йәшәүселәр ҙә һиҙмәҫлек итеп, шартлатыла...

Екатерина батшалыҡ иткән заманда өлкә үҙенең гербына – йәшел мендәрҙә ятҡан алтын таж – эйә була. Сөнки ул ваҡытта Русь төрлө кенәзлектәрҙән тора, ә Михаил Тверской - Русь  ерҙәрен берләштереү идеяһы менән сығыш яһаусы беренсе кенәз генә түгел, ә үҙен Бөтә Русь батшаһы итеп башына таж кейгән беренсе кенәз.

Бөйөк Ватан һуғышы йылдарында был ерҙәрҙә Ржев алышы үтә. Әммә уның хаҡында тарих китаптарында һәм хәрби энциклопедияларҙа оҙаҡ ваҡыт өндәшмәүҙе хуп күрәләр. Сөнки был алышта беҙҙең ғәскәрҙәр еңелә. Әммә уны  генерал Манштейн, был, тәү сиратта, Георгий Константинович Жуковтың еңелгән еңеүе, тип атай. Әлеге ваҡытта музей хеҙмәткәрҙәре “Ржев алышы” атамаһын тарих китаптарына индереүҙе юллау буйынса эш алып бара.
Ҙур, матур бинала урынлашҡан музейҙа, әлбиттә, бик күп, ҡыҙыҡлы материалдар урын алған. Шулай ҙа иғтибарыбыҙҙы иң ныҡ йәлеп иткән экспонат – “Бәйғәмбәр эҙе” (“Божья ножка”) ташы булды. “Был тәбиғи ҡомартҡыны территорияла бик күп табалар, - ти Виктория Гусева. – Әле 15 дана бар. Ҡайһы бер ғалимдар уны, юл күрһәткес тип раҫлай. Кеше юлға сыҡһа, уға: “Ташҡа еткәс, ҡайҙа юл күрһәтә, шул яҡҡа бар”, - тигәндәр имеш. Ә бәғзеләр уны, төрлө дини йолаларҙы үтәү урыны, тип бара. Өсөнсө ҡараш та йәшәй: кеше ҡулын йәки аяғын ташҡа соҡоп яһай икән, ул үҙен тәбиғәттән айырып алып, үҙенең “мин”ен күрһәтә”.
Башҡортостандың көньяҡ райондарында ла ошондай таштарҙы осратырға мөмкин. Ул хаҡта түбәндәге легендалар йөрөй: “Имеш, борон таштар иреп ятҡан заманда, башҡорт бәйғәмбәрҙәрен кафырҙар баҫтырған. Ул, бирелмәҫкә була, ҡаянан һикергән. Ҡая башында ла, аҫта ла шул ваҡыттан һуң уның аяҡ эҙҙәре таштарҙа һаҡланып ҡалған. Ҡаҙырша ауылы эргәһендәге был ҡаяны Бәйғәмбәр ташы, эҙҙәрҙе – бәйғәмбәрҙең аяҡ эҙҙәре тип йөрөтәләр.
Заманында билдәле әүлиә Мөжәүир хәҙрәт тә унда килеп, бер нисә көн ятып, ғибәҙәт ҡылып ҡайтыр булған. Изге урын кәртләп алынған ине, тиҙәр ололар. Хатта ул кәртәләрҙең ҡалдыҡтары һуғыштан һуңғы йылдарҙа ла торған”.

Ләкин музейҙа бер генә мәл күңелгә ауыр йөк булып ятты: бында Салауатҡа, ғөмүмән, Пугачев ихтилалына ҡағылышлы бер генә материал да юҡ. Ә бит пугачевсыларҙың этап менән үткәндә ҡала-ҡәлғәлә туҡтап китеүен тарих инҡар итмәй. Тимәк, тарихсыларғы ең һыҙғанырға ҡала.

Проблемаларҙы уртаға һалып

Музей менән танышҡандан һуң өлкәнең Журналистар һәм матбуғат йортона матбуғат конференцияһына йыйылдыҡ. Башҡа төбәктәрҙән айырмалы, унда журналистарҙан башҡа башҡорт-татар диаспораһы вәкилдәре лә актив ҡатнашты. Губернатор аппаратының Мәғлүмәт сәйәсәте бүлеге мөдире Николай Прянишников Башҡортостандан делегация килеүенә шат булыуын, республиканың иҡтисады, тарихы, мәҙәниәте менән яҡынданыраҡ танышырға теләүҙәрен белдерҙе.

Һөйләшеү барышында ошо өлкәләр буйынса һәр кем тулы мәғлүмәт алды. БДУ профессоры Мирас Иҙелбаев сәйәхәтебеҙҙең Салауат Юлаев исеме, тимәк, Пугачев ихтилалы, Волга буйы тарихы менән бәйле булыуын иҫкә төшөрөп: “Мәскәү өлкәһе баярҙары ҡурҡыштарынан дер ҡалтырап, хатта Волганы бирергә лә әҙер була. Әммә Пугачев юлын кирегә бора һәм тотола.

Екатерина пугачевсыларҙың исемен дә телгә алыуҙы тыйған указ сығара. Ләкин сит ил баҫмаларында Салауат Юлаев исеме телгән алына. Рәсәйҙә уның хаҡында беренсе булып А. С. Пушкин үҙенең “Пугачев тураһында тарих” әҫәрендә яҙа.

Әле беҙ Салауатт эҙҙәре буйлап үтәбеҙ. Уның эҙҙәре бында ла ҡалған. Тик уның ҡайҙа тотолғанын асыҡлаһағыҙ, беҙ бик шат булыр инек”, - тине.

Кемгә нисектер, әммә Тверь башҡорттарында Салауат рухы һаҡланған. Бында, әлбиттә, башҡорт-татар милли-мәҙәни үҙәге рәйесе Марат Бәхтиевтың (сығышы менән Ауырғазы районының Мораҙым ауылынан) эшмәкәрлеге баһалап бөткөһөҙ. Моғайын, шуға ла сәфәребеҙҙең асылын башҡа төбәктәргә ҡарағанда ошонда нығыраҡ аңлағандарҙыр. “Был сараның етди нигеҙе – Салауат Юлаевтың юбилейы булыуы ҡыуаныслы. Үҙ яғыбыҙҙан беҙ ҙә һеҙ үҙегеҙҙе уңайлы хис итһен өсөн тырыштыҡ. 

Кемдәр Башҡортостанда йәшәй, шуны аңларға тейеш: унда халыҡ киң күңелле, изге, тыныслыҡ һөйөүсән. Ә беҙ, республиканан ситтә йәшәүселәр, уларҙың бер өлөшө. Килеүегеҙ өсөн рәхмәт. Тверҙә һеҙҙе өйөгөҙҙәге кеүек көтәләр”, - тип юҡҡа ғына әйтмәгәндер Марат Шәймәрҙән улы. 
Өлкәнең 25 ижтимағи ойошмаһы араһында, күптән түгел генә барлыҡҡа килеүенә ҡарамаҫтан, башҡорт-татар милли-мәҙәни үҙәге генә лайыҡлы урын биләп өлгөргән. Мәҫәлән, йыл һайын Волганың башланған ерендә һыуҙы изгеләндергәндә (освящение) “Этник һылыуҡай”ҙар ҡатнаша. 2001 йылда улар араһында башҡорт милли кейемендәге башҡорт ҡыҙы ла була. Үҙҙәрендә кейем таба алмағас, Мәскәүгә барып, алып ҡайта тверҙәр. Шуға ла милли костюмдар менән ярҙам итеүҙе һораны милләттәштәребеҙ. Шулай уҡ Мәскәүҙә үткән һабантуйҙа “Китап” нәшриәте ойошторған китап сауҙаһында С. Руденконың “Башкиры. Историко-географические очерки” тигән китабын күреп, уны ла бер генә данала булһа ла ебәреүҙе үтенделәр. Йәкшәмбе мәктәбе асыу өсөн уҡыу әсбаптары ла кәрәк уларға. 

Тверҙәр үҙҙәрен генә ҡайғыртып ятмай, тотош милләт алдында торған проблемалар хаҡында борсола. Мәҫәлән, Рәхимйән Вәлиев (сығышы менән Бөрйән районынан) Башҡортостандан башҡорттарҙың күпләп ситкә, Себергә китеүенә, уларҙың урынын сит бауырҙар баҫып алыуына әсенеү белдереп, был процесты нисек туҡтатырға тип баш ватты. Ә бының сәбәбе ябай ғына: ситтәр Башҡортостанда тотороҡлолоҡ булғанға, республикабыҙ сәскә атҡанға ымһынып килә. Эшләйем тигәндәргә эш етерлек, бары тик ялҡаулығыңды елкәңдән алып ташлап, егелеп тир түгергә генә кәрәк. Күптәр иһә эше аҙ – аҡсаһы күп булған хеҙмәт урынын эҙләп ситкә китә.

“Совет заманында артистар килә торғайны. Һуңғы 10 йылда бер кем килгәне булманы. Беҙ уларҙы ла күргебеҙ килә, - тине Р. Вәлиев һүҙен дауам итеп. – Икенсе проблема: башҡорт кадрҙарын әҙерләү. Кадрҙар бар, әммә индустрия инженерҙарын, иҡтисадсыларҙы, юристарҙы, финансистарҙы аҙ әҙерләйбеҙ”. 

Ғөмүмән, Тверҙә Башҡортостан журналистарына, республикаға ҡарата иғтибар ҙур булды. Милли кейем кейгән Артур Дәүләтбәков менән Әлфиә Ғимаҙиеваны коллегаларыбыҙ һырып алды. Милләттәштәребеҙҙең дә  айырылғыһы килмәне. Әммә ни тиклем шат булырға тырышһаҡ та, мейене бер һорау быраулап торҙо: ”Виза алырбыҙмы, юҡмы?” Сөнки бер нисә кеше, беҙ Тверҙә саҡта Мәскәүгә барып, визалар алып килергә тейеш. Күтәрелеп сығып китһәк тә, әлегәсә юлдан һуҡыр кешеләй, ҡараңғы бүлмәләге кеүек һәрмәнә-һәрмәнә үттек: әгәр визалар әҙер булмаһа, Тверҙә күпме көтөп ятыр инек – билдәһеҙ. Ләкин Хоҙайҙың ҡөҙрәте киң, беҙҙең теләктәрҙе ишетте, юлдаштарыбыҙҙың юлы уңып ҡайтты. Тимәк, таң менән ҡабат юлға, ә әлегә алыҫтағы яҡын кешеләребеҙ араһында мәж киләбеҙ.

Ҡояш ҡайҙа ла бер, әммә...

Тыуған төйәктән алыҫҡараҡ киткән һайын, ул тағы ла яҡыныраҡ, ҡәҙерлерәк тойола башланы. Юл ыңғайы күҙәтеп барған күренештәр ҙә һағышты ҡуйыртып, эсте бошора. Бүре балаһын бүреккә һалһаң да урманға ҡарай, тигәндәре шулдыр күрәһең – Рәсәйҙең алтын баһаһына тиңләнгән өлөшөн үттек, әммә уйҙар урай ҙа Башҡортостанға ҡайта....

Йомшаҡ ел ыңғайына алтын ҡояш аҫтында үҙенә күрә бер симфония башҡарғандай, илһамланып ян-яҡҡа сайҡалып тирбәлгән иген баҫыуҙары; көтмәгәндә ҡунаҡ килеп төшкәндә лә йөҙгә ҡыҙыллыҡ килтермәҫтәй итеп төҙөкләндерелгән ауылдар; тормош ҡайнап тороуын иҫбатлағандай һәр ерҙә ҡалҡып сыҡҡан яңы йорттар; көҙгө кеүек ялтырап ятҡан асфальт юлдар...

Сәфәребеҙ буйы шундай күренештәр оҙата барыр кеүек ине. Ни тиһәң дә, ҡояш ҡайҙа ла бер. Әммә тормош ҡына үҙенсә икән шул. 

“Урманға төпкәрәк ингән һайын утын күбәйә”, тигәндәй, Рәсәйҙең үҙәгенә яҡынлашҡан һайын, “утын”дар  ҙа, күҙгә төртөлөр “ботаҡ”тар ҙа йышая барҙы. Иген баҫыуҙары яйлап ҡына ҡый үләндәре баҫҡан ҡарағуралы яландарға, төҙөк ауылдар буяу күрмәгән, “обшивка”һыҙ өйҙәргә әүерелә барҙы. “Ошмес” республика удмурт гәзитенең баш  мөхәррире Аркадий Миңлеәхмәтов фекерен барыһы ла ишетерлек итеп: “Мәскәүгә тиклем иген баҫыуҙары йәйрәп ята ине, Мәскәүҙән һуң – ҡарағура баҫҡан, ташландыҡ яландар. Иғтибарға алдығыҙмы?” – тип белдерҙе. Һуңынан Нефтекаманан булған юлдаштарыбыҙ Вера Харисова менән Валентина Тиненеваның да: ”Барыбер Башҡортостанда яҡшыраҡ. Иҡтисад та, социаль өлкә лә, ғөмүмән, һәр тармаҡ һүҙҙә генә түгел, ғәмәлдә үҫә”, - тиеүе лә юҡҡа түгел. Сөнки республиканы маҡтап яҙа башлаһаң, бәғзеләр “заказ буйынса” тип дәғүә белдерә. Ә бына Башҡортостандан ситкә сығып, башҡа милләттәрҙең шундай фекергә килеүен улар нисек аңлатыр икән?
Сит илгә сығыуыбыҙҙы иһә таможняла тойҙоҡ. Рәсәй яғында әллә ни илтифат күрһәтмәһәләр, эстондарҙың мөғәмәләһе бөтөнләй башҡа ине. Ә бит ҡояш ҡайҙа ла бер. Әммә...
Ергә, ғөмүмән тормошҡа мөнәсәбәте лә кешеләргә булған кеүек, иғтибарлы эстондарҙың. Күҙгә иң салынғаны – ҡулъяулыҡтай ғына ерҙәрен дә гөлбаҡсаға әйләндереүҙәре. Шунан ғына уларҙың ихаталары кәртәләнмәгәнлегенә иғтибар итәһең. Юҡҡа ғына Рәсәй халҡы һәм үҙҙәре хаҡында шундай лаҡап сығармағандарҙыр, күрәһең: рәсәйҙәр устарына көнбағыш алып, бер ни эшләмәй, бер-береһен һөйләп тик ултыра, ә эстондар, диңгеҙ яҡын булғас, ерҙе ҡаплаған ҡырсынташтарҙы баҫыуҙарынан сүпләй, буш ваҡыттары ҡалмай. Ҡасандыр  Рәсәй составында булыуҙары хаҡында бары тарихҡа шаһит булып ултырған “Нива” комбайны ғына хәтерләтә.

Совет заманында бындағы тормош кимәле тураһында әйтә алмайым, әммә хәҙергеһе: Рәсәй өсөн Европаса, үҙҙәре өсөн ҡәҙимге. Хатта урамдарҙа иҫке машиналарҙы бик һирәк күрергә мөмкин. Маршрут автобустары паркын иһә тулыһынса яңыртҡандар. “Беҙҙә бөтөн нәмә кеше мәнфәғәтен хәстәрләп эшләнә. Рәсәйҙә автобус ватылып эшкә һуңлаһаң да ғәфү ителә, сөнки техниканың ниндәй хәлдә булыуы барыһына ла билдәле, ә беҙҙә ундай номер үтмәй”, - тиҙәр ғорурланып эстон граждандары...
Бер эстон кронының ике һумға тиң булыуын иҫәпкә алһаң, хаҡтар сағыштырмаса ҡиммәт. Ләкин шуныһы бар: пенсионерҙар ике мең крон пенсия ала. Шул иҫәптән 700 кронды йылылыҡ өсөн генә түләй. Һыуын, газын һ.б. иҫәпләй башлаһаң, беҙҙеңсә аяҡҡа ла, башҡа ла бер юрған – ҡайһыһын ҡапларға белмәйһең. Уның ҡарауы, эшһеҙҙәр коммуналь түләүҙәр өсөн төрлө субсидия-дотация алырға хоҡуҡлы. Һанай китһәң, Эстонияла эшһеҙҙәр эшләүсе категорияға ҡарағанда ла байыраҡ килеп сыға.
Икенсе яҡтан, ҡайһы бер ҡунаҡханаларҙа “Финдарҙы индермәҫкә” тигән яҙыуҙар күрергә мөмкин. Сәбәбе: Финляндия Евросоюзға ингәс, унда хаҡтар ҡапыл күтәрелгән, шуға улар Эстонияға килеп, эсеп ята икән...

Урыҫтар Балтика буйы дәүләттәрендә үҙҙәрен ҡыҫыуҙары хаҡында әленән-әле шаулап алһа, эстондарҙың был мәсьәләгә аҡыллы юл табыуҙарына һоҡланаһың. Улар берәүҙе лә аҡыртып, урам буйлап ҡыумай, бары үҙ иленең патриоты булараҡ, шундай шарттар ҡуя: Эстония гражданлығын алыу өсөн (әгәр гражданлығың булмаһа, һин бары ҡара эшкә, мәҫәлән, һатыусы, ғына ярайһың) телде мотлаҡ белергә тейешһең. Ғөмүмән, хәҙер Эстонияла шундай принциптан сығып йәшәйҙәр: әсә телен, инглиз, тағы ла ике сит телде белергә кәрәк.

Әгәр һин эстон телен беләһең икән, карьера ла эшләй алаһың, эш хаҡына өҫтәмә лә түләнә (ә Башҡортостанда “Башҡортостан Республикаһы халыҡтары телдәре тураһында” Закон ҡабул иткәндә башҡорт телен белгән хеҙмәткәрҙәргә өҫтәмә түләү тураһындағы пункт үтмәне).

Гражданлыҡ алыу бәхете иһә һәр кемгә тәтемәй. Уның да үҙенең шарттары бар. Тәүгеһе, әйтеп үтеүемсә, телде белеү булһа, икенсеһе – территориялағы һәр географик атаманы, уның ҡайҙа урынлашҡанын, үҙенсәлектәрен, билдәле шәхестәрҙе, ғөмүмән, республикаға ҡағылышлы һәр нәмәне белергә тейешһең. Тимәк, икмәк-тоҙлоҡ “тел” менән тулы хоҡуҡлы  граждан була алмайһың, сөнки махсус имтихан тапшырғанда һәр өлкәнән бирелгән һорауҙарға яуаптың тулы һәм эстон телендә булыуы зарур. Шарттар иһә ваҡыт үткән һайын ҡатмарлаша бара: хәҙер илдең  гимнын да, Конституцияһын да яттан белеү индерелгән. Уйлап ҡараһаң, беҙ үҙ илебеҙҙең граждандары ла була алмаҫ инек, тигән һығымтаға киләһең. Дөрөҫө шулай. “Ә эстондар?” – тиерһегеҙ. “Эстондар – аныҡ халыҡ. Ҡушылған икән – улар мотлаҡ ваҡытында үтәй, - ти яҡташтарыбыҙ. – Мәҫәлән, эстон телен өйрәнеү курстарына ике төркөм йөрөй, ти. Береһе – эстондар, икенсеһе – урыҫтар (йәки Рәсәй кешеләре). Уҡытыусы бер датаға контроль эштәрҙе килтерергә тиһә, беренсе төркөм тулыһынса тапшыра, ә икенсеһе һуҙып-һуҙа. “Бер үк шарттар: эш, ғаилә, балалар. Ниңә һеҙ шундай ул?” – тип аптырай белем биреүселәр. Эстондарҙың хатта ул эште икенсе  көнөнә йәки тағы ла һуңыраҡ тапшырырға кәрәк икәнлеге башына ла инеп сыҡмай”. 
Йәки икенсе миҫал: Айҙар Ғәлимов гастролдәр менән барырға булғас, “Ағиҙел” башҡорт мәҙәни ойошмаһы эстон милли опера йырсыһы Ватмаа Виллоға – “Ҡышҡы романс”ты, ә А. Ғәлимовҡа эстон йырын өйрәнергә бурыс йөкмәтә. Һөҙөмтәлә Вилло бурысын намыҫ менән үтәй, Айҙарға бурыслы булып ҡалырға тура килә.
Тәү ҡарашҡа һиҙелмәһә лә, ысынлап та, эстондарҙың урыҫтарҙы өнәмәүе тойола. Иҫке ҡаланың “Толстая Маргарита” башняһында урынлашҡан Диңгеҙ музейы менән танышҡанда ла совет иленең Балтик буйы дәүләттәренә баҫып инеп, окуппациялауы кеүегерәк мәғлүмәттәрҙең өҫтөнлөк итеүе күҙгә ташлана. Әммә Таллинндағы урыҫтарҙың кешеләргә мөнәсәбәтен күреп, үҙҙәре ғәйепле, тигән һығымта яһарға мөмкин. Улар – һаман да һауалы, тәкәббер, гүйә, донъя тотҡалары.
Башҡа милләттәргә килгәндә инде, Эстония етәкселеге аҙ һанлы халыҡтарҙы (диаспораларҙы унда шулай атайҙар) дәүләттең мәҙәниәт гөлләмәһен байытыусы сәскәләргә тиңләй. Хатта Таллинн мэры Эдгар Сависаарҙың һәр милли-мәҙәни ойошмаға рәхмәт белдереп, эстон һәм шул милләт телендә рәсми хаттар яҙыуы ғәҙәти күренеш икән. 

Күптән түгел генә милли диаспораларға йәкшәмбе мәктәптәре асыу мөмкинлеге бирелгән, өҫтәүенә уҡытыусы штат нигеҙендә эшләйәсәк. Тимәк, киләсәктә, алыҫ киләсәктә лә түгел, тиҙ арала, эстон ерендә лә милләттәштәребеҙҙең балаларының башҡорт телен өйрәнә башларына өмөт тә, мөмкинлек тә буласаҡ.
Теле булһа икән таштарҙың...

Таллинн ҡалаһының Иҫке ҡала тип аталған ҡәлғә өлөшөнә экскурсия ҡылабыҙ. Яҡташыбыҙ Гөлбоҫтан Ноғоманова (Илеш районынан) гид ролен үтәп, тарих һөйләй. Уның әйтеүенсә, Салауат менән Юлайҙы хәҙер “Толстая Маргарита” тип аталған башняның подвалында тоталар. Әммә һуңынан асыҡланыуынса, пугачевсыларҙың тотолған урыны әле  Rivikogn - Дәүләт Йыйылышы урынашҡан “Длинный Герман” башняһы икән. Уйлап ҡараһаң, бында ниндәйҙер мөғжизәле тап килеүме, уртаҡлыҡмы бар. 1773 йылда төҙөлгән башня немец теленән тәржемә иткәндә “доблестный воин” тигәнде аңлата. Диңгеҙ өҫтөнән 100 метр бейеклектә торған башняның 30 метр тәрәнлектәге подвалында тотолған Салауат та шундай түгелме ни?!

Ә хәҙер унда һәр таң Эстонияның Дәүләт гимны яңғырай һәм күк-ҡара-аҡ төҫтәге флаг бейеклеккә үрләй. Көн байығанда иһә, “Минең һөйөклө Ватаным” йыры аҫтында төшөрөлә. Әлбиттә, төрлө заманда, төрлө хужалар хакимлыҡ иткәндә бында төрлө флагтар елберҙәй. Әммә 1989 йылдан – Эстонияның Рәсәйҙән бойондороһоҙлоғо тергеҙелгәс, өс төҫлө триколор ҡабат үҙ урынын ала.

Ә теге мәлдә...

“Толстая Маргарита” башняһына текләп, һүҙһеҙ ҡалғайныҡ. Гүйә, күңелдәр генә һөйләште. Һәр кем үҙенең кисерештәрен сайпылтмаҫҡа тырышты, иң изге тойғолдарҙың ҡайһы берәүҙәрҙең башня таштарынан да ҡатыраҡ, рәхимһеҙерәк күңеленә бәрелеп селпәрәмә килеүенән ҡурҡып, тышҡа сығарырға теләмәне, ахыры. Бары тик эргәләге юлдашыңдың тамағына тығылған төйөндө ауырлыҡ менән йотоп ебәреүен дә ишетерлек тынлыҡ. Йөҙҙәр ҙә етдиләнгәндән-етдиләнә бара. Сәфәр башында уҡ: “Салауатты кем тип ҡарарға? Ул бит юлбаҫар булған...” – тигән фекерен йәшермәүсе бәғзеләр ҙә уйсанлана төшкән...

Эйе, беҙ шул хәләттә теләһә ҡайһы бинаны: “Бында Салауат тотолған”, - тип күрһәтһендәр, быға ышанырға әҙер инек. Әммә тарих күпме генә юл яҙлыҡтырырға, бутарға, батыр менән беҙҙең күңелдәрҙе аймылыштырырға теләһә лә, хәҡиҡәт барыбер тантана итә. Өнһөҙ таштар ғына иһә, быуаттар буйы үҙҙәрендә күпме сер һаҡлап, тора-тора ла, ҡасандыр бер, серҙәрен күтәрә алмайынса ҡолай. Бары Шәхес кенә Хәтер тере саҡта мәңге йәшәй.
Төн буйына илай аҡсарлаҡтар...

Көндәлек ығы-зығы, ҡала менән танышыу тәьҫораттарына сумып һиҙмәнекме, әллә улар беҙҙең бүлмәләргә таралышып, баштарҙы мендәргә терәүҙе көттөмө – аңламаҫһың. Тик төнгө тынлыҡты аҡсарлаҡтар тауышы бүлде.

Берсә сабый балалай үкһеп-үкһеп, берсә опера артистарының тауышы менән яһалма итеп һаһылдап көлөп, берсә иңдәренә күтәрә алмаҫлыҡ ауыр аһ-зар өйөлгән хәсрәтле кешеләй йөрәктәрҙе өҙөп уфтанып, әйтерһең дә, беҙҙең тәҙрә төбөнә генә килеп зарлана улар.

Шомло ла, ауыр ҙа төн... Йоҡо ҡасҡан күҙҙәрҙе түбәгә төбәп, әллә Салауаттың йәне ошо ҡоштарҙың береһенә күсеп, ул беҙ килгәнгә шулай илерәме, тигән уйҙарға сумам. Кем белә инде. Өләсәйем үлгәс тә, уның ҡырҡы еткәнсе бер турғай көн дә төшкө аш ваҡытында форточка аша осоп инеп, өҫтәлгә ҡунып икмәк валсыҡтарын сүпләп йөрөгәнен һөйләгәйне апайым. 40 көн шул хәл ҡабатлана, 40 көндән һуң килмәй ҡошсоҡ. Бәлки, өләсәйҙең йәне ҡошҡа күсеп, уҡылған аяттарҙан һуң тынысланғандыр? Ә һинең йәнең кемгә күсте, Салауат? Аҡсарлаҡтарғамы, әллә...

Ярға сығам, тиеп, ажарланған

Һинең йәнең мәллә, Салауат?

Өндәш кенә!

Йәнем-тәнем менән

Тулҡындарҙан алам аралап.

Сәселдеңме әллә тамсы булып,

Ҡаршылағы финдар яғына?

Күк Уралда аҙым һайын  ҡурай

Ирендәрҙе һинең һағына.

(Тамара Ғәниева).

Юҡтыр, “батыр йәнен диңгеҙ йотҡан, тиҙәр. Ышанмайым һис тә, был – ялған” – тип яҙа бит яҡташың Сафуан Әлибай. Мин дә бының ысын булыуына ышанмайым. Бәлки, ысынлап та, Уралыңда үҫкән ҡырлы ҡурайҙалыр йәнең? Шуғалыр ҙа ул моң-һағыш түгәлер? Бәлки...

Ә әлегә аҡсарлаҡтар илай... Шомло ла, ауыр ҙа төн. Һинең менән осраштырыусы таңды көткән төн...

Бары тик ҡайтыр юлда ғына һәр кем ошо төндө йоҡоһоҙ үткәреүе, оҙон юлдан һуң әллә ҡолағыма  тауыштар ишетелә инде, тип үҙенең уйын башлап әйтергә, ысынбарлыҡ менән ниндәйҙер мистик хәлдәрҙең сиге юйыла барыуын тойоуы хаҡында белдерергә ҡыйыулыҡ табасаҡ. Ә әлегә аҡсарлаҡтар илай, көлә, уфтана...

Үлгән йылы булмай батырҙың...

Палдискиға барып еткәнсе күңелдә Хәсән Туфандың шиғыры яңғырап торҙо: 
“Балтик буйҙарында үлде, - тиһең, -

Каторгала үлде Салауат...”

Алдайһың ла, тарих, бутайһың һин: 

Үләме ни ундай азамат!”

Ысынлап та, нисәнсе көн телебеҙҙән төшмәй Салауат исеме. Урайбыҙ ҙа Мирас Иҙелбаевҡа мөрәжәғәт итәбеҙ, фекерҙәребеҙ менән уртаҡлашабыҙ. Ул һәр нәмәне тәсфирләп аңлата. Хатта, был тиклем мәғлүмәт, даталар, факттарҙы нисек хәтерендә тота икән, тип аптырап та ҡуяһың. Һөҙөмтәлә, Өфө-Палдиски араһын үткәнсе Салауат символик орбраздан тере кешегә әйләнеп бөттө. Бына автобус туҡтар ҙа, ҡаршыларға батыр үҙе сығыр төҫлө. Әйтерһең дә ике быуат та үтмәгән, әйтерһең дә, кисә генә уны ҡалдырып киткәнбеҙ ҙә, бөгөн, Уралына Салауат етмәүен тойоп, ҡабат урап, уны алырға килгәнбеҙ. Ваҡыт туҡталған, гүйә.

...Ҡасандыр Советтар Союзының ябыҡ хәрби ҡалаһы булған Палдиски. Хәҙер бында НАТО ғәскәрҙәренең хәрби базаһы урынлашҡан. Яҙмышмы, әммә ситтә һуңғы йортон тапҡан һөйәгеңдең, Салауат, гелән хәрбиҙәрҙең итеге табанынан тапалыуын уйлап, тәндәр семберҙәп китә...

Эстония 1989 йылда бойондороҡһоҙлоҡ алғандан һуң, Совет хәрбиҙәре Палдискиҙан яйлап сығарыла башлай. Уларҙың арттарынан йәшәгән йорттарын шартлатып ҡала эстондар. Ҡайһы берҙәренең нигеҙ урындары әле лә шул көндәрҙе хәтерләтеп тора. Бынан тыш, буш ултырған бишәр ҡатлы йорттар бик күп ҡалала. Улар күңелгә ниндәйҙер шом һала: иҫәнме икән Салауатыбыҙ?! Сөнки 1992 йылда төҫлө металл яратыусылар һәйкәлдән – батырҙың бюсын, музейҙағы милли кейемдәрҙән көмөш тәңкәләрҙе урлағайны. Тарих ҡабатланмаҫ, тип кем раҫлай ала? 

Һаумы, Салауат!

Ана, бәләкәй генә ыҡсым парк эсендә Салауат тора. Йөҙө етди, бөркөттөкөләй осҡор, әммә уйсан ҡараштары диңгеҙгә төбәлгән. Нимә хаҡында уйлана икән ул? Әллә уй-хыялдарында ғына Уралына әйләнеп ҡайтамы... “Ана, бәғер итен өҙөрҙәй итеп ҡаңғылдашып, уйҙарға тарытып, ҡыр ҡаҙҙары осоп бара. Уралтау һырттары аша уҙышлай, ихтимал, бөртөк кенә  ҡаурый төшөрөп китерҙәр – шул булыр ҡәүемемә ете ят тарафтан сәләмем. Эй, ҡаҙҙар, ғәмһеҙ ҡаҙҙар! Эйәртһәгеҙ икән мин мәсбүхте лә... Тоҙһаған болан таныш шишмәһен юҡһынған ише генә түгел бит ҡыурап ҡурай үҫкән, туғайҙарына ҡымыҙ еҫе һеңгән атайсалды һағыныуҙарым! Эйәртһәгеҙ – һауаларҙан бер генә байҡармын тыуған еремде. Үҙ илендә үҙе баш микән ғорур башҡортом – күрәйемсе, шуны, беләйемсе. Хушығыҙ, ҡаҙҙар, әйтегеҙ башҡорт еренә, Салауат – тере, ул бик тә, бик тә өҙөлә һағыштан, тиегеҙ...” (С. Шәрипов).

· Һаумы, Салауат!

Хәтерең ҡалғанмы, үпкәләгәнһеңме – күҙҙәреңде диңгеҙҙән айыра алмайһың. Хәйер, үпкәләргә лә, рәнйергә лә хаҡлыһың: тормош тиҙлеге артынан ҡыуған булып, ҡайһы бер ваҡытта аҡсаға ла һатылмаҫтай ҡиммәттәрҙе юғалтабыҙ, онотабыҙ, йылдар туҙанына күмәбеҙ... Әле лә бит юбилейыңды сәбәп итеп сәфәр ҡылдыҡ. Үткән юбилейыңдан һуң күпме үҙгәрештәр булған: музейың урынлашҡан йортто “яңы эстон”мы, кемдер һатып алған да, экспонаттар ҡала хакимиәтенең подвалында “мөйөш тапҡан” (хакимиәттә әйтеүҙәренсә, тап шулай. Кем белә, бәлки, улар унда ла түгелдер, асҡыс юҡ, тигән булып, подвалды берәү ҙә асып күрһәтмәне бит), урыҫ атамаларын алыштырғанда “урыҫтар” араһына инеп китеп, урамың икенсе атама алған. Яңылышлыҡты төҙәтергә вәғәҙә биргән элекке хакимиәт башлығы ла алмашынған, көрәштәштәрең менән ултырған, ҡышҡы һалҡындарҙа ла йылытылмаған казематта хәҙер НАТО базаһы. Унда инерлек түгел – ике ҡат сым менән уратып алынған.

Бары һин үҙгәрмәгәнһең дә, һине белгән Палдиски халҡы үҙгәрмәгән. Һәйкәлдең тирә-яғына сығып, уны ян-яҡтан ҡарап таҙалап, күҙҙәрҙән үҙенән-үҙе аҡҡан йәштәрҙе һөртөп тә өлгөрмәнек, өлкәндәр ҙә, бала-саға ла йыйылып китте.
“Ошо урындан үткән саҡта күҙ йәштәремде тыя алмайым. Йөрәк һыҡтай. Рәхмәт, онотмай килеп, батырығыҙҙы хөрмәтләгәнгә”, - ти исем-атын әйтергә теләмәгән урыҫ теле уҡытыусыһы. Ғөмүмән, кем менән генә һөйләшергә тура килмәһен – барыһы ла Салауат исемен оло ихтирам менән телгә ала. Малай-шалай иһә: “Әлбиттә, Салауат Юлаевтың кем икәнен беләбеҙ. Ул – башҡорт халҡының милли геройы. Оккупанттарға ҡаршы көрәшкән. Мәктәптә беҙгә уҡытыусылар һөйләй”, - тип эскерһеҙ яуаплай. Ҡандарында булған бойондороҡһоҙлоҡ йәш балаларҙа шулай сағыла – үҙаллылыҡ көрәше улар өсөн окупанттарға ҡаршы көрәш тип күҙаллана.

Һәйкәлдең тирә-яғын тәрбиәләп тора гимназия уҡыусылары. Таллинндағы “Ағиҙел” башҡорт милли-мәҙәни ойошмаһы вәкилдәре лә иғтибарҙан өҙмәй. Сәскәләрҙе лә улар ултыртҡан икән. Башҡортостандан алып барған шыршылар ҙа үҫә эргәһендә, тыуған төйәктәге кеүек күккә ғорур үрләмәгәндәр, ә нисектер, ергә һылашып, һаман баш ҡалҡыта алмай интеккән кеүектәр.

Һинең яратҡан ҡурай моңдарын яңғыратты “Аманат” журналының баш мөхәррире Артур Дәүләтбәков. Ишмулла Дилмөхәмәтов тигән мәшһүр ҡурайсыбыҙҙың “Таштүре”һен уйнаны ул. Һин, әйтерһең дә, ҡушылып йырланың, тик һүҙҙәрен генә, гүйә, үҙеңсә үҙгәрттең:

Үҫмәй икән, алыҫ сит ерҙәрҙә
Уралымдың ҡырлы ҡурайы.

Төштәремдә ҡайтып бер урайым, 

Өндәремдә һағынып, йырлайым...

Батыр һәйкәленә сәскәләр, уның тыуған төйәге – Салауат районынан килтерелгән тупраҡты һалабыҙ. Эстон еренә Салауат тупрағы ҡатышып, бармаҡ осонан электр тогы һуҡҡандағылай тулҡын бөтә тәнгә йүгерә. Юл буйына беҙҙе яҡлаусы, һаҡлаусы, терәк булған, бер һүҙһеҙ ярҙамға килгән ир-егеттәр ҙә күҙ йәштәрен йәшермәй, ҡул һырттары күҙ тирәләренә урауын йышайта. Иң ҡаты кешеләр ҙә ҡараштарын күккә төбәй... Әйтерһең дә, һәр кем яңынан тыуа – күҙ йомоп асҡансы икенсе кешегә әйләнәбеҙ. Күҙгә күренмәҫ энергия һәммәбеҙҙең йөрәге аша үтеп, беҙҙе бер бөтөнгә әүерелдерә...

Үкенескәлер, музей экспонаттарын да, Салауат менән уның көрәштәштәре ултырған казематтың эсен дә, “Салауат Юлаев исемендәге Палдиски ҡалаһы мәктәбе” уҡытыусыһы Валентина Волкованы ла күрә алманыҡ. Рогервик ҡәлғәһенең әлегәсә һаҡланып ҡалған, хәҙер инде хуш еҫле гөл-сәскәгә күмелгән ҡалдыҡтары өҫтөнән үткәндә лә шулар күңелде өйкәп торҙо.
...”Тыныслан, ярай, тыныслан, илама”, - юлдаштарымдың береһе йыуатырға тырыша. “Нисек тынысланайым һуң, Салауаттың яңғыҙын ҡалдырып китәбеҙ бит. Нисек шуны аңламайһың – яңғыҙын ҡалдырабыҙ”... – бөҙрә һүҙҙәр өсөн яҙмайым был юлдарҙы. Ҡайтырға ҡуҙғалғанда һәр кем тере, ҡәҙерле кешеһен сит ерҙә ҡалдырғандай тойғо кисерҙе. Бары тик асыҡ тәҙрә аша инеп, автобуста иркенләп йүгергән елдәр генә артыбыҙҙан шундай юлдарҙы еткергәндәй булды:

Һин алыҫта, минең Ватаным!

Тыуған төйәк бигерәк аяулы.

Ҡайтыр инем дә бит, башҡорттар,
Аяҡтарым минең бығаулы!

Ҡарҙар күмә минең юлымды,

Тындарымды ҡыҫа таш йорттар.

Әммә яҙын ирер ул ҡарҙар...

Минме? Юҡ, үлмәнем, башҡорттар!

Тәбиғәттең шундай мәле ине...
Палдискиҙа беҙҙе, ғөмүмән, тәбиғәт мөғжизәләре оҙатып йөрөнө. Рогервик урынында булғанда салт аяҙ көндө алыҫтан күк күкрәүе ишетелә башланы. Беҙ автобустан йыраҡлашҡан һайын, күк Аллаһының нәфрәтеме, асыуымы ҡабара төштө – күкрәүҙәр яҡынайғандан-яҡынайҙы, йышая барҙы. Ә күк йөҙө шундай аяҙ ине...

Таллиннды сыҡҡас иһә, ҡапыл һиҫкәндереп, алғы быялаға, йәш бөртөктәреләй, йөҙләгән тамсы һибелде. “Тәбиғәт тә илай”, - тип күккә ҡараныҡ. Ә күк йөҙө шундай аяҙ ине...

Тәбиғәт һуңыраҡ иланы. Секунд эсендә ҡара болоттар ҡояшты үҙ ҡосағына йәшерҙе лә, биҙрәләп ҡойғандай күҙ йәштәрен түкте. Ахырыһы, Салауат беҙҙең менән шулай һаубуллашты...

Баш күтәргән башҡорт күп татыны

Ҡанһыраған батша ҡамсыһын.

Салауаттың һуңғы сәләм хаты  - 
Күкрәп яуған ямғыр тамсыһы.

(И. Дилмөхәмәтов).
Бик һағындым, һине, Тыуған илем!

Хәҙер сил ил һаналған Эстонияны күреп, Салауат Юлаевтың эҙҙәренә баҫып йөрөп бер ҡыуанғайным, ҡабат Рәсәй сиген үтеп бер ҡыуандым. Ни тиһәң дә, Тыуған ил барыбер Тыуған ил инде ул. Кассетанан ағылған моң ыңғайына тирбәләбеҙ:
Бик һағындым, һине, Тыуған илем!

Ҡайтыр юлдар әле төшмәгән.

Ҡоштар осоп етмәҫ был яҡтарҙа

Ризыҡтарым әле бөтмәгән...

Уйҙар ҡабат Салауатҡа барып тоташа... Бөйөк Новгородтың тарихи ҡомартҡылары менән танышҡанда ла хәтерҙән сыҡмай ул. Новгородтар үҙҙәренең Садкоһы, кенәздәре менән ғорурланһа, беҙҙең өсөн Салауат  - оло ғорурлыҡ. Бөгөнгө менән дә маҡтанырға мөмкин: “НефАЗ” вәкиле Вера Харисованың осҡор күҙҙәре ҡала буйлап тыуған предприятиеһында эшләнгән автобустар йөрөүен күреп тә ҡалған. Һәм тағы ла осраҡлыҡмы, тап килеүме – 21 июлдә өлкә губернаторы Прусак ҡалаға 20 “НефАЗ” автобусын бүләк иткән. Ғөмүмән, юл ыңғайы уҡ автобус алырға теләүселәрҙең осрап тороуы ла сәфәребеҙҙең һөҙөмтәле булыуына бер дәлил. Ә техника, ысынлап та шәп! Ҡала-ара модификациялы автобустар, ғәҙәттә, 500 саҡырымдан ашыу ара өсөн тәғәйенләнмәй. Ә беҙ шундай автобус менән 6 мең саҡырым самаһы юл үттек. Берәй тапҡыр ватылып ултырһаҡ, берәйебеҙ “уңайлыҡтар юҡ”, тип ауыҙ асһасы...
Шуныһы ғына үкенесле – Салауат Юлаев эҙҙәре буйлап үтеп үҙенә “сирҡаныс” алған автобусыбыҙҙы (ул беҙгә ҡәҙерле һәм йәнгә яҡын булып өлгөргәйне!) сәфәрҙән ҡайтыу менән һатып та алғандар. Уның тирә-яғындағы яҙыуҙырҙы һыҙырып алғанда водителдәрҙең күҙҙәренә йәш тығылған, тиҙәр. Уларҙың шул саҡта нимә уйлағанын беләһе ине...

Йәшәү менән үлем араһы...

Кеше ғүмеренең ни тиклем ҡыҫҡа икәненә Владимир өлкәһендә тағы бер тапҡыр инанырға тура килде. Матбуғат конференцияһынан һуң ҡала менән танышып, бөтә Рәсәйгә билдәле “Владимир централы” төрмәһенә лә күҙ һалайыҡ тип, шунда йүнәлдек. Бәлки, ҡасандыр Салауат менән Юлайҙы ла шунда тотҡандарҙыр? Тағы ла осраҡлыҡмы: төрмә музейының директоры Игорь Валерьевич Закурдаев, отпускыла булыуына ҡарамаҫтан, эш урынында ине. Ул беҙҙең уйҙарҙы таратып ебәрҙе: баҡтиһәң, пугачевсылар элекке мунса, хәҙерге “Мир” кинотеатры урынлашҡан острогта тотолған икән. Ә “Владимир централы” 1783 йылда ғына төҙөлгән. Революцияға тиклем Юстиция, Эске эштәр министрлыҡтары шунда урынлашҡан. Һуңынан – Именлек советы, МВД төрмәһе. 1986 йылдан башлап Юстиция министрлығы үҙенә “торлаҡ” таба. 

“Владимир централы”ның урынлашыуында ниндәйҙер аңлатып булмаҫлыҡ мәғәнә бар: эргәлә генә бала табыу йорто, уның янында суд бинаһы, артабан - төрмә, “комплекс”ты зыярат тамамлай. Ошо дүрт бина араһында – кеше ғүмере, йәшәү менән үлем. Оҙонлоҡҡа үлсәй башлаһаң, 150-200 аҙымдан артмаҫ. Уны нисек үтеү һәр кемдең үҙенә бәйләнгән. Кемдеңдер ғүмере был арауыҡта атылған йондоҙҙай балҡып һүнә, әммә яҡтылығы ҡалғандарҙың ғүмер юлын яҡтыртып, мәңгелек маяҡ булып тора, ә кемделер, йылдар үтеү менән, ҡасандыр фани донъяла йәшәгәнлеген иҫләүсе лә табылмай.

Шундай татлы һин, азатлыҡ һауаһы!

Ҡыҙыҡһыныу еңдеме, әллә азатлыҡтың ниндәй ҙур төшөнсә икәнен тойоп ҡарау көслөрәк инеме – төрмә музейына инеү теләген баҫа алманыҡ. Бер ваҡытта ла тотҡонлоҡта булмаған, иркенән мәхрүм ителмәгән кеше ундағы тормошто күҙ алдына ла килтермәй. Хатта камераларҙа евроремонт яһалып, уларҙа телевизорҙар торған хәлдә лә, һин – тотҡон. “Владимир централы” иһә ауыр енәйәт яһаусылар тотолған федераль төрмә. Унда уртаса 1500-ҙән ашыу кеше ғүмер йомғағын һүтә.
...Беренсе ишектән өсәрләп кенә үткәрәләр. Секундҡа ғына тотҡарландыңмы – тимер сыңы зыңлап киткәндәй ҡәтғи тауыш уйҙарыңды бүлә. Артыңдан ауыр ишек тәрән көрһөнөп ябыла. “Централ ике өлөштән тора – хужалыҡ бүлеге һәм енәйәтселәр тотолған өлөш. Тотҡондар ергә төшмәй, улар өсөн бина башында һауа трассаһы эшләнгән, шунда ғына йөрөйҙәр”, - ти Игорь Валерьевич.

Төрмә биш корпустан тора. Бында заманында төрлө билдәле кешеләр, шул иҫәптән сит ил граждандары, ултырған. Әле “Владимир централы” Германияның Бохум ҡалаһындағы хоҡуҡ төҙәтеү учреждениеһы менән туғанлашҡан. Хеҙмәткәрҙәрҙе бер-береһенә йөрөп, тәжрибә уртаҡлаша икән.

...Танауҙарға яңы бешкән икмәк еҫе бәрелә. Тотҡондар үҙҙәренең икмәкханаһында бешерә уны. Хатта ҡаланы ла ошо изге ризыҡ менән тәьмин итәләр.

Музей урынлашҡан бинала, әйтерһең дә картиналар галереяһы – “зек”тарҙың фантазияһы һәм һәләтенән күҙҙең яуын алыр, иҫ киткес сәнғәт әҫәрҙәре тыуған. Хатта уларҙың төрмә стеналарында эленеп торғанын да онотаһың бер аҙға. Юҡ, күңелендә шундай матурлыҡ йөрөткән кешеләрҙең енәйәтсе булыуы мөмкин түгел. Тимәк, йәмғиәт үҙе ғәйепле, ул үҙе боҙа кеше күңелен. Хәйер, беҙҙә енәйәтсе һүҙен төрлө контекста ҡулланырға мөмкин. Заманында Салауат та бит кемдәр өсөндөр дәүләт кимәлендәге ҡурҡыныс енәйәтсе тип һаналған. Ә беҙ уны йырсы, шағир-импровизатор, үҙаллылыҡ идеяһын йөрөтөүсе батыр тип баһалайбыҙ һәм шулай тип беләбеҙ.

...Ауыр ишектәр тәрән көрһөнөп ябыла. Иректә ҡалған ел йүгереп килеп йөҙгә бәрелә, сәстәрҙе туҙғыта, ҡолаҡтарҙың осона ҡағылып, ҡытыҡлай...  Танауҙарға ҡабат яңы бешкән икмәк еҫе бәрелә... Ниндәй татлы һин, азатлыҡ һауаһы!

“Ура, Башҡортостан! Vivat, Башҡортостан!”

Владимирҙан һуң Шупашкарҙа ҡунып, Өфөгә юл алабыҙ. Хәҙер инде Матбуғат министрлығынан шылтыратып, ҡайһы тирәлә булыуыбыҙҙы һорашып торалар. Тиҙҙән Октябрьскийға етәсәкбеҙ. Автобус эсен: “Ура, Башҡортостан!” – тигән оран күмде. Октябрьскийҙа инде үҙебеҙҙе хужаларса тотабыҙ.

Бында ла беҙҙе Салауат рухы ташламаны. Ҡунаҡхана эргәһенән генә Салауат Юлаев исемендәге урам үтә. Киске ашты ашап сыҡҡас та, ошо урамдан айырыла алмайбыҙ.

Артабанғы юл – Өфө. Әммә сәфәребеҙ әле осланмаған – Салауаттың һуңғы төбәгенә барып ҡайтҡан делегация батырҙың тыуған төйәгенә юлланасаҡ. БР Хөкүмәте Премьер-министры урынбаҫары Хәләф Хәлфетдин улы Ишморатов та, делегация ағзаларын ҡабул иткәндә, башҡа тәҡдимдәр менән бергә был идеяны ла хуплап, фатихаһын бирҙе.

Тереләрҙең ҡәҙерен белеү өсөн...

Мосолмандарҙа шундай матур йола бар: үлгәндәрҙең – ҡәберен, тереләрҙең ҡәҙерен белеү.  Ләкин һуңғыларының ҡәҙере бөтөп бара түгелме? Сәбәбе, бәлки, бик ябайҙыр бының – борон халҡым үҙенең батырҙарының һөйәген сит ерҙәрҙә ҡалдырмаған. Ниндәйҙер сәбәп менән сит тарафта үлеүселәрҙең ҡәберен тыуған ерендә эшләп, исемле таш ултыртыр булған. Шуға ла батырҙарҙың рухы ситтә аҙашып йөрөмәгән, тыуған төйәгенә ҡайтҡан. Бәлки, символик рәүештә генә булһа ла, Салауаттың тыуған ерендә батырҙың ҡәберен эшләргә кәрәктер? Ни тиһәң дә, беҙ уның һөйәге ҡайҙа ятҡанын да белмәйбеҙ. Сәскәләрҙе символик һәйкәлдәргә һалабыҙ, уларға баш эйәбеҙ. Ә ниңә батырҙың ҡәберен эшләп, йыл һайын шунда барып, уның рухына аяттар уҡытмаҫҡа? Иң төп башҡортобоҙ – Салауаттың ҡәбере булһа, милләттәштәребеҙҙең, улай ғына түгел, Башҡортостандағы барса халыҡтың ҡәҙере тағы ла артмаҫ инеме икән?
Хәҙерге баҙар шарттарында “Салауат эҙҙәре буйлап” тигән туристик маршрут эшләргә лә мөмкин. Иманым камил, һәр аҙна аҙағында Өфөнән махсус автобус теләүселәрҙе билдәле маршрут буйынса экскурсияға алып сыҡһа, берәү ҙә “юҡ” тимәҫ, моғайын.

Ә әлегә иң мөһиме, тереләрҙең ҡәҙерен белеү өсөн, үлеләрҙең, бигерәк тә Салауаттың, ҡәберен эшләү зарур. Ул сағында батырҙың йәне лә тыныслыҡ табыр, рухы Башҡортостанға ҡайтыр ине, бәлки...

Тыуған йылы була, Тыуған иле була,
Үлгән йылы булмай батырҙың...

Тарих менән, хәҡиҡәт менән күпме генә бәхәскә инергә тырышһаҡ та, беҙ уның алдында көсһөҙ – батырҙарҙың үлгән йылы ла, уларҙы мәңгелеккә үҙ ҡосағына алған ере лә була. Ғәҙәттә, беҙ кеше ғүмерен уның тыуған еренән башлап, һуңғы һулышын алған ере арауығында баһалайбыҙ. Әйтерһең дә, артабан тормош юҡ, рух та, йән дә, тән эргәһендә аҙашып ҡалған...

Башҡортостан Республикаһының Матбуғат һәм киң мәғлүмәт министрлығы йөмһүриәтебеҙ журналистарының милли батырыбыҙ Салауат Юлаевтың тыуыуына 250 йыл тулыу айҡанлы, уның һуңғы төйәгенә, бынан ике быуат элек улар үткән юлдан ойошторған сәфәре “дүртенсе власть” вәкилдәренең беренсе ҙур акцияһы булыуы менән генә түгел, батырҙың тыуған ерендә тамамланыуы менән дә үҙенсәлекле ине. Салауат районынында “Китап” магазинын асыуҙа ҡатнашҡандан һуң делегация ағзалары Салауат эҙҙәре буйлап экскурсияла булды.
Маршрут Малаяҙҙағы Салауат Юлаев музейы менән танышыуҙан башланды. Унда ремонт эштәре тамамланып өлгөрмәһә лә, берәү ҙә бошонманы, киреһенсә, реставрациянан һуң бинаға аяҡ баҫыусы иң тәүге кешеләр булыуҙары менән ғорурланды ғына. Ә инде музей директоры Маргарита Сәфәрғәлинаның буш залда ла буласаҡ күренеште күҙалларлыҡ итеп һөйләүе һәр кемгә замандың ваҡыт арбаһында тарих биттәренә күсергә мөмкинлек бирҙе. Үҙ сиратыбыҙҙа беҙ, Палдискиҙан, Рогервик ҡәлғәһенән алып ҡайтҡан ташты музейға тапшырҙыҡ.

Артабан Салауаттың тура вариҫтары – Әлкә урта мәктәбе уҡыусылары ҡаршы алды. Үкенескә күрә, батырҙың тыуған Тәкәй ауылына ғына барып етеү насип булманы. Әле юл төҙөкләндереү эштәре барыу сәбәпле, унда үтеү мөмкин түгел ине.

Салауат районы мәмерйәләргә бай һәм уларҙың барыһын да тиерлек батыр исеме менән бәйләйҙәр. Йүрүҙән йылғаһы буйындағы (Ҡалмаҡ һәр Иҙрис ауылдары эргәһендәге) мәмерйәләр ҡунаҡтарҙа әйтеп аңлатҡыһыҙ хистәр тыуҙырҙы. “Ошонда килеп, үҙ күҙҙәрем менән күрмәйенсә, мин һинең ни өсөн Салауаттың тәбиғәте, мәмерйәләре хаҡында тулҡынланып, күҙҙәрең осҡонланып һөйләгәнеңде аңламай, аптырағайным, - ти Матбуғат министрлығының әйҙәүсе белгесе Фәниә Хәсәнова. – Хәҙер аңланым – был хаҡта тыныс ҡына һөйләү, һөйләп кенә аңлатыу мөмкин түгел икән шул...” Тыуған яғында йәйге ялын үткәргән, алыҫ Эстониянан ҡайтҡан “Ағиҙел” башҡорт милли-мәҙәни йәмғиәте рәйесе Флүзә Хәйруллина менән Тверь башҡорт-татар милли автономияһы рәйесе Марат Бәхтиев та уның фекерен хупланы. Ысынлап та, йәйрәп ятҡан йәшел сәхрә яланда ел иҫкән һайын бер-береһенә сер һөйләгән аҡ ҡайындар, 120 метр бейеклектәге ҡая, таҫмалай һуҙылып ятҡан Йүрүҙән йылғаһы – бары тик картиналарҙа ғына һүрәтләнер  тәбиғәт мөйөшө. Милли геройға әйләнгән Салауаттың да, “телем”, тип йән атҡан Рәмиҙең дә тап ошо төйәктә тыуыуы осраҡлы түгелдер, күрәһең. 

[image: image12.jpg]



[image: image13.jpg]



Ваҡыт һуң булыуға ҡарамаҫтан, Лағыр урта мәктәбе ҡунаҡтарҙы ҡаршы алыуҙы шартына килтерҙе. Милли кейемдәге егет һәм ҡыҙҙарҙы күреп, сәфәрҙәштәрем хатта телдән яҙҙы. Икмәк-тоҙ, йыр-бейеү менән ҡаршылап, мәктәп менән таныштырыуҙы музейҙан башларға саҡырҙы директор Ринат Ситдиҡов. Бында Палдискиҙан алып ҡайтҡан таш, тупраҡ һәм дегеация экипировкаһының бер өлөшө – “Башҡортостан” тигән яҙыулы футболка – үҙ урынын тапты, ә музей экспозицияһы экспонаттарға артты.

Класс бүлмәләренә һоҡланып, күңелдәге хистәрҙе сығарып та өлгөрмәйбеҙ, тамаша залына саҡыралар. Әйтерһең дә махсус әҙерләнгән лағырҙар – “Батырҙың ҡайтыуы” тигән театрлаштырылған тамаша менән һушты алдылар.

Осрашыу шундай күтәренке рухта үтте. Уҡытыусылар ҙа, уҡыусылар ҙа башҡа фекерҙәр менән бер рәттән Салауаттың ҡәберен эшләү идеяһын хуплауын белдерҙе. Ул Салауаттың үлеүен раҫламаясаҡ, киреһенсә, уның йәнен, рухын тыуған төйәгенә ҡайтарып, быуындарҙан-быуындарға еткерергә ярҙам итәсәк, батыр хаҡындағы Хәтерҙе яңыртып торасаҡ, рухын мәңгеләштерәсәк кенә, тигән фекер менән дә килештеләр.

...Батыр эҙенән батырҙы эҙләп күпме саҡырым һананыҡ. Йәнен, рухын тыуған төйәгенә ҡайтарыу теләге менән яндыҡ. Һәм – батыр ҡайтты. Уны һаҡлау иһә һәммәбеҙгә бәйле.

2003 йыл.

САЛ ТУЛҠЫНДЫ ЯРЫП УРАЛЫМА

ЕЛӘ КЕҮЕК БӨРКӨТ  - САЛАУАТ!
 “- Әсәй, атайым ҡасан ҡайта?..
· Ҡайтыр, улым, атайың ҡайтыр. Йөҙ йыл үтһә лә, ике йөҙ йыл үтһә лә ҡайтыр...”

Салауат йыйынында сәхнәләштерелгән тамашаның ошо өлөшө иҫкә төшкән һайын тәндәр семберҙәп китә. Бәләкәй Рамаҙан ғына түгел, бөтөн Башҡортостан, әйтерһең дә ил атаһын көтә. Өмөт менән йылдар үтә. Өмөт һағышҡа әйләнә. Һағыштан Хәтер тыуа. Быуатты быуат алмаштыра. Тик күңелдә һаман да Өмөт осҡоно баҙлай, Хәтер Салауатты эҙләй.

Тарих тәгәрмәсен артҡа әйләндереп...

“Пермь өлкәһе ҡалаларын мәрйен формаһында күҙ алдына килтерһәгеҙ, Уса унда айырым матурлыҡҡа һәм ҙурлыҡҡа эйә мәрйен булып тора”, - ти унда йәшәүселәр. Ләкин төрлө тарафтағы”мәрйен”дәрҙе күргән кешегә был ысынбарлыҡҡа тап килмәгәндәй күренә. Эйе, ҡала тарихи һәйкәлдәргә бай. Әммә уларҙың күрер күҙгә күрекһеҙ итеп тотолоуы ғына эсте бошора. Өфөлә лә, Башҡортостанда ла тарих ҡомартҡылары байтаҡ, тик улар мөмкин тиклем тәрбиәле һәм яңы биналар эргәһендә бахыр булып түгел, ә үҙенең баһаһын белеп ултыра... Әгәр ҡаланың таҙалығы һәм бөхтәлеге буйынса бәйге үткәрелһә, унда республикабыҙ ҡалалары барлыҡ абруйлы почетлы урындарҙы алып бөтөр ине.

Уса тураһында, моғайын, ишетмәгән һәм белмәгән кеше юҡтыр. Сөнки А. Пушкиндың “Пугачев тарихы” әҫәрендә был ҡала тураһында яҙыла. В. Шишковтың тарихи “Емельян Пугачев” хикәйәтендә был ҡалаға бер глава арнала. С. Есениндың “Пугачев” драматик поэмаһында ла уның хаҡында һүҙ бара.

Ҡаланың тарихы һәм уға ҡасан нигеҙ һалыныуы тураһында бер нисә версия йәшәй. Мәҫәлән, уға атаманы Пугачев биргән, тигән ҡараш та һаҡлана. Йәнәһе, өс көн буйы ҡаланы ҡулға төшөрә алмай ыҙаланғандан һуң ул: “Бәләләкәй генә булһа ла, һағыҙаҡ кеүек тешләшә”, - тигән һәм ҡалаға шул исем йәбешеп ҡалған. Әммә тарихсылар ҡала штурмға тиклем 150 йыл элек Уса (русса - Оса) атамаһын йөрөтөүен тәбәндәгесә фаразлай. Бер вариантта уның, ысынлап та, бал ҡорттары ғаиләһенә ҡараған һағыҙаҡ атамаһынан алыныуы раҫлана. Крайҙың урмандарында элек бал ҡорттары ғаиләһенә ҡараған төркөмдәрҙең күп булыуы быға нигеҙ итеп алына. Һәм был вариант ҡала гербында ла бал ҡорттары һүрәтләнеүе менән нығытыла.

Шулай уҡ ҡаланың Каманың ҡушылдығы булған Уса (Оса) йылғаһы исеме менән йөрөтөлөүен дә фаразлайҙар. Был вариант ысынбарлыҡҡа тулыраҡ тап киләлер ҙә, сөнки урындағы халыҡ ҡаланы ла, йылғаны ла баҫымды һуңғы ижеккә түгел, ә беренсеһенә яһап, Оса тип йөрөтә. Ҡаланың 400 йылдан ашыу тарихы бар. Шул тарих биттәренең береһендә Петр Өсөнсө – Емельян Пугачев етәкселегендәге 1774 йылғы Крәҫтиәндәр һуғышы осоронда Салауат Юлаев отрядтарының ҡаланы яулауы айырым урын биләй. Тарихты, әлбиттә, музей залдары һаҡлай.

Элекке Успенск соборы бинаһында урынлашҡан Уса крайҙы өйрәнеү музейы ойошторолоуға ике тиҫтәнән ашыу йыл. Ул Пермь өлкәһенең крайҙы өйрәнеү музейының филиалы булып тора. Ғилми хеҙмәткәр Анна Соколованың яғымлы тауышы тарихҡа алып инә. Иң беренсе экспозиция Рәсәйҙең XVIII быуаттың икенсе яртыһындағы социаль-иҡтисади һәм сәйәси хәлен, һәм ошо сәбәптәр тыуҙырған Крәҫтиәндәр һуғышы ваҡиғаларын сағылдыра. Беренсе зал “Крәҫтиәндәр һуғышы утында” тип атала һәм унда крәҫтиәндәрҙең, эшселәрҙең, оҫталарҙың һәм казактарҙың һуғыш алды тормошо күҙаллана. Һуңынан улар Пугачев армияһының нигеҙен тәшкил итә. Баш күтәреүселәрҙең ҡоралдары уларҙың бик ярлы һәм наҡыҫ булыуын раҫлай.
Икенсе зал – “Пугачевтың Уса ҡәлғәһен алыуы”н сағылдырған диорама. Әйтерһең дә, бер нисә быуатҡа артҡа күсеп, шул ваҡиғалар уртаһында тораһың. Ана, ҡара юрға өҫтөндә ҡыҙыл кафтаны аша зәңгәр таҫма таҡҡан Пугачев, уның артында күк атта - Салауат Юлаев. Уның ҡулы бәйләнеп, муйынына аҫылған (Салауаттың был алышта ҡулы яраланған тип һүрәтләнһә лә, ҡайһы бер сығанаҡтар уның аяғы яраланыуын раҫлай). Ҡәлғәгә берҙән-бер инеү юлы булған Никольский ҡапҡаһынан Скрипицын етәкселегендәге ғәскәр аҡ флаг күтәреп сығып, Петр Өсөнсө батшаға баш эйеп, тубыҡланып тора. Бары тик Скрипицын ғына аяғүрә ҡатып ҡалған. Шул ваҡытта Пугачев уға: “Минең ҡатыныма тоғро хеҙмәт иткән кеүек, миңә тоғро булғың килмәйме?” – тип мөрәжәғәт иткәс, ул да тубыҡлана. Әммә кафтаны эсендә Екатерина батшабикәгә антын йәшереп йөрөтә... Алға китеп шуны әйтергә кәрәк: 1775 йылдың йәйендә Ырымбур губернаторы И. Рейнсдроптың хөкөм ҡарарына ярашлы Салауат Юлаев Уса ҡалаһында  25 тапҡыр ҡамсы менән һуҡтырыла...

Диораманың авторы – Рәсәйҙең халыҡ рәссамы Е. Данилевский. Майҙаны 132 квадрат метр булған полотно өҫтөндә ул ике йыл эшләй. Һуңынан алып килеп, диораманың алдындағы панораманы төҙөү өсөн ауылдан-ауылға йөрөп материал йыя. Шулай итеп, Рәсәйҙә Пугачев ваҡиғаларына арналған берҙән-бер диорама тыуа. Ғәҙәттә, бындай әҫәр эшләүсегә картинала үҙен дә һүрәтләү хоҡуғы бирелә. Пугачев ғәскәре эргәһендә эйәрле ат артында сал сәсле, аҡтан кейенгән, аяғында сабаталы кеше – Данилевскийҙың автопортреты. Ул бер үҙе залға тамашасыға ҡарап торғандай.

Өсөнсө зал – “Вариҫтар хәтерендә” тип атала һәм унда ошо ваҡиғаларға ҡағылышлы төрлө материалдар урын алған. Китаптар ғына ла 50-нән ашыу һәм унда бығаса бер генә музейҙа ла күренмәгән китаптар бар. Шулай ҙа иғтибарҙы йәлеп иткәне – Салауаттың башҡорт телендә сыҡҡан китабының витринала ятыуы. Ҡаланың 400 йыллығына арнап сығарылған китапта ошо китап хаҡында бына нимә яҙылған: “Китап авторы – башҡорт халҡының милли геройы Салауат Юлаев. Екатерина Икенсе пугачевсыларҙы бандиттар тип күҙаллап, яңылышҡан. Улар араһында шағир, баш күтәргән халыҡтың үҙенсәлекле идеологы, Пугачевтан бер аҙым ҡалмайынса барыусы Салауат Юлаев  та булған. Күрәһең, уның шиғырҙары Екатерина указдарынан һәм архиепископтарҙың вәғәзенән көслөрәк булған. Улар түҙемле булырға өгөтләһә, Салауат ғүмереңде лә йәлләмәй көрәшергә саҡыра”.

Хәҙер инде Салауаттың китабы яңғыҙ булмаясаҡ. Башҡортостан журналистарының Салауат эҙҙәре буйлап Өфөнән Палдискиғаса үткән маршруты һөҙөмтәһендә донъя күргән “Батыр рухы менән осрашыу” китабы һәм календарь фондты тағы ла тулыландырасаҡ.

Үҙҙәренең музейы һәм унда Пугачев ихтилалына арналған бай материал тупланыуы менән ғорурлана музей хеҙмәткәрҙәре. Әммә уларҙы бер мәсьәлә борсой. Мәҫәлән, үҙгәртеп ҡороуҙар башланғанға тиклем ихатала Пугачев, Салауат һәм Белобородов һынланған һәйкәл урынлаштырыу планлаштырыла. Уның постаменты ла әҙерләнә, макеты ла эшләнә, тик һәйкәл ҡойоу ғына тормошҡа ашмай ҡала. “Силәбелә эшләнергә тейеш ине, замандар үҙгәреп китеп, хәҙер онотолғандыр инде”, - ти директор Галина Ивановна Квыкова. Ә беҙҙеңсә, әле лә һуң түгел. Эстафетаға йомғаҡ яһалғас, дөйөмләштерелгән тәҡдимдәр Башҡортостан Хөкүмәтенә тапшырылыр һәм улар буйынса кисекмәҫтән сара күрелер, моғайын. Һәр хәлдә, күрше өлкәләр теләк белдергәндә баш тартыу файҙаға булмаҫ.
Яуҙа яуҙаш ҡына түгел, урамдаш та...

Музей эргәһендәге парк зонаһы Пугачев мемориалы тип йөрөтөлә. Унда Быуаттар сәғәте, “Пугачев сатҡыһы” урынлашҡан.  Быуаттар сәғәте иң мөһим ваҡиғаларҙы һанай. Шуларҙың береһе – XVIII быуаттағы Пугачев етәкселегендәге Крәҫтиәндәр һуғышы. XX быуат – мемориалды асыу ваҡыты. 
“Пугачев сатҡыһы” эргәһендәге ике яҡлы диуарҙарҙа ҡыҫҡаса ғына ихтилал тарихы бәйән ителгән. Һәйкәлдән тура юл төшөп, күҙәтеү майҙансығының ике яғына айырылып китә. Ошо баҫҡыстар буйлап Кама йылғаһына уҡ төшөргә мөмкин. Беҙ барғанда Кама ярһып тулҡынлана ине. Шағирә әйтмешләй, әллә “сал тулҡынды ярып Уралына” ашығамы Салауат?..

Күҙәтеү майҙансығының стеналарының һул яғында Пугачевтың манифесы яҙылған плита торһа, икенсе яғында ҡәлғәнең картаһы төшөрөлгәненең урыны ғына ҡалған. Мемориалдың башҡа ерҙәрендә лә уғрылыҡтың асыҡ сағылышына шаһит булырға тура килде. “Төҫлө металл йыйыусыларҙың ғына эшелер инде”, - тип уңайһыҙланыуын йәшерә алмай һөйләнде беҙҙең гид ролен үтәүсе Ирина. Ул үҙе Пермь дәүләт университетының филология факультетын тамамлаған һәм топонимика буйынса диплом эше яҙған. Шуға ла унан Салауатҡа ҡағылышлы ер-һыу атамалары хаҡында һорашабыҙ. “Салауатҡа ҡағылышлылары осраманы, ә бына Каманың бер урынында Пугачев мәмерйәһе тигән урын бар. Легенда буйынса, унда Петр Өсөнсө үҙенең алтын-көмөштәрен күмеп киткән. Ләкин уны берәү ҙә таба алмай”. “Әле лә эҙләйҙәрме?” “Эйе, бала-саға барып, ҡаҙып-ҡаҙып ҡарай....”

Топонимика Салауат һәм уның арҡаҙаштары исемендәге атамаларға һаран булһа ла, Усала Пугачев һәм Салауат Юлаев урамы бар. Пугачев урамы бер саҡырым самаһына һуҙылһа, Салауат исемендәгеһе яңы биҫтәләге яңы урам. Шуға ла уны һәр кем белә һалып бармай. Шулай ҙа беҙ унда барып, урамда бер аҙ тороп киттек.

Хәйер, бында килеүселәр һәм тарих аша Салауат менән осрашырға  тырышыусылар бер беҙ генә түгел. Былтыр, батырҙың тыуыуына 250 йыл тулыу йылында бында Башҡортостан телевидениеһы килеп,  махсус тапшырыу әҙерләй. Салауат районынан бер төркөм балалар экскурсияла була.

Ай ҙа, ҡояш та ярамай...

Европаның Азия менән сиктәш иң һуңғы һәм, әгәр Себерҙән килһәң, Европаның иң беренсе ҡалаһы ул Көнгөр. Усанан айырмалы, бында тормош һулышы тойола. Урамдарҙа халыҡ күренә, транспорт та улай-былай үтеп тора (Юҡһа, Пермь өлкәһе ҡалаларында әллә халыҡ юҡмы икән, тип аптыранғайныҡ, тәүҙә). 1994 йылда ҡала Думаһы ҡарары менән байлыҡ мөгөҙө (рог изобилия) һүрәтләнгән боронғо герб тергеҙелә.

Көнгөрҙөң тәүге нигеҙе 17 саҡырым ситтәрәк һалына. Ул яндырылғас, 1663 йылда яңы урында яңы ҡала, тау башында ағас Кремль ҡалҡып сыға. Ул сиркәүҙе, воевода йортон, канцелярияны һәм башҡа ҡаҙна биналарын һаҡлай. Ҡаланың бейек диуарҙары яҡшы һаҡ ролен үтәй. 1773 йылдың октябрендә Пермдең провинциаль воеводаһы Пугачев ихтилалы башланыуы хаҡында хәбәр ала. Ҡалала хәрби хәл индерелә, халыҡты мәжбүри рәүештә ике тапҡыр Екатерина Икенсегә тоғролоҡҡа ант иттерәләр. Ныҡлы оборона һыҙаты булдырыла. 
Крайҙы өйрәнеү  музейының тарих бүлеге мөдире Лариса Юрьевна Елтышева  һөйләүенсә, Пугачевтың ваҡытлы штабы Урҙа (Орда) ауылында урынлаша. Беренсе отрядтар 1774 йылдың 3 ғинуарында ҡалаға яҡынлаша. Был ваҡытта Салауат икенсе урында була һәм осадаға Батырҡай Иткинин командалыҡ итә. Көрәштә 7 мең кеше – урыҫтар, башҡорттар, татарҙар ҡатнаша. 15 ғинуарҙа Салауат Юлаев килеп ҡушыла, әммә тиҙ арала яралана һәм уны Красноуфимск яғына оҙаталар. Ҡала биш тапҡыр штурмлана. Һөҙөмтәһеҙ. Салауат киткәс, үҙенең юлбашсыһынан, етәксеһенән яҙған баш күтәреүселәр отряды араһында сыуалыш, үҙ көстәренә шикләнеү башлана. Көнгөр шул сәбәпле яуланмай ҡала. 1775 йылдың йәйендә, мәңгелек төйәге – алыҫ Балтик буйына каторгаға оҙатылыр алдынан Салауат Юлаев Көнгөр ҡалаһында 25 тапҡыр ҡамсы менән һуҡтырылыуға  дусар ителә...
Уса ҡалаһы музейында булып, бай материалдар менән танышҡандан һуң, Көнгөр музейы йылы тәьҫораттар ҡалдырманы. Салауатты сағылдырған, уны күҙалларға ярҙам иткән берҙән-бер экспонат – Мальцев атлы рәссамдың “Пугачевсыларҙың Көнгөр ҡалаһын осадалауы” картинаһы.

Ғөмүмән, бер ғаиләлә төрлө характерлы балалар булған кеүек, бер өлкәлә лә Крәҫтиәндәр һуғышына ике төрлө ҡараш йәшәүе тойомлана. Уса музейында был осорға тотош бер экспозиция арналһа, Көнгөрҙә Емельян Пугачев “Рәсәй тарихындағы иң яуыз баш күтәреүсе” тип һанала (тарих фәндәре кандидаты Владимир Шкерин ҡаланың юбилейына арнап сығарылған фотоальбомдың баш һүҙендә тап шулай тип яҙа). Ә инде ирек өсөн көрәшеүселәрҙең ҡаланы яулай алмауына 100 йыл үткәс, Собор майҙанында Көнгөрҙө һаҡлаусыларҙың ҡаһарманлығы алдында баш эйеү билдәһе итеп обелиск күтәрелә. Шул уҡ китапта Шкерин: “1930 йылдарҙа ҡаланы һаҡлаусыларҙың иҫтәлеген мыҫҡыл итеп, “Көнгөрҙө пугачевсыларҙан азат итеү”ҙең 100 йыллығына бағышлап обелиск ҡуйылған майҙанды Емельян Пугачев майҙанына үҙгәрттеләр”, - тип тә белдерә. Күрәһең, азатлыҡҡа ҡарағанда бындағы сауҙагәрҙәр (Көнгөр – сауҙагәрҙәр ҡалаһы) Әбей батшаға баш эйеп йәшәүҙе  хуп күргән.

Нисек кенә булмаһын, 1773 – 1775 йылғы Крәҫтиәндәр һуғышын һәр кем үҙенсә баһаламаһын, Көнгөрҙә лә Пугачев урамы бар. Ә Салауатҡа килгәндә инде, районда йәшәүсе башҡорттар уның хаҡында легендаларҙы быуындан-быуынға тарата, йырҙар йырлай, мөнәжәттәр һөйләй. Мәҫәлән, Сания Шәрипова апай былтыр батыр хаҡындағы мөнәжәт башҡарып, Башҡортостан юлдаш телевидениеһында ла төшкән. Көнгөр ҡалаһы башҡорттары ҡоролтайы рәйесе Зинера Ғабдулллина әйтеүенсә, Тора ауылы эргәһендә бер тирәккә эленгән сынйыр һаман да тора, имеш. Әммә уны үҙ күҙҙәре менән күреүсе генә юҡ. Легенда буйынса, был ағасҡа карателдәр Салауаттың яуҙаштарының береһен аҫып ҡуйған. Сынйырҙы иһә алып тормаған (бәлки, шулай итеп халыҡ күңеленә шом һалырға, уларҙың рухын һындырырға теләгәндәрҙер?), шул килеш ҡалдырып киткән...

Ҡаланың ситендә Рәсәй тәбиғәтендә бик һирәк осраған  Боҙло мәмерйә бар. Оҙонлоғо 5,7 саҡырымға һуҙылып, экскурсия 1 сәғәт 20 минут дауам итә. Ҡайһы бер фараздар буйынса, уның аша Урҙа ауылына барып сығырға мөмкин. Батырҙың тыуған яғында бер мәмерйәнән икенсеһенә ер аҫты юлдары аша хәрәкәт итеү  тактикаһын иҫәпкә алғанда, бында ла шундай варианттың булыу ихтималлығы бар. Бәлки, был мәмерйә, ысынлап та, Салауат мәмерйәһелер? Әммә ҡаялар, башын баҫып, өнһөҙ тора...
...Ҡайтыр яҡҡа, ғәҙәттә, юл ҡыҫҡараҡ тойола. Ысынлап та шулаймы, әллә тыуған яҡҡа ашҡыныу араларҙы ҡыҫҡартамы – белмәҫһең. Моғайын да, быуаттар аша атаһын таптырған малайға ғына түгел, тотош дәүләткә ил атаһы хаҡында Хәтер алып  ҡайтыуыбыҙ ашыҡтыралыр. Һәм батыр әҙҙәре буйлап кем генә юлға сыҡмаһын, уның рухын тыуған иленә алып ҡайтыр. Тағы йөҙ, ике йөҙ йыл үтер, йыл һайын Салауат Хәтер Аҡбуҙатына атланып, күңелдәргә Өмөт осҡоно һалып Башҡортостанына ҡайтыр ҙа, Һағыштарға һалып ҡабат Мәңгелеккә ашығыр...

2005 йыл. 

БАТЫРШАНЫҢ ҮЛГӘН ЙЫЛЫ - 
САЛАУАТТЫҢ ТЫУҒАН ЙЫЛЫ

Халҡыбыҙҙың милли батыры Салауат Юлаев эҙҙәре буйлап ойошторолған журналистар экспедицияһы Балтас районына сәфәр ҡылғанда халыҡ ижадында һаҡланған ошо юлдарға иғтибар итмәү мөмкин түгел ине. Сөнки Башҡортостан тарихында был ике шәхес яҡты эҙ ҡалдырған. Ә инде Батыршаның үлгән йылы Салауаттың  тыуған йылына тап килмәһә лә, халыҡ уны образға индереп, шулай тип баһалаған. Ни тиһәң дә, Батырша яуы баҫтырылған йылды төбәктең икенсе бер мөйөшөндә Салауат тыуа.
Башҡортостандың һәр төбәгенә хас булғанса (бындай ихласлыҡты республиканан ситтә күрергә өмөтләнмәгеҙ ҙә) Балтаста ла беҙҙе бик йылы ҡаршы алдылар. Хатта крайҙы өйрәнеүсе, Башҡортостандың атҡаҙанған уҡытыусыһы исеменә лайыҡ, хәҙер хаҡлы ялда булған Наил Хәзиевты ла Ҡарыш ауылынан махсус саҡыртҡандар. 

Тәүге туҡталыш – Нөркә юлында ятҡан Иҫке Тәпәреш ауылы эргәһендә. “Хәҙер Салауаттың Балтас районы территорияһындағы яу юлы Нөркә ауылын телгә алыу менән сикләнә. Ә бит уға тиклем 22 апрелдә үк Иҫке Тәпәреш ауылы эргәһендә Сөләймән Итҡусиндың 1000 кешелек баш күтәреүселәр командаһы майор Тютчевтың каратель командаһы менән осраша. 200 баш күтәреүсе һәләк була, 36-һы әсир төшә. Тютчев үҙенең рапортында: ”Бер нисәһен аҫтым”, - тип яҙа”, - ти Наил уҙаман. “Ошо урында ҡаҙыныу эштәре башлау тураһында тәҡдим менән сыҡҡанығыҙ юҡмы?” – һорау үҙенән-үҙе телдән ысҡына. “Ниәт бар, был эш башланһа, иманым камил, тарихтың яңы битен асырға булыр ине”, - ти гидыбыҙ. 
Артабан Нөркәгә юлланабыҙ. Юл ыңғайы тарихты барлайбыҙ. Хәҙерге Борай районының Тимашкино ауылы эргәһендә 3 меңлек отряд йыйған Салауатҡа ҡаршы Рылеевтың каратель отряды ебәрелә. 18 сентябрҙә ҡаты алыш була. Салауат Нөркә яғына хәрәкәт итә. Бында ул халыҡты туплай. 22 сентябрҙә Нөркә эргәһендә ҡаты алыш башлана. Салауат үҙенең 400-ҙән артыҡ һуғышсыһын юғалта һәм Елдәк ҡәлғәһенә табан сигенә. Икенсе көн иһә ҡәлғәгә Рылеев килеп етә. 
Әлеге ваҡытта Салауат музейында реконструкция эштәре барһа ла, милли батырыбыҙға арналған бүлегенә килеп  инеү менән йөҙгә тарих һулышы бәрелә. Музейға нигеҙҙе Әхнәф Харисов һалды, ти нөркәләр. Сөнки ул батырға ҡағылышлы иң тәүге материалдарҙы алып ҡайта. Ә инде Хәмзә Мостафин уларҙы туплап, музей ойоштора. Бында батырға арналған бихисап документтар урын алған. Крәҫтиәндәр һуғышы осоронан беҙҙең осорғаса Салауат исеменә бәйле урындарҙың картаһы бирелгән, фотолары ҡуйылған. Ләкин тәнендә йәне булған башҡорт нисек итеп батырҙың эҙҙәрен һаҡлаған урындарҙа үҙе булмаһын, уның һыуһынын ҡандырған йылғаның моңло сыңын тыңламаһын инде.

Иң элек Гөлбәзир тауына күтәреләбеҙ. Халыҡ Салауат үҙенең һөйгәнен ошо тауға алып килгән, тип фаразлай. Рәшит Шәкүр батырға бәйле урындар  тураһында яҙғанда былай ти: “Фольклор материалдарында, Салауаттың өс ҡатыны, береһе Гөлбәзир исемле булғанлығы тураһында мәғлүмәттәр осрай. Ә Гөлбәзир, риүәйәттәр буйынса, Ҡолой Балтасовтың ҡыҙы, йәғни хәҙерге Балтас районы һылыуы була”. Әммә заманында крайҙы өйрәнеүсе Лосиевский яҙып ҡалдырған легенда буйынса, Ҡолой Балтасовтың ҡыҙы Фәризә исемле була һәм Салауат уны яратып йөрөй. Ләкин Ҡолой Салауатты яратмай, ҡыҙы ла уны тиң күрмәй. Хәйер, тарихта ҡалған легенда-риүәйәттәрҙә хәҡиҡәттең аҙ ғына өлөшө сағылып, күпселекте уйҙырмалар тәшкил итеүе мөмкин. Нисек кенә булмаһын, Салауатҡа бәйле исем-атамалар булыуы үҙе үк уның халыҡ күңелендә тәрән эҙ ҡалдырыуын раҫлай.

Тау башынан Арғы Салауат һыҙаһы, Бирге Салауат һыҙаһы, Лағыр йылғаһы күренеп тора. Йылға аша – Прием тауы. Прием тауында баш күтәреүселәр сафына ҡабул итеү өйө  булған. Шунан ҡалған да инде  Прием (ҡабул итеү) тауы атамаһы. Ә инде Лағыр  йылғаһы эргәһендә Салауат ғәскәренең лагеры торған (ҡайһы бер сығанаҡтар унда Әбей батша лагеры булған тип тә хәбәр итә. Әммә халыҡ үҙенә яҡын вариантты һайлай). Әйтеүҙәренсә, элегерәк был территорияла ҡәберҙәргә оҡшаш убалар ҙа беленеп торған, әммә йылдар үтеү менән улар тигеҙләнгән. 
Ҡарыш ауылы ла  Салауат иҫтәлеген һаҡлай. Наил Хазиев әйтеүенсә, борон ололар Салауат Өфөнән Ғәйнә башҡорттарына – Тәтешлегә үткәндә, ошо ауылда ат алмаштырып киткән, тип һөйләр булғандар. Борондан мәғлүм булыуынса, ҡайһы бер ерҙәрҙә юлсылар арып талсыҡҡан аттарын ҡалдырып, икенсе ат менеп киткәндәр. Кире юлда ял иткән аттарын эйәрләгәндәр. Күрәһең, республиканың төньяҡ-көнбайышында ла элек бындай ғәҙәт йәшәгән.
Артабанғы юлыбыҙ Нөркә дөйөм белем биреү мәктәбенә илтә. Бында беҙҙе әҙерләнеп көтөп торғандар. Мәктәп менән танышҡандан һуң, уҡыусылар һәм уҡытыусылар алдында сығыш яһап, батырыбыҙҙың юбилейы алдынан юл алған экспедицияның туҡтап ҡалмай, икенсе йыл инде дауам итеүен, Рәсәйҙең төрлө төбәгендәге осрашыуҙар тәьҫораттары һәм хәтирәләре хаҡында һөйләп, үҙенсәлекле һынау ҙа тоторға тура килде. Ысынлап та, юлдаштарыбыҙҙың береһе әйтеүенсә, Салауаттың ат менеп йөрөгән ерҙәрен самолетта осоп та, автобуста йөрөп тә, йәйәүләп тә үтеп бөтә алмайбыҙ. Ул Урал-Волга буйын тетеп сыҡҡан, беҙгә әле йөрөйһө лә йөрөйһө...

Нөркә ауылы халҡы батырҙы үҫтергән Салауат районы халҡы кеүек үк, бер яҡтан бәхетле, икенсе яҡтан һаман хәсрәтле. Сөнки улар һәр көн тиерлек Салауаттың эҙҙәренә баҫып йөрөй. Был уңайҙан филология фәндәре докторы Мирас Иҙелбаев: ”Кем Салауаттың эҙҙәренә баҫып йөрөй, ул рухи яҡтан ярлы булырға тейеш түгел. Әгәр тыуған яғығыҙ тәбиғәтенә сығып йөрөгәндә, бер генә тапҡыр: “Мин Салауаттың эҙенә баҫтыммы, юҡмы икән? Эх, баҫһам ине”, - тип уйлаһағыҙ, тимәк, һеҙ шулай уҡ яуаплы кешеләр, рухығыҙ бай!” - тип юҡҡа ғына әйтмәгәндер. 

Икенсе яҡтан, бында мәңгелек хәсрәт йәшәй – батша ғәскәрҙәре Салауатты ҡулға алғандан һуң уның үткән яу юлдары буйлап язалау ойоштора. Нөркә – Салауаттың тән ғазабын алыуының һуңғы нөктәһе: бында уға 75 ҡамсы һуҡтырыла, маңлайына “З”, “Б”, “И” (злодей, бунтовщик, изменник) тамғалары һуғыла...
1775 йылдың 25 февралендә Салауаттан Мәскәүҙә һорау алалар. Әммә уның ғәйебен аса алмайҙар. Батша хөкүмәте үҙ тәхетен дер һелкеткән шәхестең эшмәкәрлеген бик аҙ ғына белә. Халыҡ иһә үҙ батырына ғәйеп ташларға тырышмай. “Сенат шундай ҡарар сығара: Юлай менән Салауатты кире Башҡортостанға ҡайтарып, өҫтәмә рәүештә һорау алыу үткәрергә. Сөнки уларға ниндәй яза бирергә лә баҙнат итмәгәндәр. Салауат менән атаһы кире тыуған иленә ебәрелергә тейеш булғас, Мәскәүгә үҙ ихтыяры менән Ҡолой Балтасов килә, - тип беҙҙе ҡабат тарих арбаһына ултырта Мирас Хәмзә улы. – Ул XVIII быуат башының ҙур фигураһы, уҡымышлы кеше, ҙур шәхес. Заманында Пруссия һуғышында актив ҡатнаша, Польша походын да үтә. Юлай Аҙналинды яҡшы белә, уның менән яҡын дуҫтар була. Мәскәүҙә биргән күрһәтмәһендә Юлайҙы яҡлап сыға, ә Салауатҡа ҡаршы күп кенә күрһәтмәләр бирә. Тап уның күрһәтмәләре һәм аҙаҡтан табылған өҫтәмә күрһәтмәләр Салауатҡа хөкөм сығарыуға нигеҙ булып тора”. Тарихтан күренеүенсә, район аҫаба башҡорт, Ә. Әсфәндиәров күҙаллауынса, старшина булыуы ихтимал Балтас исемен йөрөтә. Ҡолой уның улы. Әммә тарих Балтасты түгел, Пугачев ихтилалында ҡатнашыусыларға аяуһыҙ репрессиялар алып барған Ҡолой Балтасовты яҡшы белә. Тарихтың буталыуымы, аҡ менән ҡараның һәр ваҡыт йәнәш йөрөүеме, әллә яҡшылыҡ менән яуызлыҡтың аҙым һайын осрап тороуын раҫлаусы күренешме был? Батша хөкүмәтенә  ҡаршы баш күтәргән Батыршаның ырыу-затын юҡ итәләр, быуаттар буйы Салауаттың исемен дә телгә алыу тыйыла. Ә ни өсөн район үҙ батырҙарын һатҡан ырыу исемен йөрөтә? Бәлки, Батырша исеме урынлы булыр ине, ләкин яуапты алдан уҡ белеп торам: был бик күп сығымдар талап итә...
Беҙҙе сәфәр барышында оҙатып йөрөүсе Балтас районы хакимиәте башлығының социаль мәсьәләләр һәм кадрҙар буйынса урынбаҫары Фирҙәүес Ғәйнулла улы Рәхимовҡа, Нөркәлә Салауатҡа бәйле урындар бик күп, һәр ҡайһыһына стела ултыртып, таҡтаташ ҡуйып, бәләкәй генә туристик маршрут эшләп булмаймы, тигән һорау биреп (минеңсә, ул музейҙың асыҡ һауалағы панорамаһын тәшкил итер ине): “Ундай план бар ул. 2006 йылда Салауат көндәренә әҙерләнәбеҙ”, - тигән яуап алдым. Балтастар үҙ һүҙендә торор, моғайын.
...Еңел машиналарҙа алға елдерәбеҙ. Киң һәм иркен тыуған төйәкте арҡырынан-буйға инде нисәмә айҙар йөрөйбөҙ, тик һаман Салауаттың йөрөгән юлын үтеп сыҡҡаныбыҙ юҡ. Ә батыр рухы саҡыра ла саҡыра...

2005 йыл. 
ТАРИХ  МЕНӘН  ЫСЫНБАРЛЫҠ  ҠАУЫШҠАНДА


Тәбиғәттең шундай мәле ине...

“Палдискиҙа беҙҙе, ғөмүмән, тәбиғәт мөғжизәләре оҙатып йөрөнө. Рогервик урынында булғанда салт аяҙ көндө алыҫтан күк күкрәүе ишетелә башланы. Беҙ автобустан алыҫлашҡан hайын, күк аллаhының нәфрәтеме, асыуымы ҡабара төштө – күкрәүҙәр яҡынайғандан-яҡынайҙы, йышая барҙы. Ә күк йөҙө шундай аяҙ ине...

Таллиннды сыҡҡас иhә, ҡапыл hиҫкәндереп, алғы быялаға, йәш бөртөктәреләй, йөҙләгән тамсы hибелде. «Тәбиғәт тә илай», – тип күккә ҡараныҡ. Ә күк йөҙө шундай аяҙ ине...

 Тәбиғәт hуңыраҡ иланы. Секунд эсендә ҡара болоттар ҡояшты үҙ ҡосағына йәшерҙе лә, биҙрәләп ҡойғандай күҙ йәштәрен түкте. Ахырыhы, Салауат беҙҙең менән шулай hаубуллашты...

Баш күтәргән башҡорт күп татыны

Ҡанhыраған батша ҡамсыhын.

Салауаттың hуңғы сәләм хаты –

Күкрәп яуған ямғыр тамсыhы. 

(И. Дилмөхәмәтов)”.
Бынан биш йыл элек яҙған мәҡәләмдән өҙөк килтермәй тороп, фекер төйөнөн туплай алмам кеүек тойолдо. Сөнки тәбиғәт мөғжизәһеме, әллә ябай тап килеүме – был хаҡта һығымта яһауҙы гәзит уҡыусының үҙенә ҡалдырып, өр-яңы сәфәр тәьҫораттарына сумайыҡ...

Эҫе, томра, ҡыҙыу асфальттан бәрелгән ҡайнар hауа тынды ҡурып алып барған көндәр ҡапыл hыуытып, әле генә салт аяҙ торған күктә ел ғали йәнәптәре ҡара болоттарҙы ян-яҡтан ҡыуалап, бер өйөргә туплап та ҡуйҙы. Өфөнән сығып күп тә барманыҡ, машинаның тәҙрәhенә эре ямғыр тамсылары туҡылдата башланы... Хәйер, быға аптырайhы ла түгел, бынан биш йыл элек ул саҡтағы БР Матбуғат һәм киң мәғлүмәт министрлығы тарафынан ойошторолған «Салауат эҙҙәре буйлап» тип аталған журналистар экспедицияhында йөрөп, үҙемә шундай асыш яhаным – күпселек осраҡта экспедиция барышында йә ямғыр, йә ҡар яуа. Көндәр түҙеп торғоhоҙ эҫе булhа ла, юлға сығыуға көн торошо ҡапыл үҙгәрә. Әйтерhең дә, Салауат рухы беҙҙе оҙатып йөрөй hәм, үҙен иҫкә алыусы тоҡомдаштарына рәхмәтен белдереп, шатлыҡ йәштәрен түгә... Ә ямғыр Эстонияла ла, Башҡортостанда ла бер үк яуа...

* * *

Экспедицияның шул яғы отошло: тарих, бигерәк тә Салауат Юлаевҡа ҡағылышлыhы, инде беҙҙең быуынға тиклем энәhенән-ебенәсә тикшерелеп бөткән, тиергә лә мөмкин, әммә сәфәр hайын яңы деталь табыла, hәр журналист ниндәйҙер яңы фекер әйтә, икенсенән, сара үҙенә йәштәрҙе йәлеп итә, сәфәр hайын кемдеңдер атамаhы ғорур яңғыраған башҡорт милләтенә hоҡланыуы арта, бәғзеләр тыуған төйәгенең тәбиғәтенә ҡабаттан ғашиҡ була, өсөнсөләр инде башкөлләй тарих даръяhына сума. Был юлы юлдаштарым, әрме телендә әйткәндә: «йәм-йәшел»: «Башҡортостан» республика ижтимағи-сәйәси гәзитенең сәйәсәт бүлеге хәбәрсеhе Рәшит Зәйнуллин, «Республика Башкортостан» гәзитенең сәйәсәт бүлеге хәбәрсеhе Әлиә Юланова. «Тимер ат»ыбыҙҙы иhә Матбуғат йортоноң иң оҫта водителдәренең береhе Олег Диметренко «эйәрләгән», Салауат районында «экипаж»ға «Йүрүҙән» гәзитенең баш мөхәррире Рәйлә Рәшит ҡыҙы Латипова ҡушыласаҡ. Йәш коллегаларымдың ниндәй тойғолар кисереүен әйтә алмайым, әммә минең өсөн был сәфәр – тағы бер тапҡыр Салауат менән осрашыу, уның эҙҙәренә баҫып үтеү, уның кисерештәре менән йәшәү...

* * *

Салауат районында hүҙҙе ҡыҫҡа тоттолар: килеп төшөү менән Салауат Юлаев музейына алып киттеләр, йәнәhе, 10 – 15 минутҡа инеп, танышып сығығыҙ. Унда бер барып эләкhәң, ҡайҙа инде тиҙ генә сығыу. Тарих тәгәрмәсе әйләнеп, Бермуд өсмөйөшө кеүек, үҙенә һурып алып инеп китә лә, хыял менән ысынбарлыҡ араhынан сыға алмай интегәhең...

Был музей хаҡында ентекләп яҙып тороу кәрәкмәҫтер, тип уйлайым. Сөнки ул даими иғтибар үҙәгендә. Ләкин шуны билдәләп китмәү яҙыҡ булыр – 1991 йылда асылған музей бинаhы тулыhынса реставрация кисерә, hуңынан хатта уның проекты авторы, архитектор А. Клемент, был минең ижад түгел, тип унан баш тарта. Сөнки реставрациянан hуң ҡыйыҡ бөтөнләй икенсе формала ябыла, ә hинең йөрәк ярып тыуған «балаңа» икенсе исем бирhәләр, кемгә генә оҡшар ине икән?

Музей директоры Зилә Садиҡова экскурсияны Айрат Заhиҙуллиндың картинаhынан башланы. Рәссам унда хыял менән ысынбарлыҡты ҡушып, шундай картина ижад иткән. Ә ғәмәлдә был төбәк бөгөн шулай күҙ алдына баҫа. Һүрәттә сағылдырылған Сәскә төбәк Әлкә ауылынан өс саҡрым алыҫлыҡта, Ҡондоҙтамаҡ менән Һары Ҡондоҙ йылғалары ҡушылған ерҙә ята. Халыҡ йырынан сығып фекер йөрөткәндә лә, унда ла тап ошо урын иҫкә алына:

Аҡ ҡуянҡайҙарҙың балаhы,

Ҡолаҡ осҡайында ҡараhы.

Салауаттың тыуған урыны,

Ике генә йылға араhы.

Әлбиттә, музейҙа төп урындарҙың береhен башҡорт тирмәhе алып тора. Сөнки йәйгеhен йәйләүгә сыҡҡан халҡым. Ә инде ишле ғаиләләрҙә сабыйҙарҙы тирмә эсендә яңғыҙ ҡалдырып та киткәндәр, кейеҙ үҙе үк уларҙы күп ҡош-ҡорттан, бигерәк тә йыландарҙан hаҡлаған. Шуға ла хәҙер ҙә, кейеҙ еҫенән йылан ҡурҡа, тиҙәр.

Музейҙың яңыртылған экспонаттары араhында балауыҙ hындар hәм Салауаттың портреттары, уның яу мәлендәге hүрәтләнеше иғтибарҙы йәлеп итә. Һәр рәссам милли батырыбыҙҙы үҙенсә асырға тырышҡан. Әммә 2003 йылда Өфө – Палдиски – Өфө маршруты буйынса йөрөп ҡайтып, Әлкә мәктәбенең музейына барып инеү менән Тархан ағай Заhиҙуллиндың Салауатын күреп, сәфәрҙәштәребеҙҙең береhенең: «Бына бит – ул ысын Салауат!» – тигәне hаман ҡолаҡ төбөндә яңғырай...

Ләкин hәр кемдең күңелендә үҙ Салауаты йәшәй hәм улар уны үҙҙәренсә hынландырырға тырыша. Хатта музейҙа урын алған «Һынмаҫ рух» картинаhында батыр ниндәйҙер кимәлдә Ленинға ла оҡшап киткән. Балтик диңгеҙе буйында таш аҡтарған милләттәшебеҙ ҡарашын алыҫҡа төбәhә лә, күҙҙәрендә көрәш рухы, азатлыҡ осҡоно сағыла. Тарихтан билдәле булыуынса, был ваҡытта уның танауы ҡырҡылған, маңлайына мөhөр hуғылған булhа ла, бер генә рәссамдың да Салауатты яралы ҡош сүрәтендә ижад иткеhе килмәгән. Ысын ҡаhарманлыҡ шулай ғәрипләнмәй күҙалланалыр ҙа, ысын ижад ҡына уны матур килеш күрhәтә алалыр, моғайын.

Музейҙа Салауаттың үҙ ҡулы менән яҙған документтары, ҡулға алынғас, туғандарына яҙған хатының тәржемәhе менән танышырға мөмкин. Был хаттарҙан сығып, уның, ысынлап та, өс ҡатыны, балалары булғанлығын ныҡлы раҫларға була. Хатында ул ҡатындарын, улдарын Мясоедов hәм генерал-майор Фрейман алып китеүен белдерә. Әммә уларҙың исемдәре билдәhеҙ. Бары тик батырҙың шиғырҙарының береhендә генә уның Миңлеяза исемле ҡыҙы булыуы асыҡ күренә.

Музейҙың бөгөнгөнө сағылдырған өлөшө лә иғтибарға лайыҡ. Шуныhы ҡыуаныслы, унда журналистар экспедицияhының иҫтәлеге итеп тапшырылған, Салауат Юлаев hәм уның көрәштәштәре ғүмеренең hуңғы минуттарын үткәргән алыҫ Палдискиҙан алып ҡайтҡан таш hәм тупраҡ та hаҡлана. Шулай уҡ Эстониянан килгән уҡыусыларҙың бүләге лә лайыҡлы урын тапҡан.

Салауат тураhында тәүге күләмле әҫәр яҙыусы, романы 28 телгә тәржемә ителгән Степан Злобиндың ижадына ла тейешле иғтибар бар.

«Һин – башҡорт, мин – осетин, икебеҙ ҙә рәсәйҙәр», – тип башҡорт батырына мөрәжәғәт иткән, уны атҡа атландырып, Ағиҙел ярына баҫтырып ҡуйған скульптор Сосланбәк Тавасиевтың ижады ла күптәргә таныш. Әммә музейҙа бер фото иғтибарҙы үҙенә тартты – Мәскәү өлкәhенең Хотьково ауылының Ахтырка сиркәүендә Тавасиевтың оҫтаханаhы hәм уның алдында Салауат Юлаев hәйкәленең гипстан эшләнгән моделе. Әлбиттә, заман башҡа, заң башҡа, модель hаман беҙҙе көтөп ултырмайҙыр. Әммә өлкә лә, ауыл да, сиркәү ҙә үҙ урынындалыр бит. Бары тик, етәкселек менән hөйләшеүҙәр алып барып, шул урынға мемориаль таҡтаташ ҡына ҡуйғанда, тип хыялланам.

Тағы бер стенд иғтибарҙы үҙенә тарта – Салауат Юлаев исемендәге дәүләт премияhы лауреаттары. Уларҙың hаны бөгөн 120 (шул иҫәптән – Ф. Fәскәров исемендәге дәүләт академия халыҡ бейеүҙәре ансамбле), араларында батырҙың яҡташы, заманында «Туған тел» шиғыры менән республика зыялыларын аяҡҡа баҫтырған, шул шиғыры арҡаhында йәмғиәттән ситкә тибелгән, маңлайына «милләтсе» мөhөрө баҫылған (уйлап ҡараhаң, ни ере менән Салауаттан кәм?) Башҡортостандың халыҡ шағиры Рәми Fарипов та бар. Бынан 10 йыл элек булдырылған Салауат Юлаев орденын да бөгөнгө көндә ике яҡташы йөрөтә – «Берҙәм Рәсәй» сәйәси партияhының Башҡортостан төбәк бүлексәhе сәйәси советы етәксеhе Энгельс Ҡолмөхәмәтов hәм Арҡауыл ауыл советы биләмәhе рәйесе Дамир Ишбирҙин.

* * *

Музейҙан сығып, ҡайыш аҫтын «нығытып» алғас, «тимер ат»ыбыҙҙы Әлкә ауылына борҙоҡ. Унда Малаяҙҙағы Салауат Юлаев музейының филиалы, йәғни «Салауаттың бала сағы» тип аталған экспозиция бар икән. Ул Башҡортостандың Милли музейы директоры Fәли Вәлиуллин идеяhы буйынса эшләнгән. Музейҙа төп экспонат – үҫмер Салауат. Филиал директоры Фәрүәз Fәлиуллин гид ролен үтәгәндә шул замандың эсенә инеп китә, ирекhеҙҙән, бөтә тыйыуҙарҙы, кәртәләрҙе емереп, алға бер аҙым атлап, ысынбарлыҡ менән тарихты күренмәҫ ептәр аша бәйләп тороусы диорамаға барып сыҡҡы килә. Ана ғына бит ул тарих, ҡул hуҙымында ғына – ә ғәмәлдә иhә арала ике быуаттан ашыу осор. Музей Салауаттың бала сағын сағылдырғанға күрә бында, башҡа музейҙарҙан айырмалы, ҡорал кеүек нәмәгә урын юҡ – бөтә экспозиция тыныс тормошто hүрәтләй: игенселек, малсылыҡ, ҡортсолоҡ кәрәк-яраҡтары урын алған.

Әлкә мәктәбендә тағы ла бер музей бар – уныhы тыуған яҡты өйрәнеү музейы. Әммә унда ла Салауат образын урап үтеп булмай – сөнки Малаяҙҙағы музей тап ошонда туплана башлай. Тархан Заhиҙуллин менән Әбүзәр Сәйфуллин тора уның башында. Шуға ла, бөгөн музей айырым бинаға күсhә лә, филиалы булдырылhа ла, мәктәп музейында төп урынды Салауат баҫып йөрөгән урындарҙы аталы-уллы Заhиҙуллиндар төшөргән картиналар биләй.

* * *

«Салауаттың тыуған ауылы урынына барып етмәй, ҡайтмайым!» – белдереүемдән юлдаштарым ғына түгел, хужалар ҙа бер аҙ аптырап ҡалды шикелле. Бер яҡтан, күктең төбө тишелгәндәй ямғыр ҡоя, икенсе яҡтан, ошо төбәктә тыуып, Башҡортостанды ғына түгел, Рәсәйҙе арҡырынан-буйына тигәндәй үтеп тә Тәкәй ауылының урынында бер тапҡыр ҙа булмауым шаңҡытты шикелле. Тимерсе – бысаҡҡа, итексе итеккә йәлсемәҫ, тигәндәй, ҡайhы берҙә эргә-тирәбеҙҙәге мөғжизәләрҙе күрергә, хазиналарға hоҡланырға, ҡомартҡыларыбыҙҙы хозур ҡылырға, бер-беребеҙгә тейешле иғтибар бүлергә ваҡыт тапмайбыҙ шул...

...Машиналар, ямғыр пәрҙәhен йырып, алға ынтыла. Крайҙы өйрәнеүсе, Салауат эҙҙәре буйлап ветерандар экспедицияhын ойоштороусы Вильмир Сафин өс саҡрымды үткәнсе беҙгә топонимика серҙәрен аса, hәр урындың тарихы менән таныштыра.

Халыҡ араhында таралған легенда буйынса, был урындарға өс бер туған – Юлай, Аҙнай, Әлкәй нигеҙ hалған. Әммә рәсми документтар буйынса бындай фараз да, раҫлау ҙа юҡ. Өс ауыл йәнәш ултыра, hуңынан, Крәҫтиән hуғышынан hуң, яндырылыуға дусар ителәләр, Әлкә генә тороп ҡала. Аҙналылар Тәкәйҙә тыуып, Аҙналыла йәшәй. Һуңынан ул ауыл Юлай тип атала башлай, Аҙналы ер йөҙөнән юҡ ителә. Салауатты hәм уның көрәштәштәрен Рогервикҡа оҙатҡас, старшина Шағанай Буршаков 1779 йылда Бикетовтың тол ҡалған ҡатынына, Твердышевтың һеңлеһенә, Ҡатау-Тамаҡтан Әлкәгә тиклем ерҙәрҙе 600 көмөш тәңкәгә 60 йылға ҡуртымға бирә. Хәҙер инде ул ваҡыттан нисәмә тапҡыр 60 йыл үтә, ләкин ерҙәр hаман Силәбе өлкәhенә ҡарай. «Шуға ла мин Юлай ауылын икенсе төрлө, башҡорт ерҙәрен батша алпауыттарына «бүләк иткән» Шағанай исеме менән атап йөрөтөүҙәренә ҡырҡа ҡаршымын», – ти Вильмир Иштимер улы.

***

Эй, һайлай белгән дә инде ата-бабаларыбыҙ үҙенә төйәкте! Урман-ҡырҙар хаҡында әйтеп тә тораһы түгел, шуға тағы йылға буйҙарын өҫтәһәң... Республикаға Салауатты биргән Сәскә төбәк тә тәбиғәттең илаһи мөйөштәренең береһендә урынлашҡан. 1987 – 1988 йылдарҙа бында археолог Нияз Мәжитов етәкселегендәге экспедиция ҡаҙыныу эштәре алып бара һәм оҙаҡҡа һуҙылған бәхәстәргә, ә бында, ысынлап та, ауыл булғанмы, тигән һорауға нөктә ҡуя – эйе, бында, ысынлап та, ауыл була һәм ул яндырыла. Ҡаҙыныу эштәре барышында табылған ҡомартҡылар тап шуны раҫлай. Хәҙер был урын кәртәләп алынған (фото).

Яңыраҡ боронғо зыяраттың урынын да яҡынса самалайҙар. Яҡынса ул тап бына ошо фотолағы ҡарағайҙар йәнәшәһендә урынлашҡан булырға тейеш. Тимәк, археологтарға тағы ла эш етерлек буласаҡ әле. 

«Ә зыярат урынын кем әйтте, ҡайҙан сыҡҡан хәбәр?» – тип, һораулы ҡарашымды Вильмир Иштимер улына төбәйем. «Вәрис Хажиев әйтте, ә уға атаһы Вәкил әйткән булған, уға – атаһы». Хәбәр шулай телдән-телгә күсә килгән. Булыуы ла ихтимал, сөнки утһыҙ төтөн булмай. Ә инде Салауатҡа, уның ғаиләһенә ҡағылышлы һүҙ генә түгел, хатта уның исемен дә нисәмә йылдар телгә алыу ҙа тыйыла – Әбей батшаның әмере ҡәтғи, язаһы ҡаты була. Әммә үҙенең батыр улына ҡағылған һәр нәмәне яҡташтары Хәтер тигән ышаныслы сейфта һаҡлап, уны телдән-телгә, быуындан-быуынға тапшырған.

Салауаттың, Крәҫтиән һуғышы башланғас, Әбей батша әмере менән ғәскәр туплап, Пугачев ғәскәрен баҫтырырға ебәрелгәс, Бүгәс батша яғына сығыуының сәбәптәре, бәлки, тап ошо тыуған ерендәге күренештәрҙән башланғандыр ҙа. Сөнки Сәскә төбәктең эргәһенән генә Бөйөк Себер юлы үтә. Ул, үлән баҫһа ла, һаман беленеп ята. Ошо юлдан, йылдың ниндәй миҙгеле булмаһын, арестанттарҙы Себергә оҙаталар. Ә инде Малаяҙҙың аҫылмалы күпере эргәһендә ике казарма торған була: һалдаттар һәм арестанттар өсөн. Декабристар ҙа ошо юлдан үтә. Аптырайһы түгел, Өфөгә иң тура юл, моғайын, шулдыр – 120 саҡрым. Шуға ла Юлай һыбай хәҙерге баш ҡаланы көнөнә урап ҡайтыр булған.

***

«Хәҙер Шайтанбикә мәмерйәһенә барабыҙ!» – гидыбыҙҙың ошо белдереүенән һуң тағы ла өнһөҙ генә һораулы ҡарашымды уға төбәйем. Баҡтиһәң, ул хәҙерге Силәбе өлкәһе территорияһында икән. «Их, ямғыр яумаһа, Краснополь мәмерйәһенә лә барып етер инек...» Күҙҙәрем Вильмир Иштимер улының шелтәле ҡарашына осрап, һүҙемде әйтеп бөтмәй туҡтап ҡалам. «Краснополь мәмерйәһе түгел, Иҙрис мәмерйәһе ул. Краснополь ауылы бөтөнләй аҫта ултыра...» Артыҡ һорау бирер ваҡыт түгел, тиҙерәк машиналарға ултырырға ла – алға! Әммә юл буйы үҙ һорауыма үҙем яуап эҙләп баш ватам. Шайтанбикә мәмерйәһенә еткәс кенә һорауымдың осон табып, үҙ алдыма көлөп ҡуям. Шулай булмай ни, беҙ килгән Шайтанбикә мәмерйәһе Колокольная икән, ә инде Эҫем йылғаһы буйында урынлашҡан мәмерйәләр теҙмәһе Игнатьевск мәмерйәләре тип йөрөтөлә. Шуға Иҙрис мәмерйәһенең нисек Краснополь мәмерйәһенә әйләнеп китеүен күҙаллауы ауыр түгел...

***

...Ямғыр яуып үтеүгә ҡарамаҫтан, Салауат Юлаев музейы хеҙмәткәрҙәре биреп ебәргән калуштарҙы кейеп, иҫән-имен мәмерйә алдына килеп баҫтыҡ та, һоҡланыуҙан да, аптырауҙан да тел шартлатмай булдыра алманыҡ. Беренсенән, ожмахтың бер мөйөшө тап бында кеүек тойолһа, икенсенән, мәмерйәгә, махсус һуҡмаҡты белгәндә, тотош атлы команданы индерергә мөмкин. Бының шулай икәнлегенә уның эсенә ингәс тағы бер инандыҡ. Башҡа мәмерйәләрҙә бишкә бөгөлөп йөрөргә тура килһә, бында рәхәтләнеп һыбай үтергә була. Тик төпкәрәк үткән һайын һыуыҡ тынды быуа, күңелде шом биләй... Тиҙерәк яҡтылыҡҡа сыҡҡы килә... Исеме лә улай-былай түгел бит уның – Шайтанбикә! Вильмир Иштимер улы бер ыңғай мәмерйәгә ҡағылышлы легенданың бер варианты менән дә таныштырҙы: «Легенда буйынса, ҡарт олатайым һунарсы булған. Бер ваҡыт һунарға сыҡҡан да, шунда йоҡлап ҡалған. Төндә усаҡ эргәһендә ашап ултырғанда уның эргәһенә аҡ һаҡаллы бер ҡарт килеп: «Һаумы?!» – тип өндәшкән. Башҡорттар, ғәҙәттә, бер-береһен «Әссәләмәғәләйкүм» тип сәләмләгәс, олатай шикләнгән. Ашап-эсеп, йоҡларға ятҡандар. Олатайым шым ғына урынынан торған да ҡарттың таяғын усаҡҡа тыҡҡан, ә үҙенең сәкмәне аҫтына утын һалып, ситтән күҙәтә башлаған. Таң алдынан теге ҡарт тороп, «олатайым»ды тишкеләй башлаған. Олатайым, йәшеренгән еренән сығып, ҡартты тотоп алып, ҡамсылаған. Шунан ҡарт, ялбарып, унан үҙенә теймәүен үтенеп, өйөндә өс ҡыҙы ҡалыуын, шуларҙың береһен кәләшлеккә бирергә риза булыуын белдергән. Киткәндәр былар тегенең йәшәгән еренә. Килһәләр, ысынлап та, өйҙә береһенән-береһе сибәр өс ҡыҙ ултыра, ти. Олатайым ҡартты мунсаға алып барып үлтергән дә, ҡыҙҙарға, атайығыҙ ауырый, мин уны дауаланым, дауа өс көн дауам итергә тейеш, өс көн эргәһенә бармағыҙ, тип, үҙенә оҡшаған иң кесе ҡыҙҙы алып ҡайтып киткән. Был ваҡиға тап ошо ерҙәрҙә барған. Уларҙың алты балаһы тыуған: Иҙрис, Мусабай, Миндеш, Йонос, Әлкә, Шағанай. (Ерҙәрҙең нисек ҡуртымға бирелеүе хаҡында алда яҙып үтелде). Хәҙерге Салауат районында ошо атамалы ауылдар бар.

«Бына ошо инде, минеңсә, Салауаттың һуңғы төйәге, – Вильмир Иштимер улы бөгөн аптыратыуҙан туҡтамаҫ, ахыры. – Эйе, сөнки тарихи материалдар Салауатты Миндеш ауылы эргәһендә тотоуҙарын рәсми белдерә». Тарих менән бәхәскә инмәй генә уйлап ҡараһаң, ысынлап та, гидыбыҙҙың һүҙендә хаҡлыҡ бар. Сөнки ниңәлер, батырҙы Малаяҙ эргәһендәге мәмерйәлә, йә Иҙрис мәмерйәһендә булғанда тотҡандар, тип күҙалларға күнеккәнбеҙ. Ә Шайтанбикә Миндеш ауылының эргәһендә генә, был яҡтарҙы әле лә үҙ-ара һөйләшкәндә «шайтандар» тип атау ғәҙәткә ингән...

***

Свердловск өлкәһенең Красноуфимск ҡалаһында беҙҙе, дөрөҫөн әйткәндә, дүрт күҙ менән көтәләр ине. Ҡала музейы директоры Любовь Алексейчик менән Мәҙәниәт һәм ял үҙәге етәксеһе Мәүлиҙә Әхтәмова артыҡ ығы-зығыһыҙ тәүҙә ҡала хакимиәте башлығының социаль сәйәсәт буйынса урынбаҫары Юрий Биктуғановҡа, һуңынан ҡала мэры Александр Стахеевҡа алып ингәс, ул ғына ла түгел, Александр Иванович үҙе ҡабул итеү бүлмәһенә сығып ҡаршы алып торғас, аптырауға ҡалдыҡ. Бәлки, демократияның бер күренеше шулай булалыр?..

***

Башҡортостан, тиһәң, красноуфимскиҙарҙың күҙ алдына, тәү сиратта, Мәсетле районы килеп баҫа. Сөнки улар бында даими ҡунаҡ һәм өлкәнең бер генә һабантуйы ла башҡорт тирмәһе, ҡымыҙы, йыр-моңонан башҡа үтмәй. Быйыл иһә был күҙаллауға Янғантау атамаһы ла килеп ҡушылған – исеме бөтә донъяға билдәле шифахананың бейеү ансамбле халҡыбыҙҙың милли геройы Салауат Юлаевҡа һәйкәл асылған көндәрҙә тамашасыны таң ҡалдырған. Беҙҙең экспедиция ла тап ошо ваҡиғаға бәйле лә инде. Юҡҡа ғына Юрий Иванович: «Салауат – мөнәсәбәттәрҙе нығытыусы символ», – тимәгәндер.

Крәҫтиәндәр һуғышы үткән ҡайһы бер төбәктәрҙә Салауат Юлаевтың кем икәнен бик белеп бөтмәһәләр, Красноуфимскиҙа был исем яҡшы таныш. Сөнки ул «башҡорттарҙың азатлығы өсөн генә түгел, крайҙа йәшәүсе барлыҡ халыҡтарҙың азатлығы өсөн көрәшеүсе». 

Красноуфимск ҡала музейы ҙур бинаны биләй. Уның беренсе бүлегендә беренсе экспозицияла уҡ «Башҡорттар – крайҙың аҫаба халҡы» тигән стенд күңелде күтәреп ебәрә. Әммә шунан башҡа башҡорттар хаҡында төплө мәғлүмәт биргән бер нәмә күрмәҫһең. Хатта крайҙа йәшәүсе ҡайһы бер милләттәрҙең кейем-һалымы бар, ә башҡорттарҙыҡы – юҡ. «Әгәр беҙҙе башҡорттарҙың милли кейеме менән тәьмин итһәгеҙ, уны ла ҡуйыр инек», – ти музей директоры. Алғараҡ китеп әйткәндә, коллегам Рәйлә Рәшит ҡыҙы менән был тема буйынса фекер алышып, хыялыбыҙҙа музейҙың бер мөйөшөнә тирмә ултыртып, уны йыһазландырып, бөтә кәрәк-яраҡ менән тәьмин итеп тә ҡуйҙыҡ. Ә бында, милли кейем, тигән булалар...

Командировканан ҡайтып, әүҙем хәбәрсебеҙ Әсләм ағай Арыҫлановҡа сәфәр хаҡында һөйләй башлағайным, ул, мине бүлдереп, үҙенең хәтер ебен тағатырға тотондо: «Мин Балаҡатайҙан булғас, Екатеринбургта уҡыным. 1965 йылдың көҙөндә Красноуфимскиға уңыш йыйырға ебәрҙеләр. Шунда музей менән дә таныштыҡ. Тәүге тапҡыр башҡорттарҙың милли кейемен генә түгел, эш ҡоралдарын күреп, аптырағайным. Бик бай музей унда!» Бөгөн килеп иһә бында, тотош икенсе ҡатты биләп торған музейҙа, башҡорттарға бер стенд ҡына бағышланған...

***

Салауат Юлаев Красноуфимскиҙа 1774 йылдың ғинуарында була. Бынан ул Көнгөргә юл алырға тейеш була. Әммә, ҡаты яраланғас, ҡайтарып ебәрелә. Шул уҡ йылдың февраль – мартында ул, ҙур отряд йыйып, Красноуфимск, Көнгөр тирәһендә ҡабат хәрби хәрәкәттәр ойоштора. Әлбиттә, был хаҡта тарихсыларҙың яҙмаларын уҡып, күберәк мәғлүмәт тупларға мөмкин. Әммә музейҙа ике мәл иғтибарҙы йәлеп итте: беренсеһе – Салауат Юлаев менән Пугачевтың осрашыуын сағылдырған билдәһеҙ авторҙың һүрәте. Быға тиклем Красноуфимскиға килгән журналистар тарафынан, бәлки, был ошо замандан ҡалған һүрәттер, тигән өмөт осҡоно һалынғайны күңелдәргә. Ләкин Малаяҙҙағы Салауат Юлаев музейында ла шуға оҡшаш һүрәт өмөттө һүндерҙе. Әлбиттә, улрҙың айырмалары бар, тик бер кеше ҡулы менән эшләнгәнен ябай күҙ менән дә күрергә мөмкин. Беляев тигән рәссамдың 1938 йылда Степан Злобиндың «Салауат Юлаев» хикәйәһенә эшләгән иллюстрацияһы ул. Малаяҙ музейына уны 2003 йылда Сәйҙә Мырҙаханова Мәскәүҙән алып ҡайтып бүләк итә. Инга Гвоздикова менән «Салават в памяти народа» тигән берлектәге китап яҙа улар, Мәскәүҙә архивта эҙләнгәндә шул һүрәткә тап булалар.

Икенсе һүрәт – билдәһеҙ авторҙың 1773 йылда төшөрөлгән Пугачевтың натуранан эшләнгән портреты. Музейҙа әлеге ваҡытта уның күсермәһе тора. Ә портреттың тарихы былайыраҡ: уның төп нөсхәһенә үткән быуат һуңында реставрация эшләй башлағас, портреттың Екатерина Икенсенең портреты өҫтөнә төшөрөлгәне асыҡлана. Шуға полотнонан бер үк ваҡытта Әбей батша ла, Бүгәс батша ла ҡарап тора. Рәссамдың идеяһы нисек булғандыр, әйтеүе ҡыйын, әммә миндә был картина ике төрлө тойғо тыуҙырҙы – Пугачевтың идеялары Екатеринаның идеяларын ҡаплап, уны икенсе планда ҡалдыра; Екатерина Пугачевтың башында (уй-хыялдарында түгел, ә унан көслөрәк һәм ҡеүәтлерәк) ултыра.

Ҡаланың топонимикаһында ла ҡолаҡ «ҡарп» итеп ҡалырлыҡ урындар бар. Мәҫәлән, «Юртовая гора», «Атаманова гора». Әммә төплө генә итеп уларҙың ни өсөн шундай атама алыуын берәү ҙә аңлата алманы. «Юртовая гора», туранан-тура бында борон-борондан башҡорттар йәшәгәнен иҫбатлап, Тирмә тауын аңлаталыр, бәлки? Ҡала халҡына ғына түгел, тотош илгә билдәле Ғәлекәй ташы (“Марьин утес”, «Тени исчезают в полдень» фильмы тап ошонда төшөрөлә) тураһында ла аныҡ ҡына яуап булманы. Бары тик, азатлыҡ һөйөүсе егет, батша ярандарының ҡулына эләкмәҫ өсөн, шул ҡаянан ташланған, тип кенә белдерҙеләр. Нисек кенә булмаһын, был ҡая хәҙер һәр фотографтың, һәр рәссамдың күҙ уңында.

***

Салауат Юлаев һәйкәле, тигәс, уны ниңәлер Ағиҙел ярындағы һәйкәл кеүек итеп күҙ алдына килтерә инем. Ниңәлер минең өсөн Салауат бары тик шулай ғына һынланырға тейеш һымаҡ. Юҡһа, уның яңы образын булдырабыҙ, тип, ниндзяға ла, индеецҡа ла оҡшатып бөттөк шикелле. Ә бер ваҡыт хатта араҡы һәм тәмәке маркаһына ла уның исеме бирелә башланы. Милли батырыбыҙҙы араҡы hәм тәмәке символына әйләндереү тураһында һүҙ ҙә булырға тейеш түгел, әлбиттә. Әйткәндәй, сәфәрҙән һуң Салауат тураһында бер танышыма ярһып-ярһып тәьҫораттарымды һөйләгәндә ул миңә: “Минең өсөн Салауат бары тик марка...” – тип әйтеп ҡуйҙы. Күңелемдә урын алып, изге талисманға әүерелгән, исемен доға урынына ҡабатлаған шәхесте шулай баһалауҙарына әрнеүемде үҙҙәре Салауаттың эҙҙәренә баҫып үткән, уның кисергәндәрен бер нисә сәғәт эсендә үҙе кисергән кеше генә аңларға һәләтлелер, моғайын.

Ә Красноуфимскиҙағы һәйкәл – урам уртаһында ғорур торған гранит таш. Уға Салауаттың Өфөләге һәйкәленең күсермәһе эшләнгән һәм кем икәнлеге яҙылған. Шулай ҙа, иң мөһиме – һәйкәл бар! Ул шунда килеп баҫҡанға тиклем күпме кеше нисәмә йылдар йоҡоһоҙ төндәр уҙғарған. Шундай кешеләрҙең береһе – «Свердловск өлкәһе башҡорт үҙәге» ижтимағи ойошмаһының президенты Фәймә Йосопова. 2002 йылда рәсми теркәлгән ойошманың уставында билдәләнеүенсә, уның төп эшмәкәрлеге булып өлкәлә йәшәүсе башҡорттарҙың дәүләт власы органдары һәм муниципаль берәмектәр менән тығыҙ хеҙмәттәшлеге, үҙ-ара эшмәкәрлеге тора. Ойошма ойошторолғандан алып бихисап эш башҡарылған, шуларҙың береһе – Башҡортостандың үҙ ирке менән Рәсәй дәүләте составына инеүенә 450 йыл тулыу уңайынан Красноуфимск ҡалаһында башҡорт халҡының милли геройы Салауат Юлаевҡа һәйкәл асыу. Был идея 2004 йылда, батырҙың тыуыуына 250 йыл тулыу тантаналарын уҙғарған ваҡытта уҡ, ярала. Эскиз проектын Красноуфимск ҡала хакимиәте, Екатеринбург ҡалаһындағы билдәле эшҡыуар, сығышы менән Башҡортостан егете, «Дельрус» ябыҡ акционерҙар йәмғиәте президенты Юлай Басир улы Мәһәҙиев хуплағас, төҙөлөшкә фатиха алына. Әйткәндәй, сығымдарҙы (202 мең һум) тулыһынса Юлай Басир улы ҡаплай.

28 июндә асылған һәйкәл Горняк ҡасабаһындағы Салауат Юлаев урамының иң башында тора. Бер уйлаһаң, ҡала ситендә, кеше күп йөрөмәгән яҡта кеүек, әммә, икенсе яҡтан, бындағы тәбиғәт, ҡарағай урманы, ауыл тормошо үҙе үк батыр рухына тап килгәндәй. Ә теләгән кеше һәйкәлде килеп ҡарай. 

«Ситтә урынлашҡас, ташын аҡтарып алып китмәҫтәрме?» – тип борсолоу белдерәбеҙ. Күршелә генә йәшәүсе Фәритйән Ғибаев, мин бында штаттан тыш ҡарауылсы, тип шаярта. Тәүҙә ул таштарҙы алып китмәһендәр тип ҡарауыллай, аҙаҡ – сынйырҙарҙы... Шулай үҙе лә һиҙмәҫтән Салауат рухы менән йәшәй башлай. «Тик һәйкәлде урынлаштырғанда бер аҙ уйлап еткермәгәндәр, – ти ул. – Һәйкәл майҙанының бер осо тап канауға тура килә. Яҙлы-көҙлө, ямғырҙар ваҡытында һыу аға башлаһа, ул туп-тура ошо үҙе һалған юлдан үтәсәк. Тимәк, йә майҙан бысраҡ һыу аҫтында ҡала, йә һыу уны бөтөнләй йыуҙыра. Шунда аҫҡа берәй торба һалып ҡалдырғанда ла булыр ине...»

Ағайҙың һүҙҙәре, борсолоуы хаҡ һәм аңлашыла. Бәлки, киләсәктә, оҙон-оҙаҡҡа һуҙмай, был проблема хәл ителер, ә бөгөн иң мөһиме – Красноуфимскиҙа ла Салауат рухы йәшәй!

***

Иҫтәлеккә тип күмәкләп, экспедицияның бағыусыһы – «Мегафон» компанияһы биргән экипировканы кейеп, фотоға төшөргә йыйынғанда тағы ла күктән ямғыр тамсылары һибелде. 

Тәбиғәттең илаҡ мәле ине...

2008 йыл.

ИСЕМЕ БАШҠОРТОСТАН СИГЕН ҮТЕП, УЛ РӘСӘЙ ГЕРОЙЫНА ӘЙЛӘНДЕ
...Нисәнсе тапҡыр оло бер маҡсат юлға саҡыра, нисәнсе тапҡыр инде күңелдә өмөт осҡоно ҡабат баҙлай, нисәнсе тапҡыр ике быуаттан ашыу булған ваҡиғалар ҡабат терелә. Эйе, беҙ, Башҡортостан журналистарынан бер төркөм, тағы ла Салауат эҙҙәре буйлап экспедицияла. Был юлы инде Мәскәү ҡалаһына юлландыҡ. Поезд тәгәрмәстәренең тигеҙ тыҡылдауы аҫтында уйҙарға бирелеп, тарихҡа сумабыҙ...

* * *

Рәсәй Федерацияһы Президенты ҡарамағындағы Башҡортостан Республикаһы вәкиллегенең тулы хоҡуҡлы вәкиле Салауат Ғүмәров журналистар делегацияһын йылы ҡабул итте. Бәлки, ҡайһы берәүҙәр вазифалы кеше менән һандар, ҡаҙаныштар, пландар хаҡында һүҙ булмағанға аптырап та ҡуйыр. Әммә беҙҙең сәфәребеҙҙең төп маҡсаты – Салауат Юлаев эҙҙәре буйлап үтеп, уның хаҡындағы мәңгелек хәтергә ниндәйҙер сағыулыҡ һәм баҙыҡлыҡ өҫтәү. Ә инде Мәскәүҙәге Башҡортостан өсөн иң мөһим кеше, өҫтәүенә, Салауат исемен йөрөтөүсе кеше менән милли батырыбыҙ хаҡында әңгәмә ҡормай булдыра алманыҡ.

– Салауат Булатович, батыр исемен йөрөтөү һеҙгә ниндәй яуаплылыҡ өҫтәй?

– Әлбиттә, был бик матур исем. Бигерәк тә башҡорттар өсөн. Мин һәр саҡ үҙемдең исемемдең ябай түгеллеген аңланым һәм шуны аҡлап йәшәнем. Ҡайҙа ғына булһам да, исемемде кемдәргәлер яраҡлаштырып түгел, ә нисек бар, шулай, тултырып, Салауат, тип әйтә һәм әйттерә торғайным. Был исемде йөрөтөүем менән ғорурланам һәм бәхетлемен.

– Салауат Юлаевтың феномены нимәлә?

– Ул быуаттар аша башҡорттарҙы ғына түгел, күп милләтле Башҡортостан халҡын туплай. Уның исеме күптән республикабыҙ сиген үтеп, ул Рәсәй геройына әйләнде. Уның хаҡында тарих китаптарында яҙалар. Ул – тотош ил тарихының айырылғыһыҙ өлөшө.

– Йыш булмаһа ла, милли батырыбыҙҙың исемен тауар маркаһы итеп файҙаланыу күҙгә ташлана. Һеҙ был күренешкә нисек ҡарайһығыҙ?

– Салауат – ул бренд, ул халыҡ мәҙәниәте. Тауарҙарға, аҙыҡ-түлеккә Салауат исемен биреп, уны маркаға әйләндереү әсендерә. Патентлау һәм күҙәтеү органдары был тәңгәлдә компетентлы булһын ине. Салауаттың ғына түгел, башҡа шәхестәрҙең исеме лә – ул бит беҙҙең тарих...

– Һуңғы йылдарҙа Салауат Юлаевтың яңы образын тыуҙырыу буйынса ижади конкурстар ойошторолоп, уны төрлө ҡиәфәттә һынландырыу йышайҙы...

– Ижад кешеләренә беҙ үҙебеҙҙең ҡарашты көсләп тағырға тейеш түгелбеҙ. Шул уҡ ваҡытта, башҡа килтереп һуҡты ла, тоттоң да эшләнең түгел. Тарихи документтарға, легендаларға таянып, ижади фантазияны бергә ҡушып, бына тигән образ тыуҙырырға мөмкин.

– Мәскәүҙәр Салауатты беләме?

– Күптән түгел бер осетин ғаиләһендә улдарына Салауат тип исем ҡуштылар. Бигерәк тә Кавказ халҡында был исем йыш осрай. Тимәк, беҙҙең батырыбыҙға, азат итеүсегә ихтирам ҙур. 
– Салауат темаһы инде өйрәнелеп бөткән кеүек булһа ла, дипломат булараҡ, ниндәй илдәрҙең архивтарына мөрәжәғәт итергә тәҡдим итер инегеҙ?

– Иң бай архивтарҙың береһе тип АҠШ Конгресының китапханаһын атар инем. Шулай уҡ Лондондағы Көнсығыш мәктәбе, ГФР-ҙағы Гейдельберг архивы ла үҙендә Пугачев ихтилалы, башҡорт ихтилалдары тураһында бай мәғлүмәт һаҡлауы мөмкин.

– Салауаттың шәхесенә ҡарата бөгөн төрлө баһалама ишетелә. Берәүҙәр уны яманлаһа, икенселәр хуплай...

– Баһаламаларҙан ҡурҡырға ярамай. Тормошта һәр саҡ ике сик йәшәй. Ләкин был осраҡта тарихи документтар, уларҙың хронологияһы, беҙҙең ҡараш, һәм уның һәр яҡлап үлсәнгән булыуы объектив ҡараш тыуҙырырға ярҙам итә. Бында, әлбиттә, тарихты боҙоп күрһәтеүгә һәм яһиллыҡҡа юл ҡуйырға ярамай.

– Быйыл халҡыбыҙҙың бөйөк улы Салауат Юлаевтың тыуыуына 255 йыл тула. Шул уңайҙан, Башҡортостандың бер өлөшө булараҡ, ниндәй пландар менән йәшәйһегеҙ?

 – Мәғлүм булыуынса, Мәскәү янында Салауат Юлаевтың һәйкәле авторы Сосланбәк Тавасиевтың ейәндәре йәшәй. Улар менән даими бәйләнеш булдырғанбыҙ. Йәйгеһен Мәскәүҙең Милләттәр йорто базаһында Салауат Юлаевҡа арналған ғилми-ғәмәли конференция үткәрергә, шулай уҡ «Салауат йыйыны»нда ҡатнашырға ниәтләйбеҙ.

* * *

Баш ҡалала бик бейек йорттар барлығы ете. Уларҙың береһен Рәсәйҙең Сит илдәр министрлығы биләһә, экспедиция барышында шуларҙың Сталин заманында төҙөлгән береһендә булырға тура килде. Салауат Юлаев энциклопедияһын ентекләп өйрәнгән кеше ундағы Р. Овчинников тигән фамилияны иҫләйҙер. Тарих фәндәре докторы Реджинальд Васильевич тап ошо йортта йәшәгән дә инде. Хәҙер унда тарихсының икенсе ҡатыны Наталья Ростова донъя көтә. Оло йәштә булыуына ҡарамаҫтан, ул беҙҙе шатланып ҡабул итте. Тормош иптәше менән улар 20 йыл бергә йәшәп ҡала (был – Овчинниковтың икенсе никахы). «Минең бурысым – Реджинальдтың архивтарҙа эшләүенә шарттар тыуҙырыу булды», – ти ул һәм һүҙ ебенең осо яйлап ҡына Пугачев, Салауат темаһына барып тоташа. Билдәле ғалим Александр Зимин ҡулы аҫтында уҡығанда Овчинников башта Степан Разин менән ҡыҙыҡһына башлай, әммә, материалдар бик аҙ булыу сәбәпле, яйлап Крәҫтиәндәр һуғышы темаһына, Пугачев тарихына ылыға. Башҡортостанға ғилми-ғәмәли конференцияға килгәнендә иһә Инга Гвоздикова менән таныша. Ул тап Салауат Юлаев темаһы өҫтөндә эшләргә тәҡдим итә, аҙаҡ инде энциклопедия төҙөүгә ылыҡтыра. 1999 йылда Инга Михайловнаға яҙған хаттарының береһендә Овчинников уға докторлыҡ диссертацияһын яҡларға тәҡдим итеп: «Нужно только твердо стоять на позиции, что пугачевское восстание не «национальная трагедия» (по суждению Н. Павленко и его подголосков Рахматуллина и Тартаковского), а справедливое и закономерное выступление народа против ужесточения режима крепостнического угнетения народа», – тип яҙа. 

Салауат Юлаев тураһында 800 самаһы мәҡәлә яҙған тарихсының өйөндә оло бер архив тупланған, тиергә лә мөмкин. Бындағы материалдар менән тиҙ-тиҙ генә түгел, ә яйлап танышырға кәрәк. Әле бөтә документ, китапты Наталья Николаевна ҡәҙерләп һаҡлай. Әммә уға Боронғо акттар архивынан, РФ-ның Дәүләт архивынан һәм Фәндәр академияһының архивынан булған документтарҙы тапшырыуҙы һорап мөрәжәғәт иткәндәр. 

* * *

... Баш күтәреүселәрҙе туҡтатыу маҡсатында каратель отрядтары күпләп халыҡты ҡырыу эшенә тотона. Пугачевты ҡабул иткән һәр ауылда, һәр ҡалала ул тәғәйенләгән ҡала башлыҡтарын һәм урындағы отрядтар атамандарын, баш күтәреүселәрҙең башлыҡтарын дарға аҫа башлайҙар. Ҡурҡытыу эффектын көсәйтеү өсөн дарҙарҙы һалдарға урынлаштырып, уларҙы ихтилал булған урындарҙағы йылғалар буйлап ағыҙалар. Майҙа Ырымбурҙа Хлопушаны язалайҙар, уның башын майҙан уртаһында ҡолғаға ҡаҙап ҡуялар. Ә тикшереү эштәре ваҡытында урта быуатта ҡулланылған барлыҡ ысулдар ҡулланыла.

Һорау алыу менән кенәз М. Волконский, обер-секретарь С. Шешковский етәкселек итә. Декабрь баштарында һорау алыу туҡтатыла. Сөнки ҡулға алыныусылар быға тиклемге яуаптарына бер ни ҙә өҫтәй, ғәйептәрен йомшарта ла, тәрәнәйтә лә алмай. 

30 декабрҙә Кремлдәр һарайының Тәхеттәр залында Емельян Пугачевтың эше буйынса хөкөмдарҙар йыйыла. Улар Екатерина Икенсенең судты тәғәйенләү тураһындағы манифесын, һуңынан Пугачев һәм уның арҡаҙаштарына сығарылған ғәйепләү ҡарарын тыңлай. 31 декабрҙә көсәйтелгән һаҡ аҫтында Пугачевты сираттағы судҡа алып киләләр. Суд алдынан хөкөмдарҙар биреләсәк һорауҙарҙы раҫлай. Бүгәс батшаны залға индереп, тубыҡланып торорға мәжбүр итәләр. Исем өсөн үткәрелгән яуап алыуҙан һуң, суд ҡарар сығара: «Емельку Пугачева четвертовать, голову воткнуть на кол, части тела разнести по четырем частям города и положить на колеса, а после на тех местах сжечь». 

1775 йылдың 10 ғинуарында Мәскәүҙең Болотная майҙанында бик күп халыҡты йыйып, яза тормошҡа ашырыла. Пугачев үҙен лайыҡлы тота, яза урынына менгәс, Кремлдең соборҙарына суҡына, дүрт тарафҡа баш эйеп, «ғәфү ит мине, православие халҡы», – тип мөрәжәғәт итә. 

Ваҡиғаның шаһиты булған шул замандың билдәле яҙыусыһы, журналисы, иҡтисадсыһы, һәр яҡлап белемле Андрей Болотов бына нимә тип яҙа: «...произошло при казни его нечто странное и неожидаеме, и вместо того, чтоб, в силу сентенции, наперед его четвертовать и отрубить ему руки и ноги, палач вдруг отрубил ему прежде голову, и Богу известно, каким образом это сделалось: ни то палач был к тому от злодеев подкуплен, чтоб он не ему долго мучиться, ни то произошло от действительной ошибки и смятения палача, никогда еще в жизнь свою смертной казни не производившего; но как бы то ни было, но мы услышали только, что стоявший там подле самого его какой-то чиновник вдруг на палача с сердцем закричал: “Ах, сукин сын! Что ты это сделал!” и потом: “Ну, скорее – руки и ноги”.

Бөгөн был майҙан һаман да үҙенең атамаһын үҙгәртмәгән. Унда балалары менән йәш әсәләр, өлкәндәр, йәштәр ял итә. Майҙандың бер башында Михаил Шемякиндың өлкәндәрҙең насар ҡылыҡтарының һөҙөмтәһен сағылдырған панорама-скульптура торһа, майҙан уртаһында, ҡайһы бер сығанаҡтарҙың билдәләүенсә, тап Пугачевты язалаған урында, билдәле рәссам Репинға һәйкәл ҡуйылған. Ә инде ул замандағы Таш күпер (Каменный мост) бөгөн мөхәббәт күперенә әүерелгән – унда яһалма ағастар йәш йөрәктәрҙең йоҙаҡҡа бикләнгән мөхәббәтен һаҡлай.

* *

1775 йылдың ноябрендә ихтилалдың бөтә төп ҡатнашыусылары генераль тикшереү үткәреү өсөн Мәскәүгә оҙатыла. Уларҙы Ҡытай-городтың Иверск ҡапҡалары эргәһендә урынлашҡан Монета дворында тоталар (хәҙер был бина Ҡыҙыл майҙандың Воскресенск ҡапҡалары янында урынлашҡан). Шуға ла Болотная майҙанынан Ҡыҙыл майҙанға юл алабыҙ. Пугачев тотолған ситлекте күреү был юлы насип булманы – Тарих музейы беҙ барған көндө эшләмәне. Уның ҡарауы, Ленин менән Сталинды «күрергә» лә, улар менән бергәләп фотоға төшөргә лә мөмкин. Бөйөк полководец Жуковҡа ҡуйылған һәйкәлде лә иҫәпләгәндә, өс тарихи шәхес бер урында!

Шунда уҡ экскурсоводтар һырып ала, аҡсаңды сығар ҙа, рәхәтләнеп тарихҡа сум. Ләкин беҙҙе пугачевсыларҙы тотҡан урын ғына ҡыҙыҡһындыра шул. Экскурсоводтарҙың береһе ябайыраҡ булып сыҡты. Беҙгә кәрәк бинаны күрһәтеп, әҙерәк аңлатма ла биреп үтте. Баҡтиһәң, тап Ҡыҙыл майҙанға ингән ерҙә генә икән улар. Ике бинаны тоташтырып торған тар ғына төкәтмә заманында Долговая яма тип аталып, унда бөтә сәйәси тотҡондар тотолған булған. Хәҙер был хаҡта иҫкәртеүсе бер генә таҡтаташ тора. 1790 йылдың сентябрь – октябрендә бында Себергә һөргөнгә ебәрелер алдынан яҙыусы, революция мәғрифәтсеһе Александр Радищев тотолған. Эргәләге бинаның Монета дворы булыуын иҫәпкә алғанда һәм уның Воскресенск ҡапҡаһы менән Монета дворы араһында урынлашҡанын иҫләгәндә, Пугачевты ғына түгел, уның барлыҡ көрәштәштәрен дә, тимәк, Салауат Юлаевты ла ошонда тотоуҙары ихтимал.

Ҡыҙыл майҙанда күңелдә ауыр тойғо ҡалдырырҙай бер урын бар. Лобное место, тиҙәр уны. Язалау урыны тип тә атайҙар. Бында, ысынлап та, дәүләт акттары, һуғыш һәм солох, һалым тураһында, Ҡыҙыл майҙанда махсус ағас баҫмаларҙа язалау тураһындағы указдар иғлан ителгән. Халыҡты аңламаҫһың, ғәҙәттә, бер ергә ҡабат килергә бик теләһәң, шул урынға аҡса ташлап кит, ул һине саҡырып, тартып тора, тиҙәр. Лобное место тигән урынға аҡса ырғытыу йолаһы ҡайҙан килеп сыҡҡандыр, әммә язалау урынына ҡабат килергә кемдең теләге бар икән?!
* * *

– 1929 йылда Мәскәүҙә Милли театрҙар фестивале уҙған. Уны пленкаға төшөргәндәр. Мәскәү янындағы Красногорский ауылында архив бар. Шунан барып таптым. Шул фестивалдә Башҡортостандан Баязит Бикбайҙың «Салауат Юлаев» әҫәрен килтергәндәр. Шунда атайым – Салауат, әсәйем Әминә ролен башҡарған, – тип хәтирәләргә бирелә мәшһүр артист һәм режиссер Булат Имашев менән талантлы актриса Тәлиға Бикташеваның ҡыҙы Эльмира ханым.

Салауат образы – Булат Имашевтың театр сәхнәһендә уйнаған тәүге роле. Был хаҡта ул үҙе: «Бик күп роль уйнаным. Әммә мине артист булараҡ формалаштырғаны Салауат Юлаев роле булды. Крамов, Незнанов мине яҡшы артист кимәленә күтәрҙе», – тип яҙа. 

Эльмира Имашева хәҙер хаҡлы ялда. Шуға тиклем Королев исемендәге «Энергия» институтының (“Космос” үҙәге) баш ғилми-техник мәғлүмәт һәм пропаганда бүлеге етәксеһе булып эшләгән, филология фәндәре кандидаты. Милли батырыбыҙ тураһында һөйләгәндә тулҡынланыуының сиге юҡ. Бәлки, был минуттарҙа ул Салауат ролен тәүге булып уйнаусы атаһын күҙ алдына баҫтыралыр, бәлки, 25 йыл каторгала булып та рухы һынмаған, төшөнкөлөккә бирелмәгән шағир-импровизаторға һоҡланыуын йәшермәйҙер. 

* * *

Сит ерҙә яҡташтарыңды осратыу икеләтә шатлыҡлы, ә инде Рәсәйҙең баш ҡалаһында йәшәүсе милләттәштәребеҙ менән осрашыу күңелдәрҙә әйтеп аңлатҡыһыҙ хис-тойғолар тыуҙыра. Сөнки уларҙың һәр ҡайһыһы йөрәгендә Салауат рухын йөрөтә, һәр береһе уның рухы менән йәшәй. Шулай булмаһа, Тверь өлкәһе башҡорт-татар йәмғиәте рәйесе Марат Бәхтиевтың килеп етеүен нисек аңлатырға?

Осрашыу барышында ла һәр кем үҙенең күңелендә йәшәгән Салауаты менән таныштырырға тырышты. 

«Стрела Салавата» китабы авторы, табип Камил Ғәлимов хистәрен шиғри юлдар аша еткерҙе:

– Төньяҡтан елдәр килтерҙе

Хуш еҫен тыуған яғымдың.

Йыһан буйлап таратты ул

Үлән шауын, ҡурай моңон.

Диңгеҙ ярында, яманһыулап,

Мин Салауатты уйланым.

Көн һүнгәндә алһыу нурҙа

Һағышландым, йырланым.

Йөрәгенә яра алған ҡош,

Мәңгелеккә һинең осош.

Ситлектә йырламай ҡош,

Аңламай бит батша – байғош...

Салауат Хәтмуллин иһә яҡташтарыбыҙ араһында иң йәше ине. Ул, йәшлектең иң гүзәл сағы, Салауат Юлаев һәйкәле янындағы киске уйындар хаҡындағы тәьҫораттары менән бүлешеп: «Йылдар үткәс, Салауат исеме артында ныҡлы рух, йәшлек дәрте тороуын аңлай башланыҡ. Ул властың алмашыныуын, үҙ халҡына имен тормош, Волга буйында йәшәүсе халыҡтарға ҡарата ғәҙеллек теләгән», – тине.

Ғәлиә Йәнбирҙина ла профессияһы буйынса медик. 1980 йылда үткән Олимпиаданы хеҙмәтләндерергә килгән еренән тороп ҡала ул баш ҡалала. «Уҡытыусым Сәлимә Әбүбәкирова Салауат районынан ине. Гел Салауат Юлаев тураһында һөйләп, уның миҫалында тәрбиәләне. Һуңынан биш йыл студенттарҙы Әстерханға эшкә алып йөрөнөм. Мамай ҡурғанына беренсе йыл барҙыҡ та, үҙебеҙҙең яҡташтар, милләттәштәр иҫтәлегенә икенсе йылына таҡтаташ алып барып ҡуйҙыҡ. Бер яғында яҙыу, икенсе яғында Салауат Юлаев һәйкәле эшләнгән».

Рәсәй Геройы, Әлшәй районы егете Рафиҡ Иҡсанов та һәр ваҡыт Салауатҡа оҡшарға, уның кеүек оҫта, ҡыйыу полководец булырға тырышыуҙарын һыҙыҡ өҫтөнә алды. Шулай уҡ ул Башҡортостанға ҡайтҡанда йәштәр менән осрашыуҙар ойошторорға теләүен һәм был юҫыҡта уға ярҙам кәрәклеген дә белдерҙе. 

«Аҡбуҙат» балалар журналының элекке рәссамы, хәҙер арт-директор булып эшләүсе Сулпан Билалова Салауат тураһында ижад кешеһе булараҡ һөйләне һәм батырҙың бала сағы, аныҡлап әйткәндә, әсәһе уны тәү тапҡыр атҡа ултыртҡан мәлен сағылдырған картина эшләүе һәм, яйы сыҡһа, берәй балалар баҡсаһынамы, мәктәпкәме бүләк итеү хыялы булыуын белдерҙе. Салауат районының Әлкә урта мәктәбендә батырҙың үҫмер йылдарына арналған экспозицияны был картинаның тулыландырып тороу ихтималлығын әйткәс, ул шатланып риза булды. 

Советтар Союзы Геройы Ҡотдос Латиповтың сығышын һәр кем тын да алмай тыңланы. Был сығышта ғорурлыҡ та, рух та, әсенеү ҙә ярылып ятты. 

– Тыуған ауылым Салауат районынан 50 саҡрым алыҫлыҡта ине. Әммә, батырҙың әсәһе беҙҙең райондан (Мәсетле районы) булғанлыҡтан, мин дә үҙемде уның тоҡомо тип һанайым. Бала саҡтан уға иң яҡын, туған кешегә ҡараған кеүек ҡараныҡ. Башҡорт теле һәм рус теле уҡытыусылары Ғималов менән Фәтҡуллин Салауатҡа ҡарата яҡты, изге, ғәжәйеп һөйөү тәрбиәләне. Бөйөк Ватан һуғышына ла беҙ әҙерлекле, батырҙарға лайыҡлы алмаш булып индек. Халыҡ рухына ҡараған кеүек ҡараныҡ. Беҙҙең аңда ул тоғролоҡ, азатлыҡ һөйөү, бөйөклөк, ҡаһарманлыҡ өлгөһө булды. 

Аҡыллы ойоштороусы, ялҡынлы шағир-оратор, тыуған иленең ысын патриоты ғәскәре алдында күренеп, осҡор күҙҙәре менән халыҡты байҡау ҙа көс-ҡеүәт өҫтәгәндер. Сөнки уны тыңлағандар, уға ышанғандар, уның артынан эйәргәндәр. Ул үҙ халҡының ғына патриоты түгел, ә интернационалист. Беҙҙең, Башҡортостандан сыҡҡан Ҡыҙыл Армия һалдаттары, өсөн ул, талантлы полководец булараҡ та, Еңеүҙең өҫтәмә байрағы булып торҙо. 

Бөгөнгө йәштәр Салауат тураһында өҙөк-йыртыҡ ҡына белә. Ауылға ҡайтҡанымда йәш быуын вәкилдәренән, Салауат кеүек булыу нимә ул, тип һораһам, тәрән тынлыҡ урынлаша. Юҡ, һәр кем дә шағир һәм йырсы, полководец була алмай, әммә һәр кем тыуған иленең патриоты булырға тейеш. Тормош ауыр, тип тал төбөндә шешә ҡосаҡлап ятыу урынына һәр шарттарҙа ла көрәшеп, һәр шарттан да еңеүсе булып сығыу кәрәк. Совет заманында кешеләр өмөт менән йәшәне, бер-береһенә ярҙам итте һәм һәйбәт мөнәсәбәттә булды. Хәҙер иһә йәш егеттәрҙе – Салауаттың, ҡыҙҙарҙы тоғролоҡ символы булған Әминәнең миҫалында тәрбиәләргә кәрәк. Ни өсөн бөгөн Салауатты тыуҙырған халыҡ замандың кире йоғонтоһона бирелә? 

Ҡотдос ағайҙың сығышы залдағыларҙы бер аҙ уйланырға мәжбүр итте. Ләкин был уйланыуҙар халыҡ аңына етеп, уны ла уйландырһын ине. Был уңайҙан Тверь өлкәһенән килгән яҡташыбыҙ Марат Бәхтиев бик урынлы тәҡдим индерҙе:

– Барыбыҙ ҙа үҙенсәлекле һабаҡтың шаһиты булдыҡ. Мин, журналистар экспедицияһының дауамы итеп, Башҡортостанда, башҡорттар күпләп йәшәгән территорияларҙа Салауат дәрестәрен индереүҙе тәҡдим итәм. Үҙем мотлаҡ рәүештә Тверҙә бындай дәресте ойошторасаҡмын, бында ишеткәндәремде түкмәй-сәсмәй йәштәргә еткерәсәкмен. Ул дәрестә ҡурай моңо ла, Салауаттың шиғырҙары ла яңғыраясаҡ.

Рәсәйҙә күптән милли идея эҙләйҙәр. Ҡайҙа ул? Әгәр ул милли идея икән, ул милләттең эсендә булырға тейеш. Башҡорттарҙа өлгө алырлыҡ, тиңләшергә тырышырлыҡ шәхес – Салауат, тип уйлайым. Шуға ла Салауат дәрестәрен индереүҙе тәҡдим итеп, Башҡортостан Республикаһының Мәғариф министрлығына сығыу зарур.

Йыйылыусыларҙың барыһы ла был тәҡдим менән килеште. Тик етәкселәрҙең генә ишетеүе шарт. Ысынлап та, милли идеяһы булмағандар баш вата тип, ниңә уны әллә ҡайҙан эҙләргә? Башҡортостанда башҡорттарҙы арттырыуҙы алһаҡ та, Салауаттың өлгөһөндә тәрбиәләүҙе маҡсат итеп ҡуйһаҡ та, ҡайһы бер ауылдар кеүек, айыҡ ауыл иғлан итеү ҙә милли идея түгелме ни?

* * *

Бына, ниһайәт, Ағиҙел ярында поезд менәнме, автомобилдәме, самолеттамы килгән кешеләрҙе сәләмләп ҡаршы алыусы Салауат Юлаевтың һәйкәлен эшләүсе Сосланбәк Тавасиевтың тоҡомо йәшәгән Абрамцевоға юлланабыҙ. 

Сергей Радонежский сиркәүе эргәһендә туҡталыш яһайбыҙ. Әйтеүҙәренсә, ул ҡәҙимге тормошон ташлап, дәрүиш булып китә, һәм Хоҙай уға ҡөҙрәт бүләк итә. Уның был һәләте Бөйөк Ватан һуғышы йылдарында ла ярҙам итә. Фашистар Мәскәү эргәһенә килеп еткәс, ул үҙенең ҡөҙрәте менән Абрамцево, Хотьково, Ахтырка тирәһен һаҡлап тора. Был тирәгә хатта танкылар ҙа үтә алмаған, тип хәтерләй хәҙер халыҡ. Ысынмылыр, бушмы, әммә тарихта был исем мәңгегә урын алған. 

Хотьковоны үтеп, Ахтыркаға инәбеҙ. Тап бына ошонда милли геройыбыҙҙың образы тыуған да инде. «Һин – башҡорт, мин – осетин. Икебеҙ ҙә рәсәйҙәр», – тигән юлдарҙың авторы Сосланбәк Тавасиев Салауат хаҡында Башҡортостанға һуғыш йылдарында эвакуацияға килеүселәрҙе оҙатып килгәндә вокзалда һалдаттар тейәлгән эшелонды фронтҡа оҙатыусыларҙың береһенән ишетә. Ҡыҙыҡһынып, уның кем икәнен асыҡлай, һәм был исем уға тынғы бирмәй. Шуғалыр ҙа, бәлки, ул Салауаттың һыбайлы скульптураһын эшләүгә бер нисә тиҫтә йыл ғүмерен сарыф итә. 

Ахтырка ауылы дини грамоталарҙа Дудкино исеме менән билдәле. XVII быуат аҙағында иһә ауыл Иван Панин исеме менән бәйле. Панин артабан усадьбаны туғаны, князь Василий Татищевҡа тапшыра. 1703 – 1704 йылдар тирәһендә был урын кенәз Трубецкойҙарға күсә. 1772 йылда ауылда сиркәү төҙөргә рөхсәт алына. Ләкин уларҙың туғаны Иван ҡомарлы уйындарға әүәҫ була һәм имениены кәрт уйынында оттора. Уны мир судьяһы, сәскәләр яратыусы Иван Матвеев һатып ала һәм усадьбаны гөл баҡсаһына әйләндерә. 

1937 йылда сиркәүҙең руханийын ҡулға алалар. Шул йылда Рәсәйҙә 56 мең дин белгесен аталар. Ә сиркәүҙе төрлө маҡсатта файҙалана башлайҙар. Йәшелсә һаҡлағыс итеп тә ҡарайҙар, әммә йәшелсәләр туңа.

1941 йылда сиркәүҙең барлыҡ иконаларын урамға сығарып яндыралар. Шул саҡ руханиҙарҙың береһенең бәләкәй ҡыҙы ут эсенән бер иконаны тартып ала ла, йүгерә. Шулай итеп, Ахтырка иконаһы ҡотҡарыла. Уны 1753 йылда уҡ батшабикә Елизавета изге тип иғлан иткән була.

1959 йылда рәссамдарҙың Яңы Абрамцево йәмғиәте сиркәүҙе үҙ ихтыяжы өсөн һорап ала. Шул йылда Тавасиев бина эргәһендәге дини мәктәпте дача итеп һатып ала, ә сиркәүҙе оҫтаханаға әйләндерә. Шул йылдарҙа сиркәү алдына һыбайлы Салауат «хужа» була. Ә бинаның эсендә иһә тимер каркаслы, гипстан эшләнгән натураль ҙурлыҡтағы һәйкәл яһала. Гид ролен үтәүсе Светлана Пыхтина: «Беҙ йәш саҡта сиркәүҙең тәҙрәһен алып инеп, скульптураны ҡарай инек. Гипсын аҡтарып ала башлағайнылар, өҫ яғы матур һаҡланғайны», – тип һөйләй. 

Ахтырка халҡы Башҡортостанға сиркәү һаҡланып ҡалғаны өсөн дә рәхмәтле. Сөнки тап ошо арҡала ғына ул әлегәсә эшләй. Ул замандарҙа башҡорт халҡының милли геройы Салауат Юлаевтың скульптураһын эшләү өсөн генә был бинаны Сосланбәк Тавасиев оҫтаханаға әйләндереп, икенсе һулыш өрһә, беҙҙең заманда икенсе яҡташыбыҙ уға йәшәү көсө бирә. Александр Митяшин Бауман исемендәге юғары техник училищены, һуңынан юғары уҡыу йортон тамамлай һәм билдәле эшҡыуар булып китә. Уҙған быуаттың 90-сы йылдарында Аллаға ышана башлай. Бер килгәнендә Ахтырка сиркәүенә инә һәм кире сыҡмай, шунда ҡала. Алтарник булып эшләй, бинаның эсен ремонтлатыуға, биҙәүгә ҙур ярҙам күрһәтә. Ләкин бер көндө хәле ҡапыл насарая, һәм табиптар уға яман шеш диагнозы ҡуя. Митяшин сит илгә барып дауаланыуҙан баш тарта һәм дүрт йыл ауырығандан һуң вафат була. «Башҡортостан менән Ахтырка ауылы араһында бына шундай рухи бәйләнеш йәшәй», – тип һүҙен тамамланы Светлана Константиновна.

Түҙмәй, тиҙерәк сиркәүҙең эсенә ашығабыҙ. Әйтерһең дә, Тавасиевтың бөйөк скульптураһы һаман да шунда тора... Юҡ... Тарих туҙаны бик күп нәмәне ҡаплай, тарих дауылы күп нәмәне ҡыйрата. Бары тик Хәтер генә, үткәндәрҙе күҙаллау мөмкинлеген биреп, мәңгелеккә ашыға...

* * *

Сәфәребеҙ аҙағына яҡынлаша. Абрамцевоның үҙенә, Тавасиевтарҙың йортона юлланабыҙ. Башта бер генә уй ҡайнай: «Был йортҡа килеүселәр бер беҙ генә түгел, яҙылаһы яҙылып бөткән... Нимә генә яҙырбыҙ икән?» 

Әммә ҡапҡанан килеп инеү менән Салауаттың бәләкәй вариантта эшләнгән һәйкәле сәләмләп торғас, шигебеҙ үҙенән-үҙе юҡҡа сыға. Тик нимәлер күңелде өйкәй... Аптыраулы ҡараштарыбыҙҙы күреп, скульпторҙың ейәне Ростан аңлатма бирә: «Һәйкәлдең ҡайһы бер өлөштәре алына, шуға уларҙы ҡышҡылыҡҡа оҫтаханаға алып ҡуябыҙ. Ә скульптураның үҙен алыу мөмкин түгел, ул бетондан эшләнгән. Был эше менән олатайым ауыр скульптураның аттың өс аяғында ғына тороп, тигеҙлеген һаҡлай, ҡоролмалар уны күтәрә аламы, юҡмы икәнлеген тикшергән...» 

Өйгә инәбеҙ. Ҡайҙа ҡарама – һүрәттәр, ағас һындар, төрлө материалдан эшләнгән Салауат һәйкәленең макеттары... Хатта улар араһында балауыҙҙан яһалғаны ла бар. «Салауат Юлаев беҙҙең ғаилә ағзаһы кеүек», – тип әйтергә лә хаҡлы шул Тавасиевтар! 

«Бер заман төрлө ерҙәрҙә һәйкәлдәрҙе алып ташлай башлағас, олатайымдың эштәренә лә сират етерме икән, тип ҡурҡҡайным. Аҙаҡ тынысландым, сөнки ул халыҡ геройҙарын һынландырған. Бер һәйкәле Владикавказда, Кастахи Тогуровҡа ҡуйылһа, икенсеһе – Салауатҡа», – ти Марина Тавасиева. 

Һәйкәл макеттары араһында үҫһәләр, йәшәһәләр ҙә, Салауат Юлаевтың тыуыуына 250 йыл тулыуҙы байрам иткәндә Өфөгә тәүге тапҡыр килеп, Ағиҙел ярындағы мөһабәт һәйкәлде тәүгә күрә улар. «Ундағы тәьҫораттарҙы әйтеп кенә аңлатыу мөмкин түгел. Һәйкәлдең мөһабәтлеген, ҡеүәтен, илһам сығанағы булыуын һәр күҙәнәгең менән тояһың, – ти Ростан. – Минең өсөн был күренеш ижадыма этәргес булды. Эшеңдең матур ҙа, кешегә йоғонтоло ла булырға тейешлеген аңланым». 

Сосланбәк Тавасиев ейәндәренә тағы ла бер матур бүләк ҡалдырған – йорт эргәһендә үҫкән имән. Уны скульптор 1937 йылда, улы Ростан тыуғас, ултырта. Хәҙер инде рәссам да, уның тоҡомон дауам итеүсе улы ла юҡ инде был яҡты донъяла. Ә мең йәшәр имән менән Ағиҙел ярында, иң тәүҙә атҡан ал таңды, килгән ҡунаҡтарҙы, ситтән ҡайтҡан милләттәштәрҙе сәләмләп ҡаршы алыусы Салауат һәйкәле быуаттарҙы быуаттарға бәйләп торасаҡ!

2008 йыл.
Салауат йыйыны – 2013

Ғәҙеллеккә сарсап, моңға сарсап, 

Киләбеҙ бит һиңә, Салауат!

Табырға тип һорауҙарға яуап,

Алырға тип йәнгә нур-һауап,

Ғәҙеллеккә сарсап, моңға сарсап, 

Киләбеҙ бит һиңә, Салауат!

Йыйылабыҙ йыл да Салауатҡа,

Тәбиғәттең йәннәт саҡтары!

Күҙебеҙгә ҡарап, ил батыры

Барлай кеүек йыл да сафтарҙы.

Башҡортостандың халыҡ шағиры Рауил Бикбаевтың ошо шиғыр юлдары Салауат районында үткән Салауат йыйыны – Һабантуй байрамы сәхнәһенән яңғырауы үҙе үк милләттәштәребеҙгә оран һалғандай тойолдо. Сөнки бөгөн, ысынлап та, ысынбарлыҡты тасуирлағанда, ғәҙеллеккә тура ҡарағанда, шағирҙан да тапҡырыраҡ итеп әйтеп тә булмаҫ ине. Ҡасан ғына әле тотош республиканы бергә туплаған, халыҡ күңеленә өмөт, рух һалған, күңелдәрҙе күтәргән  иң ҙур сара булып торған Салауат йыйыны яйлап ҡына республика кимәленән күпкә түбәнәйтелеп, район һабантуйы кимәлендә ҡалдырылды. Әйтерһең дә, батырыбыҙ сафтарыбыҙҙы барлаған һайын кәмей барабыҙ. Сафтарыбыҙ кәмегән һайын, һорауҙарыбыҙ арта, булмышыбыҙ ғәҙеллек даулай, йәнебеҙ рух алырҙай моңға сарсай. Әле лә бит күңелебеҙгә дауа, һорауҙарға яуап эҙләп тағы ла Салауатҡа – был юлы инде батыр һәйкәленә түгел, ә уның тыуған төйәгенә йыйылдыҡ.

Батыр яҡташтары ойошторған байрам тантаналары ҡыуанысын  Башҡортостан Республикаһы Хөкүмәте Премьер-министры урынбаҫары Салауат Сәғитов, БР ауыл хужалығы министры урынбаҫары Владимир Незнанов,  РФ Дәүләт Думаһы депутаты Марсель Йосопов, БР Дәүләт Йыйылышы – Ҡоролтай депутаты Рауил Бикбаев, Өфө ҡалаһы ҡала округы хакимиәте башлығы урынбаҫары Сынтимер Баязитов, “Янғантау” шифаханаһының генераль директоры Энгельс Ҡолмөхәмәтов, район хакимиәте башлығы Ғәли Хәйретдинов, төрлө яҡтарҙан ҡайтҡан арҙаҡлы яҡташтарыбыҙ ҙа уртаҡлашты. 

Ә Һабантуйҙар үткәрер өсөн, БР Дәүләт Йыйылышы – Ҡоролтай депутаты Рауил Бикбаев әйтмешләй,  “башта һабан һөрөргә, ғәзиз еребеҙгә ҡара тир түгергә кәрәк. Шуға ла бөгөнгө байрамға һәр ваҡыттағыса беҙҙең салауаттарыбыҙ ҙур тырышлыҡтар, хеҙмәт уңыштары менән килә”. “Салауат ул – батырҙар иле, Салауат ул шағирҙар иле. Салауат ул – көрәшселәр иле. Салауат ул – егәрле игенселәр, алтын ҡуллы малсылар иле. Алтын ҡулдарығыҙ һыҙлауһыҙ булһын. Баҫыуҙарығыҙҙа игендәр ишелеп күкрәп ултырһын, тормошоғоҙға ҡот-бәрәкәттәр тулһын. Һабантуйҙарыбыҙ гөрләп торһон. Байрамдарыбыҙ шатлыҡ-ҡыуаныстар менән уҙһын. Алтын көҙҙәребеҙ алтын уңыштары менән ҡыуандырһын”, - тип үҙенең изге теләктәрен еткерҙе халыҡ шағиры. Салауат районы – шулай уҡ йәш быуынға төплө, ныҡлы белем биргән мөғәллимдәр төйәге. Быны раҫлап, Рауил Төхвәт улы оло миссия башҡарҙы – быйыл үҙенең 85 йәшлек юбилейын билдәләгән Социалистик Хеҙмәт Геройы, СССР-ҙың халыҡ уҡытыусыһы, РСФСР мәктәптәренең атҡаҙанған уҡытыусыһы Хәнифә Искәндәроваға “Рәсәйҙең хеҙмәт фиҙакәрлеге” Бөтә Рәсәй йәмәғәт ойошмаһының “Хеҙмәт фиҙакәрлеге. Рәсәй” отличие билдәһен тапшырҙы. 

БР Ауыл хужалығы министры урынбаҫары Владимир Незнанов республиканың агросәнәғәт өлкәһендәге уңыштары менән Рәсәйҙә алдынғы урындарҙа барыуын билдәләп, был ҡаҙанышта Салауат районы хеҙмәтсәндәренең дә өлөшө булыуын һыҙыҡ өҫтөнә алды. “Район аграрийҙары бөртөклө һәм ҡуҙаҡлы культураларҙы, ужым һәм күп йыллыҡ үләндәр сәсеүҙе ваҡытында, агротехник мөҙҙәттә тамамланы. Хужалыҡтарҙа малсылыҡ үҫеш ала, мал ҡуралары реконструкциялана һәм модернизациялана, малдар һаны, ит етештереү күләме арта. Былар барыһы ла хеҙмәтсәндәрҙең көндәлек арыу-талыуһыҙ эшмәкәрлеге һөҙөмтәһе. Дөйөм алғанда район ыңғай яҡҡа үҙгәрә. Киләсәктә лә уны ҙур үҙгәрештәр көтә. Артабан да райондың тырыш, уңған, егәрле халҡы тыуған Башҡортостаныбыҙҙың сәскә атыуына лайыҡлы өлөшөн индерер тип ышанам”, - тип ул райондың бер төркөм хеҙмәт алдынғыларына – механизаторҙарға, малсыларға, белгестәргә һәм хужалыҡ етәкселәренә министрлыҡтың Маҡтау ҡағыҙҙарын тапшырҙы. Әйткәндәй, хеҙмәт алдынғылары был көндә шулай уҡ муниципаль район хакимиәтенең  Маҡтау ҡағыҙҙарына һәм бүләктәренә лайыҡ булды. 

Республикабыҙҙың баш ҡалаһы - Өфө ҡалаһы ҡала округы хакимиәте башлығы урынбаҫары Сынтимер Баязитовтың Салауат районына килеүе лә юҡҡа түгел. Ошо көндәрҙә, аныҡлап әйткәндә 11 июндә Өфө ҡалаһы менән Салауат районы хакимиәттәре араһында социаль-иҡтисади һәм мәҙәни өлкәлә хеҙмәттәшлек тураһында килешеү төҙөлдө. Был документ көнкүрешебеҙҙең төрлө яғын – иҡтисадты, сәнәғәтте, мәғарифты, мәҙәниәтте үҙ эсенә ала. “Салауат районы үҙенсәлекле тәбиғәт ҡомартҡылары менән дә республикабыҙҙа лайыҡлы урын биләй. Шуға күрә һыу, йәйәүле, ат туризмы -  киләсәге булған йүнәлеш булып тора. Яңы төҙөлгән килешеү мөнәсәбәттәрҙә яңы бит асырына, хеҙмәттәшлегебеҙҙе тағы ла һөҙөмтәлерәк итеренә ышанам”, - тине Сынтимер Биктимер улы.  

Ниндәй һабантуй милли уйындарһыҙ, бигерәк тә хәҙер инде традицияға әүерелгән һәм күпселек тамашасыны ылыҡтырған тирмәләр конкурсы (бында милли ризыҡтар, ҡул эштәре күргәҙмәләре һәм уларҙың төрлөлөгө хайран итә һәм улар дөйөм һөҙөмтәгә йоғонто яһай), милли көрәш, ат сабыштарынан тыш үтһен инде (әлбиттә, бынан тыш, һабантуй программаларында ҡаралған башҡа милли һәм заманса уйындар ҙа, фольклор коллективтарының сығыштары ла, йәш башҡарыусыларҙың “Салауатты данлайбыҙ!” тип аталған патриотик йыр конкурсы ла ойошторолдо)!  Рәсми өлөш һәм хужалыҡтар парады тамамланыу менән тамашасылар һәр кем үҙенең күңеленә хуш килгән тамашаны ҡарарға йүнәлде. Йыр-моңға ғашиҡтар иһә сәхнә тирәһенә яҡыныраҡ йыйылды. Бала-саға төрлө аттракциондарҙа уйнап ҡыуанды. Ғөмүмән, бер көнгә генә ҙур майҙан йыр һәм моң, көс һәм таһыллыҡ, етеҙлек һәм оҫталыҡ байрамы үҙәгенә әүерелде. 

...Ниндәйҙер айырым бер тулҡынланыу менән көтһәк тә, Салауат йыйыны – Һабантуй үтеп тә китте. Һүҙ юҡ, байрам шәп булды, әммә унда Салауат рухы ғына тойолманы. Һәм бындай тойғо инде беренсе йыл ғына күңелдә урын алмай. Тәүге Салауат йыйынын үткәргәндәге ваҡыттар, ундағы күтәренкелек, ундағы рух һағындыра. Ярай, салауаттарҙың ғына түгел, тотош Башҡортостандың символына әүерелгән милли батырыбыҙ иҫтәлегенә Салауат көндәрен, Салауат йыйынын үткәреү баш ҡалала хәҙер уның һәйкәленә сәскәләр һалыу менән генә сикләнһә, батырҙы донъяға биргән, уның аяҡ эҙҙәрен, моңон, рухын һаҡларға тейешле Салауат районы өсөн был байрам һәр саҡ өҫтөнлөклө булып ҡалырға; хатта республикала был исем онотолғанда ла салауаттар уны оноторға түгел, киреһенсә байраҡ итеп күтәрергә тейеш ине, минеңсә. Юҡһа, аҡыллылар әйтмешләй, бер төрлө һөйләйбеҙ, икенсе төрлө уйлайбыҙ, өсөнсө  төрлө эшләйбеҙ. Рәсми ҡунаҡ булып килеүселәр ауыҙынан сыҡан, Салауат районының дөйөм үҫеше ыңғай яҡҡа үҙгәрә, тигән фраза, һәр хәлдә, көлкө генә тыуҙыра. Дөрөҫөн әйткәндә, Салауат районы – милли батырыбыҙҙың районы булғаны өсөн генә лә республикала яҡлау, ярҙам тойорға, милләтебеҙҙең генә түгел халҡыбыҙҙың рухи Мәккәһе булырға тейеш кеүек. Әммә бөгөн төньяҡ-көнсығыш төбәктә бер генә үҙәк бар – Мәсәғүт ауылы. Оптималләштереү процесы һөҙөмтәһендә барлыҡ финанс-иҡтисад учреждениелары шунда күсерелеп, үҙәкләштерелде. Тиҙҙән район дауаханаһы ла күсерелеп, Салауат районы үҙәге Малаяҙҙа участка табиптары ғына ҡаласаҡ, тигән хәбәрҙәр ҙә ишетелә.  Тарих йыш ҡабатлана. 1935  Салауат районы Ҡыйғы районынан айырылып, Малаяҙ районы булараҡ ойошторола. Бары тик 1941 йылдың 4 мартында ғына хәҡиҡәт тантана итеп, районға милли батырыбыҙҙың  исеме бирелә. Уҙған быуаттың 60-сы йылдарында районға Иглин районы вәкилдәренең “һөжүме” башлана, йәнәһе лә Салауат Юлаев ошо район территорияһында урынлашҡан Тәкәй ауылында тыуған. Әммә крайҙы һәм Салауатты өйрәнеүсе Хәйрулла Ҡолмөхәмәтов ул ваҡытта бер үҙе тигәндәй райондың исемен дә, батырыбыҙҙың исемен дә һаҡлап ҡала.  Хәҙер Салауат районын сираттағы һынау көтә. Хәйер, был бер батырҙың тыуған төйәгенә генә ҡағылған проблема түгел, Башҡортостандың күпселек райондары шундай яҙмышҡа дусар. Ләкин республика символы булған милли батырыбыҙ бит Салауат районында тыуған. Бында күңелде бары тик бер генә мәл йылыта – ул да булһа республиканың баш ҡалаһы менән хеҙмәттәшлек тураһында килешеү төҙөлөүе. Унда ҡаралған социаль-иҡтисади, мәғариф, мәҙәниәт һ.б. өлкәләрҙе үҙ эсенә алған пункттар тормошҡа ашырылып, шул иҫәптән туризм үҫтерелә ҡалһа, райондың киләсәге өмөтлө булмаҡсы.

Тағы шуныһы ҡыуандыра – салауаттар барыбер ҙә ата-бабалар Хәтеренә, уларҙың аманатына тоғро ҡала. Батырҙың тоҡомдары һәм район етәкселеге Салауат йыйыны – Һабантуй байрамын уның бюсына сәскәләр һалыуҙан башлаһа, Ҡаратаулы зыяратында “Салауат Юлаев тоҡомдары” Төбәк йәмәғәт ойошмаһы Гөлсафия Исламованың ҡәберенә таҡтаташ ҡуйҙы. Гөлсафия Исламова 1875 йылда Йонос ауылында донъяға килә. Әсәһе Кинйәбикә яғынан Салауат Юлаевтың тыуасаһы булып килеп сыға (Салауат Юлаев – Рәхмәтулла - Сөләймән – Кинйәбикә - Гөлсафия). Крайҙы өйрәнеүсе Хәйрулла Дилмөхәмәтов заманында Гөлсафия менән осрашып, беренсе тапҡыр Салауат Юлаевтың шәжәрәһен унан ишетә. Батырҙың бөгөнгө шәжәрәһе тап ошо тәүсығанаҡ нигеҙендә төҙөлгән дә инде. Был турала филология фәндәре докторы Мирас Иҙелбаевтың китабында ла мәғлүмәт бар. Һәйкәлдең авторы – Рәсәй рәссамдары ағзаһы  Камил Буҙыҡаев – Гөлсафияның бүләһе. Ә инде һәйкәл ҡуйыу идеяһы һәм инициативаһы техник фәндәр кандидаты, Башҡортостандың атҡаҙанған нефтсеһе, Гөлсафия Исламованың икенсе бер бүләһе Виктор Хәкимовта тыуа. Һәм Салауат Юлаевтың тыуыуына 259 йыл тулған көндәрҙә был изге ниәт тормошҡа ашырылды ла инде. Ә шулай ҙа Салауаттың рухын күңелендә һаҡлаусыларҙың сафтары һирәгәйә бара кеүек. Ирекһеҙҙән, ҡолаҡта һаман да шағир тауышы яңғырай: 

Хур итһә лә илде күпме мөртәт

Ир намыҫы юҡтан, баш юҡтан,

Бөтмәгәндер әле Салауаттың
Яндарына баҫыр башҡорттар.

Тағы килдек һиңә, һай, Салауат!

Теләктәребеҙҙе ҡыл ҡабул.

Һинең ғәскәреңдең сафтарынан

Тороп ҡалырмын тип ҡурҡамын...

Зәйтүнә ӘЙЛЕ. 

2013 йыл. 

